
Namo tassa bhagavato arahato sammāsambuddhassa.

Anguttaranikāyo

Chakkanipātapāļi

1. Paţhamapaņņāsakaŋ

1. Āhuneyyavaggo

1. Paţhama-āhuneyyasuttaŋ
1. Evaŋ (p. 2.247) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Chahi, bhikkhave, dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa. Katamehi chahi? Idha, bhikkhave, bhikkhu cakkhunā rūpaŋ disvā neva sumano hoti na dummano, upekkhako viharati sato sampajāno. Sotena saddaŋ sutvā neva sumano hoti na dummano, upekkhako viharati sato sampajāno. Ghānena gandhaŋ ghāyitvā neva sumano hoti na dummano, upekkhako viharati sato sampajāno. Jivhāya raŋ sāyitvā neva sumano hoti na dummano, upekkhako viharati sato sampajāno. Kāyena phoţţhabbaŋ phusitvā neva sumano hoti na dummano, upekkhako viharati sato sampajāno. Manasā dhammaŋ viññā neva sumano hoti na dummano, upekkhako viharati sato sampajāno. Imehi kho, bhikkhave, chahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti. Paţhamaŋ.

2. Dutiya-āhuneyyasuttaŋ
2. ‘Chahi (p. 2.248) bhikkhave, dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi chahi? Idha, bhikkhave, bhikkhu anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti; āvibhāvaŋ tirobhāvaŋ; tirokuţţaŋ tiropākāraŋ tiropabbataŋ asajjamāno gacchati, seyyathāpi ākāse; pathaviyāpi ummujjanimujjaŋ karoti, seyyathāpi udake; udakepi abhijjamāne gacchati, seyyathāpi pathaviyaŋ; ākāsepi pallankena kamati, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasati parimajjati; yāva brahmalokāpi kāyena vasaŋ vatteti.

‘Dibbāya, sotadhātuyā visuddhāya atikkantamānusikāya ubho sadde suņāti– dibbe ca mānuse ca, ye dūre santike ca.

‘Parasattānaŋ parapuggalānaŋ cetasā ceto paricca pajānāti. Sarāgaŋ vā cittaŋ sarāgaŋ cittanti pajānāti, vītarāgaŋ vā cittaŋ …pe… sadosaŋ vā cittaŋ… vītadosaŋ vā cittaŋ… samohaŋ vā cittaŋ… vītamohaŋ vā cittaŋ… sankhittaŋ vā cittaŋ… vikkhittaŋ vā cittaŋ… mahaggataŋ vā cittaŋ… amahaggataŋ vā cittaŋ… sa-uttaraŋ vā cittaŋ… anuttaraŋ vā cittaŋ… samāhitaŋ vā cittaŋ… asamāhitaŋ vā cittaŋ… vimuttaŋ vā cittaŋ… avimuttaŋ vā cittaŋ avimuttaŋ cittanti pajānāti.

‘Anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… Iti sākāraŋ sa-uddesaŋ anekavihitaŋ pubbenivāsaŋ anussarati.

‘Dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā, te kāyassa bhedā paraŋ maraņā apāyaŋ duggatiŋ (p. 2.249) vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā, te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti.

‘Āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati.

‘Imehi kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Dutiyaŋ.

3. Indriyasuttaŋ
3. ‘Chahi, bhikkhave, dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi chahi? Saddhindriyena vīriyindriyena, satindriyena, samādhindriyena, paññindriyena, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, chahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti. Tatiyaŋ.

4. Balasuttaŋ
4. ‘Chahi, bhikkhave, dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi chahi? Saddhābalena, vīriyabalena, satibalena, samādhibalena, paññābalena, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Imehi kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Catutthaŋ.

5. Paţhama-ājānīyasuttaŋ
5. ‘Chahi (p. 2.250) bhikkhave, angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati.

‘Katamehi chahi Idha, bhikkhave, rañño bhadro assājānīyo khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ, vaņņasampanno ca hoti. Imehi kho, bhikkhave, chahi angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati.

‘Evamevaŋ kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi chahi? Idha bhikkhave, bhikkhu khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ, khamo dhammānaŋ. Imehi kho bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Pañcamaŋ.

6. Dutiya-ājānīyasuttaŋ
6. ‘Chahi, bhikkhave, angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati. Katamehi chahi? Idha, bhikkhave, rañño bhadro assājānīyo khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ, balasampanno ca hoti. Imehi kho, bhikkhave, chahi angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati.

‘Evamevaŋ kho, bhikkhave, chahi dhammehi samannāgato bhikkhu āhuneyyo …pe… anuttaraŋ puññakkhettaŋ lokassa. Katamehi chahi? Idha, bhikkhave, bhikkhu khamo hoti rūpānaŋ …pe… khamo dhammānaŋ. Imehi kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Chaţţhaŋ.

7. Tatiya-ājānīyasuttaŋ
7. ‘Chahi (p. 2.251) bhikkhave, angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati. Katamehi chahi? Idha, bhikkhave, rañño bhadro assājānīyo khamo hoti rūpānaŋ, khamo saddānaŋ, khamo gandhānaŋ, khamo rasānaŋ, khamo phoţţhabbānaŋ, javasampanno ca hoti. Imehi kho, bhikkhave, chahi angehi samannāgato rañño bhadro assājānīyo rājāraho hoti rājabhoggo, rañño angantveva sankhaŋ gacchati.

‘Evamevaŋ kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassa. Katamehi chahi? Idha, bhikkhave, bhikkhu khamo hoti rūpānaŋ …pe… khamo dhammānaŋ. Imehi kho, bhikkhave, chahi dhammehi samannāgato bhikkhu āhuneyyo hoti …pe… anuttaraŋ puññakkhettaŋ lokassā’ ti. Sattamaŋ.

8. Anuttariyasuttaŋ
8. ‘Chayimāni bhikkhave, anuttariyāni. Katamāni cha? Dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ, anussatānuttariyaŋ– imāni kho, bhikkhave, cha anuttariyānī’ ti. Aţţhamaŋ.

9. Anussatiţţhānasuttaŋ
9. ‘Chayimāni bhikkhave, anussatiţţhānāni. Katamāni cha? Buddhānussati, dhammānussati, sanghānussati, sīlānussati, cāgānussati, devatānussati– imāni kho, bhikkhave, cha anussatiţţhānānī’ ti. Navamaŋ.

10. Mahānāmasuttaŋ
10. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno, kho mahānāmo sakko bhagavantaŋ etadavoca– ‘yo so, bhante, ariyasāvako āgataphalo viññātasāsano, so katamena vihārena bahulaŋ viharatī’ ti?

‘Yo (p. 2.252) so, mahānāma, ariyasāvako āgataphalo viññātasāsano, so iminā vihārena bahulaŋ viharati. Idha, mahānāma, ariyasāvako tathāgataŋ anussarati– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Yasmiŋ, mahānāma, samaye ariyasāvako tathāgataŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti tathāgataŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotaŋ samāpanno buddhānussatiŋ bhāveti”’.

‘Puna caparaŋ, mahānāma, ariyasāvako dhammaŋ anussarati– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Yasmiŋ, mahānāma, samaye ariyasāvako dhammaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti ujugatamevassa tasmiŋ samaye cittaŋ hoti dhammaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhita pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati, sabyāpajjāya pajāya abyāpajjo viharati dhammasotaŋ samāpanno dhammānussatiŋ bhāveti”’.

‘Puna caparaŋ, mahānāma, ariyasāvako sanghaŋ anussarati– “suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato sāvakasangho, sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā esa bhagavato (p. 2.253) sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Yasmiŋ, mahānāma, samaye ariyasāvako sanghaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti sanghaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotaŋ samāpanno sanghānussatiŋ bhāveti”’.

‘Puna caparaŋ, mahānāma, ariyasāvako attano sīlāni anussarati akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni Yasmiŋ, mahānāma, samaye ariyasāvako sīlaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti sīlaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotaŋ samāpanno sīlānussatiŋ bhāveti”’.

‘Puna caparaŋ, mahānāma, ariyasāvako attano cāgaŋ anussarati– “lābhā vata me, suladdhaŋ vata me! Yohaŋ maccheramalapariyuţţhitāya pajāya vigatamalamaccherena cetasā agāraŋ ajjhāvasāmi muttacāgo payatapāņi vossaggarato yācayogo dānasaŋvibhāgarato” ti. Yasmiŋ, mahānāma, samaye ariyasāvako cāgaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti (p. 2.254) na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti cāgaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotaŋ samāpanno cāgānussatiŋ bhāveti”’.

‘Puna caparaŋ, mahānāma, ariyasāvako devatānussatiŋ bhāveti – “santi devā cātumahārājikā, santi devā tāvatiŋsā, santi devā yāmā, santi devā tusitā, santi devā nimmānaratino, santi devā paranimmitavasavattino, santi devā brahmakāyikā, santi devā tatuttari . Yathārūpāya saddhāya samannāgatā tā devatā ito cutā tattha upapannā, mayhampi tathārūpā saddhā saŋvijjati. Yathārūpena sīlena samannāgatā tā devatā ito cutā tattha upapannā, mayhampi tathārūpaŋ sīlaŋ saŋvijjati. Yathārūpena sutena samannāgatā tā devatā ito cutā tattha upapannā, mayhampi tathārūpaŋ sutaŋ saŋvijjati. Yathārūpena cāgena samannāgatā tā devatā ito cutā tattha upapannā, mayhampi tathārūpo cāgo saŋvijjati. Yathārūpāya paññāya samannāgatā tā devatā ito cutā tattha upapannā, mayhampi tathārūpā paññā saŋvijjatī” ti. Yasmiŋ mahānāma, samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti tā devatā ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma– “ariyasāvako visamagatāya pajāya samappatto viharati (p. 2.255) sabyāpajjāya pajāya abyāpajjo viharati, dhammasotaŋ samāpanno devatānussatiŋ bhāveti”’.

‘Yo so, mahānāma, ariyasāvako āgataphalo viññātasāsano, so iminā vihārena bahulaŋ viharatī’ ti. Dasamaŋ.

Āhuneyyavaggo paţhamo.

Tassuddānaŋ–

Dve āhuneyyā indriya, balāni tayo ājānīyā;

Anuttariya anussatī, mahānāmena te dasāti.

2. Sāraņīyavaggo

1. Paţhamasāraņīyasuttaŋ
11. ‘Chayime bhikkhave, dhammā sāraņīyā . Katame cha? Idha, bhikkhave, bhikkhuno mettaŋ kāyakammaŋ paccupaţţhitaŋ hoti sabrahmacārīsu āvi ceva raho ca, ayampi dhammo sāraņīyo.

‘Puna caparaŋ, bhikkhave, bhikkhuno mettaŋ vacīkammaŋ paccupaţţhitaŋ hoti sabrahmacārīsu āvi ceva raho ca, ayampi dhammo sāraņīyo.

‘Puna caparaŋ, bhikkhave, bhikkhuno mettaŋ manokammaŋ paccupaţţhitaŋ hoti sabrahmacārīsu āvi ceva raho ca, ayampi dhammo sāraņīyo.

‘Puna caparaŋ, bhikkhave, bhikkhu ye te lābhā dhammikā dhammaladdhā antamaso pattapariyāpannamattampi tathārūpehi lābhehi appaţivibhattabhogī hoti sīlavantehi sabrahmacārīhi sādhāraņabhogī, ayampi dhammo sāraņīyo.

‘Puna caparaŋ, bhikkhave, bhikkhu yāni tāni sīlāni akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni (p. 2.256) tathārūpehi sīlehi sīlasāmaññagato viharati sabrahmacārīhi āvi ceva raho ca, ayampi dhammo sāraņīyo.

‘Puna caparaŋ, bhikkhave, bhikkhu yāyaŋ diţţhi ariyā niyyānikā niyyāti takkarassa sammā dukkhakkhayāya tathārūpāya diţţhiyā diţţhisāmaññagato viharati sabrahmacārīhi āvi ceva raho ca, ayampi dhammo sāraņīyo. Ime kho, bhikkhave, cha dhammā sāraņīyā’ ti. Paţhamaŋ.

2. Dutiyasāraņīyasuttaŋ
12. ‘Chayime bhikkhave, dhammā sāraņīyā piyakaraņā garukaraņā sangahāya avivādāya sāmaggiyā ekībhāvāya saŋvattanti. Katame cha? Idha, bhikkhave, bhikkhuno mettaŋ kāyakammaŋ paccupaţţhitaŋ hoti sabrahmacārīsu āvi ceva raho ca, ayampi dhammo sāraņīyo piyakaraņo garukaraņo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhuno mettaŋ vacīkammaŋ paccupaţţhitaŋ hoti …pe… mettaŋ manokammaŋ paccupaţţhitaŋ hoti sabrahmacārīsu āvi ceva raho ca, ayampi dhammo sāraņīyo piyakaraņo garukaraņo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhu ye te lābhā dhammikā dhammaladdhā antamaso pattapariyāpannamattampi tathārūpehi lābhehi appaţivibhattabhogī hoti sīlavantehi sabrahmacārīhi sādhāraņabhogī, ayampi dhammo sāraņīyo piyakaraņo garukaraņo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhu yāni tāni sīlāni akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni tathārūpehi sīlehi sīlasāmaññagato viharati sabrahmacārīhi āvi ceva raho ca, ayampi dhammo sāraņīyo piyakaraņo garukaraņo sangahāya avivādāya sāmaggiyā ekībhāvāya saŋvattati.

‘Puna (p. 2.257) caparaŋ, bhikkhave, bhikkhu yāyaŋ diţţhi ariyā niyyānikā niyyāti takkarassa sammā dukkhakkhayāya tathārūpāya diţţhiyā diţţhisāmaññagato viharati sabrahmacārīhi āvi ceva raho ca, ayampi dhammo sāraņīyo piyakaraņo garukaraņo sangahāya avivādāya sāmaggiyā ekībhāvāya saŋvattati. Ime kho, bhikkhave, cha dhammā sāraņīyā piyakaraņā garukaraņā sangahāya avivādāya sāmaggiyā ekībhāvāya saŋvattantī’ ti. Dutiyaŋ.

3. Nissāraņīyasuttaŋ
13. ‘Chayimā, bhikkhave, nissāraņīyā dhātuyo. Katamā cha? Idha, bhikkhave, bhikkhu evaŋ vadeyya– “mettā hi kho me cetovimutti bhāvitā bahulīkatā yānīkatā vatthukatā anuţţhitā paricitā susamāraddhā; atha ca pana me byāpādo cittaŋ pariyādāya tiţţhatī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aţţhānametaŋ, āvuso, anavakāso yaŋ mettāya cetovimuttiyā bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya; atha ca panassa byāpādo cittaŋ pariyādāya ţhassati, netaŋ ţhānaŋ vijjati. Nissaraņañhetaŋ, āvuso, byāpādassa yadidaŋ mettācetovimuttī”’ ti .

‘Idha pana, bhikkhave, bhikkhu evaŋ vadeyya– “karuņā hi kho me cetovimutti bhāvitā bahulīkatā yānīkatā vatthukatā anuţţhitā paricitā susamāraddhā; atha ca pana me vihesā cittaŋ pariyādāya tiţţhatī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aţţhānametaŋ, āvuso anavakāso yaŋ karuņāya cetovimuttiyā bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya; atha ca panassa vihesā cittaŋ pariyādāya ţhassati, netaŋ ţhānaŋ vijjati. Nissaraņañhetaŋ, āvuso, vihesāya yadidaŋ karuņācetovimuttī”’ ti.

‘Idha (p. 2.258) pana, bhikkhave, bhikkhu evaŋ vadeyya– “muditā hi kho me cetovimutti bhāvitā bahulīkatā yānīkatā vatthukatā anuţţhitā paricitā susamāraddhā; atha ca pana me arati cittaŋ pariyādāya tiţţhatī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya Aţţhānametaŋ, āvuso, anavakāso yaŋ muditāya cetovimuttiyā bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya; atha ca panassa arati cittaŋ pariyādāya ţhassati, netaŋ ţhānaŋ vijjati. Nissaraņañhetaŋ, āvuso, aratiyā yadidaŋ muditācetovimuttī”’ ti.

‘Idha pana, bhikkhave, bhikkhu evaŋ vadeyya– “upekkhā hi kho me cetovimutti bhāvitā bahulīkatā yānīkatā vatthukatā anuţţhitā paricitā susamāraddhā; atha ca pana me rāgo cittaŋ pariyādāya tiţţhatī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aţţhānametaŋ, āvuso, anavakāso yaŋ upekkhāya cetovimuttiyā bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya atha ca panassa rāgo cittaŋ pariyādāya ţhassati, netaŋ ţhānaŋ vijjati. Nissaraņañhetaŋ, āvuso, rāgassa yadidaŋ upekkhācetovimuttī”’ ti.

‘Idha pana, bhikkhave, bhikkhu evaŋ vadeyya– “animittā hi kho me cetovimutti bhāvitā bahulīkatā yānīkatā vatthukatā anuţţhitā paricitā susamāraddhā; atha ca pana me nimittānusāri viññāņaŋ hotī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aţţhānametaŋ, āvuso, anavakāso yaŋ animittāya cetovimuttiyā bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya; atha ca panassa nimittānusāri viññāņaŋ bhavissati, netaŋ ţhānaŋ vijjati. Nissaraņañhetaŋ, āvuso, sabbanimittānaŋ yadidaŋ animittācetovimuttī”’ ti.

‘Idha (p. 2.259) pana bhikkhave, bhikkhu evaŋ vadeyya– “asmīti kho me vigataŋ, ayamahamasmīti ca na samanupassāmi; atha ca pana me vicikicchākathankathāsallaŋ cittaŋ pariyādāya tiţţhatī” ti. So “mā hevan” tissa vacanīyo– “māyasmā, evaŋ avaca; mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aţţhānametaŋ, āvuso, anavakāso yaŋ asmīti vigate ayamahamasmīti ca na samanupassato; atha ca panassa vicikicchākathankathāsallaŋ cittaŋ pariyādāya ţhassati, netaŋ ţhānaŋ vijjati. Nissaraņañhetaŋ, āvuso, vicikicchākathankathāsallassa yadidaŋ asmīti mānasamugghāto” ti. Imā kho, bhikkhave, cha nissāraņīyā dhātuyo’ ti. Tatiyaŋ.

4. Bhaddakasuttaŋ
14. Tatra kho āyasmā sāriputto bhikkhū āmantesi– ‘āvuso, bhikkhavo’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Tathā tathā, āvuso, bhikkhu vihāraŋ kappeti yathā yathāssa vihāraŋ kappayato na bhaddakaŋ maraņaŋ hoti, na bhaddikā kālakiriyā . Kathañcāvuso, bhikkhu tathā tathā vihāraŋ kappeti yathā yathāssa vihāraŋ kappayato na bhaddakaŋ maraņaŋ hoti, na bhaddikā kālakiriyā?

‘Idhāvuso, bhikkhu kammārāmo hoti kammarato kammārāmataŋ anuyutto, bhassārāmo hoti bhassarato bhassārāmataŋ anuyutto, niddārāmo hoti niddārato niddārāmataŋ anuyutto, sangaņikārāmo hoti sangaņikarato sangaņikārāmataŋ anuyutto, saŋsaggārāmo hoti saŋsaggarato saŋsaggārāmataŋ anuyutto, papañcārāmo hoti papañcarato papañcārāmataŋ anuyutto. Evaŋ kho, āvuso, bhikkhu tathā tathā vihāraŋ kappeti yathā yathāssa vihāraŋ kappayato na bhaddakaŋ maraņaŋ hoti, na bhaddikā kālakiriyā. Ayaŋ vuccatāvuso– “bhikkhu sakkāyābhirato nappajahāsi sakkāyaŋ sammā dukkhassa antakiriyāya”’.

‘Tathā (p. 2.260) tathāvuso, bhikkhu vihāraŋ kappeti yathā yathāssa vihāraŋ kappayato bhaddakaŋ maraņaŋ hoti, bhaddikā kālakiriyā. Kathañcāvuso, bhikkhu tathā tathā vihāraŋ kappeti yathā yathāssa vihāraŋ kappayato bhaddakaŋ maraņaŋ hoti, bhaddikā kālakiriyā?

‘Idhāvuso, bhikkhu na kammārāmo hoti na kammarato na kammārāmataŋ anuyutto, na bhassārāmo hoti na bhassarato na bhassārāmataŋ anuyutto, na niddārāmo hoti na niddārato niddārāmataŋ anuyutto, na sangaņikārāmo hoti na sangaņikarato na sangaņikārāmataŋ anuyutto, na saŋsaggārāmo hoti na saŋsaggarato na saŋsaggārāmataŋ anuyutto, na papañcārāmo hoti na papañcarato na papañcārāmataŋ anuyutto. Evaŋ kho, āvuso, bhikkhu tathā tathā vihāraŋ kappeti yathā yathāssa vihāraŋ kappayato bhaddakaŋ maraņaŋ hoti, bhaddikā kālakiriyā. Ayaŋ vuccatāvuso– “bhikkhu nibbānābhirato pajahāsi sakkāyaŋ sammā dukkhassa antakiriyāyā”’ ti.


‘Yo papañcamanuyutto, papañcābhirato mago;


Virādhayī so nibbānaŋ, yogakkhemaŋ anuttaraŋ.


‘Yo ca papañcaŋ hitvāna, nippapañcapade rato;


Ārādhayī so nibbānaŋ, yogakkhemaŋ anuttaran’ ti. Catutthaŋ.

5. Anutappiyasuttaŋ
15. Tatra kho āyasmā sāriputto bhikkhū āmantesi– ‘tathā tathāvuso, bhikkhu vihāraŋ kappeti yathā yathāssa vihāraŋ kappayato kālakiriyā anutappā hoti. Kathañcāvuso, bhikkhu tathā tathā vihāraŋ kappeti yathā yathāssa vihāraŋ kappayato kālakiriyā anutappā hoti?

‘Idhāvuso, bhikkhu kammārāmo hoti kammarato kammārāmataŋ anuyutto, bhassārāmo hoti …pe… niddārāmo hoti… sangaņikārāmo hoti… saŋsaggārāmo hoti… papañcārāmo hoti papañcarato papañcārāmataŋ anuyutto. Evaŋ kho, āvuso, bhikkhu tathā tathā vihāraŋ kappeti yathā yathāssa vihāraŋ kappayato kālakiriyā anutappā hoti (p. 2.261) Ayaŋ vuccatāvuso– “bhikkhu sakkāyābhirato nappajahāsi sakkāyaŋ sammā dukkhassa antakiriyāya”’.

‘Tathā tathāvuso, bhikkhu vihāraŋ kappeti yathā yathāssa vihāraŋ kappayato kālakiriyā ananutappā hoti. Kathañcāvuso, bhikkhu tathā tathā vihāraŋ kappeti yathā yathāssa vihāraŋ kappayato kālakiriyā ananutappā hoti?

‘Idhāvuso, bhikkhu na kammārāmo hoti na kammarato na kammārāmataŋ anuyutto, na bhassārāmo hoti …pe… na niddārāmo hoti… na sangaņikārāmo hoti… na saŋsaggārāmo hoti… na papañcārāmo hoti na papañcarato na papañcārāmataŋ anuyutto. Evaŋ kho, āvuso, bhikkhu tathā tathā vihāraŋ kappeti yathā yathāssa vihāraŋ kappayato kālakiriyā ananutappā hoti. Ayaŋ vuccatāvuso– “bhikkhu nibbānābhirato pajahāsi sakkāyaŋ sammā dukkhassa antakiriyāyā”’ ti.


‘Yo papañcamanuyutto, papañcābhirato mago;


Virādhayī so nibbānaŋ, yogakkhemaŋ anuttaraŋ.


‘Yo ca papañcaŋ hitvāna, nippapañcapade rato;


Ārādhayī so nibbānaŋ, yogakkhemaŋ anuttaran’ ti. Pañcamaŋ.

6. Nakulapitusuttaŋ
16. Ekaŋ samayaŋ bhagavā bhaggesu viharati susumāragire bhesakaļāvane migadāye. Tena kho pana samayena nakulapitā gahapati ābādhiko hoti dukkhito bāļhagilāno. Atha kho nakulamātā gahapatānī nakulapitaraŋ gahapatiŋ etadavoca–

‘Mā kho tvaŋ, gahapati, sāpekkho kālamakāsi. Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā. Siyā kho pana te, gahapati, evamassa– “na nakulamātā gahapatānī mamaccayena sakkhissati dārake posetuŋ, gharāvāsaŋ sandharitun” ti . Na kho panetaŋ, gahapati, evaŋ daţţhabbaŋ. Kusalāhaŋ, gahapati, kappāsaŋ (p. 2.262) kantituŋ veņiŋ olikhituŋ. Sakkomahaŋ, gahapati, tavaccayena dārake posetuŋ, gharāvāsaŋ sandharituŋ. Tasmātiha tvaŋ, gahapati, mā sāpekkho kālamakāsi. Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā.

‘Siyā kho pana te, gahapati, evamassa– “nakulamātā gahapatānī mamaccayena aññaŋ gharaŋ gamissatī” ti. Na kho panetaŋ, gahapati, evaŋ daţţhabbaŋ. Tvañceva kho, gahapati, jānāsi ahañca, yaŋ no soļasavassāni gahaţţhakaŋ brahmacariyaŋ samāciņņaŋ . Tasmātiha tvaŋ, gahapati, mā sāpekkho kālamakāsi. Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā.

‘Siyā kho pana te, gahapati, evamassa– “nakulamātā gahapatānī mamaccayena na dassanakāmā bhavissati bhagavato na dassanakāmā bhikkhusanghassā” ti. Na kho panetaŋ, gahapati, evaŋ daţţhabbaŋ. Ahañhi, gahapati, tavaccayena dassanakāmatarā ceva bhavissāmi bhagavato, dassanakāmatarā ca bhikkhusanghassa. Tasmātiha tvaŋ, gahapati, mā sāpekkho kālamakāsi. Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā.

‘Siyā kho pana te, gahapati, evamassa– “na nakulamātā gahapatānī mamaccayena sīlesu paripūrakārinī” ti. Na kho panetaŋ, gahapati, evaŋ daţţhabbaŋ. Yāvatā kho, gahapati, tassa bhagavato sāvikā gihī odātavasanā sīlesu paripūrakāriniyo, ahaŋ tāsaŋ aññatarā. Yassa kho panassa kankhā vā vimati vā– ayaŋ so bhagavā arahaŋ sammāsambuddho bhaggesu viharati susumāragire bhesakaļāvane migadāye– taŋ bhagavantaŋ upasankamitvā pucchatu. Tasmātiha tvaŋ, gahapati, mā sāpekkho kālamakāsi Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā.

‘Siyā (p. 2.263) kho pana te, gahapati, evamassa– “na nakulamātā gahapatānī lābhinī ajjhattaŋ cetosamathassā” ti. Na kho panetaŋ, gahapati, evaŋ daţţhabbaŋ. Yāvatā kho, gahapati, tassa bhagavato sāvikā gihī odātavasanā lābhiniyo ajjhattaŋ cetosamathassa, ahaŋ tāsaŋ aññatarā. Yassa kho panassa kankhā vā vimati vā– ayaŋ so bhagavā arahaŋ sammāsambuddho bhaggesu viharati susumāragire bhesakaļāvane migadāye– taŋ bhagavantaŋ upasankamitvā pucchatu. Tasmātiha tvaŋ, gahapati, mā sāpekkho kālamakāsi. Dukkhā, gahapati, sāpekkhassa kālakiriyā; garahitā ca bhagavatā sāpekkhassa kālakiriyā.

‘Siyā kho pana te, gahapati, evamassa– “na nakulamātā gahapatānī imasmiŋ dhammavinaye ogādhappattā patigādhappattā assāsappattā tiņņavicikicchā vigatakathankathā vesārajjappattā aparappaccayā satthusāsane viharatī” ti. Na kho panetaŋ, gahapati, evaŋ daţţhabbaŋ. Yāvatā kho, gahapati, tassa bhagavato sāvikā gihī odātavasanā imasmiŋ dhammavinaye ogādhappattā patigādhappattā assāsappattā tiņņavicikicchā vigatakathankathā vesārajjappattā aparappaccayā satthusāsane viharanti, ahaŋ tāsaŋ aññatarā. Yassa kho panassa kankhā vā vimati vā– ayaŋ so bhagavā arahaŋ sammāsambuddho bhaggesu viharati susumāragire bhesakaļāvane migadāye– taŋ bhagavantaŋ upasankamitvā pucchatu. Tasmātiha tvaŋ, gahapati, mā sāpekkho kālamakāsi. Dukkhā gahapati sāpekkhassa kālakiriyā; garahitā ca bhagavatā sāpekkhassa kālakiriyā’ ti.

Atha kho nakulapituno gahapatissa nakulamātarā gahapatāniyā iminā ovādena ovadiyamānassa so ābādho ţhānaso paţippassambhi. Vuţţhahi ca nakulapitā gahapati tamhā ābādhā; tathā pahīno ca pana nakulapituno gahapatissa so ābādho ahosi. Atha kho nakulapitā gahapati gilānā vuţţhito aciravuţţhito gelaññā daņđamolubbha (p. 2.264) yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho nakulapitaraŋ gahapatiŋ bhagavā etadavoca–

‘Lābhā te, gahapati, suladdhaŋ te, gahapati! Yassa te nakulamātā gahapatānī anukampikā atthakāmā ovādikā anusāsikā. Yāvatā kho, gahapati, mama sāvikā gihī odātavasanā sīlesu paripūrakāriniyo, nakulamātā gahapatānī tāsaŋ aññatarā. Yāvatā kho, gahapati, mama sāvikā gihī odātavasanā lābhiniyo ajjhattaŋ cetosamathassa, nakulamātā gahapatānī tāsaŋ aññatarā. Yāvatā kho, gahapati, mama sāvikā gihī odātavasanā imasmiŋ dhammavinaye ogādhappattā patigādhappattā assāsappattā tiņņavicikicchā vigatakathankathā vesārajjappattā aparappaccayā satthusāsane viharanti, nakulamātā gahapatānī tāsaŋ aññatarā. Lābhā te, gahapati, suladdhaŋ te, gahapati! Yassa te nakulamātā gahapatānī anukampikā atthakāmā ovādikā anusāsikā’ ti. Chaţţhaŋ.

7. Soppasuttaŋ
17. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho bhagavā sāyanhasamayaŋ paţisallānā vuţţhito yenupaţţhānasālā tenupasankami; upasankamitvā paññatte āsane nisīdi. Āyasmāpi kho sāriputto sāyanhasamayaŋ paţisallānā vuţţhito yenupaţţhānasālā tenupasankami; upasankamitvā bhagavantaŋ abhivādetvā ekamantaŋ nisīdi. Āyasmāpi kho mahāmoggallāno …pe… āyasmāpi kho mahākassapo… āyasmāpi kho mahākaccāyano… āyasmāpi kho mahākoţţhiko … āyasmāpi kho mahācundo… āyasmāpi kho mahākappino… āyasmāpi kho anuruddho… āyasmāpi kho revato… āyasmāpi kho ānando sāyanhasamayaŋ paţisallānā vuţţhito yenupaţţhānasālā tenupasankami; upasankamitvā bhagavantaŋ abhivādetvā ekamantaŋ nisīdi. Atha kho bhagavā bahudeva rattiŋ nisajjāya vītināmetvā uţţhāyāsanā vihāraŋ pāvisi. Tepi kho āyasmanto (p. 2.265) acirapakkantassa bhagavato uţţhāyāsanā yathāvihāraŋ agamaŋsu. Ye pana tattha bhikkhū navā acirapabbajitā adhunāgatā imaŋ dhammavinayaŋ te yāva sūriyuggamanā kākacchamānā supiŋsu. Addasā kho bhagavā dibbena cakkhunā visuddhena atikkantamānusakena te bhikkhū yāva sūriyuggamanā kākacchamāne supante. Disvā yenupaţţhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi–

‘Kahaŋ nu kho, bhikkhave, sāriputto? Kahaŋ mahāmoggallāno? Kahaŋ mahākassapo? Kahaŋ mahākaccāyano? Kahaŋ mahākoţţhiko? Kahaŋ mahācundo? Kahaŋ mahākappino? Kahaŋ anuruddho? Kahaŋ revato? Kahaŋ ānando? Kahaŋ nu kho te, bhikkhave, therā sāvakā gatā’ ti? ‘Tepi kho, bhante, āyasmanto acirapakkantassa bhagavato uţţhāyāsanā yathāvihāraŋ agamaŋsū’ ti. ‘Kena no tumhe, bhikkhave, therā bhikkhū nāgatāti yāva sūriyuggamanā kākacchamānā supatha? Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “rājā khattiyo muddhābhisitto yāvadatthaŋ seyyasukhaŋ passasukhaŋ middhasukhaŋ anuyutto viharanto yāvajīvaŋ rajjaŋ kārento janapadassa vā piyo manāpo”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “rājā khattiyo muddhābhisitto yāvadatthaŋ seyyasukhaŋ passasukhaŋ middhasukhaŋ anuyutto viharanto yāvajīvaŋ rajjaŋ kārento janapadassa vā piyo manāpo”’ ti.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “raţţhiko …pe… pettaņiko… senāpatiko… gāmagāmaņiko … pūgagāmaņiko yāvadatthaŋ seyyasukhaŋ passasukhaŋ middhasukhaŋ anuyutto viharanto yāvajīvaŋ pūgagāmaņikattaŋ kārento pūgassa vā piyo manāpo”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “pūgagāmaņiko yāvadatthaŋ seyyasukhaŋ passasukhaŋ middhasukhaŋ anuyutto viharanto yāvajīvaŋ pūgagāmaņikattaŋ vā kārento pūgassa vā piyo manāpo”’ ti.

‘Taŋ (p. 2.266) kiŋ maññatha, bhikkhave, api nu tumhehi diţţhaŋ vā sutaŋ vā– “samaņo vā brāhmaņo vā yāvadatthaŋ seyyasukhaŋ passasukhaŋ middhasukhaŋ anuyutto indriyesu aguttadvāro bhojane amattaññū jāgariyaŋ ananuyutto avipassako kusalānaŋ dhammānaŋ pubbarattāpararattaŋ bodhipakkhiyānaŋ dhammānaŋ bhāvanānuyogaŋ ananuyutto āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanto”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ “samaņo vā brāhmaņo vā yāvadatthaŋ seyyasukhaŋ passasukhaŋ middhasukhaŋ anuyutto indriyesu aguttadvāro bhojane amattaññū jāgariyaŋ ananuyutto avipassako kusalānaŋ dhammānaŋ pubbarattāpararattaŋ bodhipakkhiyānaŋ dhammānaŋ bhāvanānuyogaŋ ananuyutto āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanto”’ ti.

‘Tasmātiha, bhikkhave, evaŋ sikkhitabbaŋ– “indriyesu guttadvārā bhavissāma, bhojane mattaññuno, jāgariyaŋ anuyuttā, vipassakā kusalānaŋ dhammānaŋ pubbarattāpararattaŋ bodhipakkhiyānaŋ dhammānaŋ, bhāvanānuyogamanuyuttā viharissāmā” ti. Evañhi vo, bhikkhave, sikkhitabban’ ti. Sattamaŋ.

8. Macchabandhasuttaŋ
18. Ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Addasā kho bhagavā addhānamaggappaţipanno aññatarasmiŋ padese macchikaŋ macchabandhaŋ macche vadhitvā vadhitvā vikkiņamānaŋ. Disvā maggā okkamma aññatarasmiŋ rukkhamūle paññatte āsane nisīdi. Nisajja kho bhagavā bhikkhū āmantesi– ‘passatha no tumhe, bhikkhave, amuŋ macchikaŋ macchabandhaŋ macche vadhitvā vadhitvā vikkiņamānan’ ti? ‘Evaŋ, bhante’.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “macchiko macchabandho macche vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto”’ ti? ‘No hetaŋ, bhante’ (p. 2.267) ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “macchiko macchabandho macche vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto” ti. Taŋ kissa hetu? Te hi so, bhikkhave, macche vajjhe vadhāyupanīte pāpakena manasānupekkhati, tasmā so neva hatthiyāyī hoti na assayāyī na rathayāyī na yānayāyī na bhogabhogī, na mahantaŋ bhogakkhandhaŋ ajjhāvasati.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “goghātako gāvo vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “goghātako gāvo vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto” ti. Taŋ kissa hetu? Te hi so, bhikkhave, gāvo vajjhe vadhāyupanīte pāpakena manasānupekkhati, tasmā so neva hatthiyāyī hoti na assayāyī na rathayāyī na yānayāyī na bhogabhogī, na mahantaŋ bhogakkhandhaŋ ajjhāvasati’.

‘Taŋ kiŋ maññatha, bhikkhave, api nu tumhehi diţţhaŋ vā sutaŋ vā– “orabbhiko …pe… sūkariko …pe… sākuņiko …pe… māgaviko mage vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto”’ ti? ‘No hetaŋ, bhante’. ‘Sādhu, bhikkhave! Mayāpi kho etaŋ, bhikkhave, neva diţţhaŋ na sutaŋ– “māgaviko mage vadhitvā vadhitvā vikkiņamāno tena kammena tena ājīvena hatthiyāyī vā assayāyī vā rathayāyī vā yānayāyī vā bhogabhogī vā mahantaŋ vā bhogakkhandhaŋ ajjhāvasanto” ti. Taŋ kissa hetu? Te hi so, bhikkhave, mage vajjhe vadhāyupanīte pāpakena manasānupekkhati, tasmā so neva hatthiyāyī hoti na assayāyī na rathayāyī na yānayāyī (p. 2.268) na bhogabhogī, na mahantaŋ bhogakkhandhaŋ ajjhāvasati. Te hi (nāma) so, bhikkhave, tiracchānagate pāņe vajjhe vadhāyupanīte pāpakena manasānupekkhamāno neva hatthiyāyī bhavissati na assayāyī na rathayāyī na yānayāyī na bhogabhogī, na mahantaŋ bhogakkhandhaŋ ajjhāvasissati . Ko pana vādo yaŋ manussabhūtaŋ vajjhaŋ vadhāyupanītaŋ pāpakena manasānupekkhati! Tañhi tassa, bhikkhave, hoti dīgharattaŋ ahitāya dukkhāya. Kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjatī’ ti. Aţţhamaŋ.

9. Paţhamamaraņassatisuttaŋ
19. Ekaŋ samayaŋ bhagavā nātike viharati giñjakāvasathe. Tatra kho bhagavā bhikkhū āmantesi– ‘bhikkhavo’ ti ‘Bhadante’ ti te bhikkhū bhagavato paccassosuŋ. Bhagavā etadavoca– ‘maraņassati, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā. Bhāvetha no tumhe, bhikkhave, maraņassatin’ ti?

Evaŋ vutte aññataro bhikkhu bhagavantaŋ etadavoca– ‘ahaŋ kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante evaŋ hoti – “aho vatāhaŋ rattindivaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ divasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti (p. 2.269) ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ ekapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ cattāro pañca ālope sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante, evaŋ hoti – “aho vatāhaŋ tadantaraŋ jīveyyaŋ yadantaraŋ ekaŋ ālopaŋ sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Aññataropi kho bhikkhu bhagavantaŋ etadavoca– ‘ahampi kho, bhante, bhāvemi maraņassatin’ ti. ‘Yathā kathaŋ pana tvaŋ, bhikkhu, bhāvesi maraņassatin’ ti? ‘Idha mayhaŋ, bhante evaŋ hoti – “aho vatāhaŋ tadantaraŋ jīveyyaŋ yadantaraŋ assasitvā vā passasāmi passasitvā vā assasāmi, bhagavato sāsanaŋ manasi kareyyaŋ, bahu vata me kataŋ assā” ti. Evaŋ kho ahaŋ, bhante, bhāvemi maraņassatin’ ti.

Evaŋ vutte bhagavā te bhikkhū etadavoca– ‘yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ rattindivaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā”’ ti.

‘Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ divasaŋ jīveyyaŋ, bhagavato sāsanaŋ manasi kareyyaŋ, bahu vata me kataŋ assā”’ ti.

‘Yo (p. 2.270) cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ ekapiņđapātaŋ bhuñjāmi, bhagavato sāsanaŋ manasi kareyyaŋ, bahu vata me kataŋ assā”’ ti.

‘Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ cattāro pañca ālope sankhāditvā ajjhoharāmi, bhagavato sāsanaŋ manasi kareyyaŋ bahu vata me kataŋ assā” ti. Ime vuccanti, bhikkhave, bhikkhū pamattā viharanti dandhaŋ maraņassatiŋ bhāventi āsavānaŋ khayāya.

‘Yo ca khvāyaŋ, bhikkhave, bhikkhu evaŋ maraņassatiŋ bhāveti – “aho vatāhaŋ tadantaraŋ jīveyyaŋ yadantaraŋ ekaŋ ālopaŋ sankhāditvā ajjhoharāmi, bhagavato sāsanaŋ manasi kareyyaŋ, bahu vata me kataŋ assā”’ ti.

‘Yo cāyaŋ, bhikkhave, bhikkhu evaŋ maraņassatiŋ bhāveti– “aho vatāhaŋ tadantaraŋ jīveyyaŋ yadantaraŋ assasitvā vā passasāmi passasitvā vā assasāmi, bhagavato sāsanaŋ manasi kareyyaŋ, bahu vata me kataŋ assā” ti. Ime vuccanti, bhikkhave, bhikkhū appamattā viharanti tikkhaŋ maraņassatiŋ bhāventi āsavānaŋ khayāya.

‘Tasmātiha bhikkhave, evaŋ sikkhitabbaŋ– “appamattā viharissāma, tikkhaŋ maraņassatiŋ bhāvessāma āsavānaŋ khayāyā” ti. Evañhi vo, bhikkhave, sikkhitabban’ ti. Navamaŋ.

10. Dutiyamaraņassatisuttaŋ
20. Ekaŋ samayaŋ bhagavā nātike viharati giñjakāvasathe. Tatra kho bhagavā bhikkhū āmantesi– ‘maraņassati, bhikkhave, bhāvitā bahulīkatā mahapphalā hoti mahānisaŋsā amatogadhā amatapariyosānā. Kathaŋ bhāvitā ca, bhikkhave, maraņassati kathaŋ bahulīkatā mahapphalā hoti mahānisaŋsā amatogadhā amatapariyosānā?

‘Idha, bhikkhave, bhikkhu divase nikkhante rattiyā patihitāya iti paţisañcikkhati– “bahukā kho me paccayā maraņassa– ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya; tena me assa kālakiriyā (p. 2.271) so mamassa antarāyo. Upakkhalitvā vā papateyyaŋ, bhattaŋ vā me bhuttaŋ byāpajjeyya, pittaŋ vā me kuppeyya semhaŋ vā me kuppeyya, satthakā vā me vātā kuppeyyuŋ; tena me assa kālakiriyā, so mamassa antarāyo” ti. Tena, bhikkhave, bhikkhunā iti paţisañcikkhitabbaŋ– “atthi nu kho me pāpakā akusalā dhammā appahīnā, ye me assu rattiŋ kālaŋ karontassa antarāyāyā”’ ti.

‘Sace, bhikkhave, bhikkhu paccavekkhamāno evaŋ jānāti– “atthi me pāpakā akusalā dhammā appahīnā, ye me assu rattiŋ kālaŋ karontassa antarāyāyā” ti, tena, bhikkhave, bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ. Seyyathāpi, bhikkhave, ādittacelo vā ādittasīso vā tasseva celassa vā sīsassa vā nibbāpanāya adhimattaŋ chandañca vāyāmañca ussāhañca ussoļhiñca appaţivāniñca satiñca sampajaññañca kareyya; evamevaŋ kho, bhikkhave, tena bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ.

‘Sace pana, bhikkhave, bhikkhu paccavekkhamāno evaŋ jānāti – “natthi me pāpakā akusalā dhammā appahīnā, ye me assu rattiŋ kālaŋ karontassa antarāyāyā” ti, tena, bhikkhave, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Idha pana, bhikkhave, bhikkhu rattiyā nikkhantāya divase patihite iti paţisañcikkhati– “bahukā kho me paccayā maraņassa – ahi vā maŋ đaŋseyya, vicchiko vā maŋ đaŋseyya, satapadī vā maŋ đaŋseyya; tena me assa kālakiriyā so mamassa antarāyo. Upakkhalitvā vā papateyyaŋ, bhattaŋ vā me bhuttaŋ byāpajjeyya, pittaŋ vā me kuppeyya, semhaŋ vā me kuppeyya, satthakā vā me vātā kuppeyyuŋ; tena me assa kālakiriyā so mamassa antarāyo” ti. Tena, bhikkhave, bhikkhunā iti paţisañcikkhitabbaŋ “atthi nu kho me pāpakā akusalā dhammā appahīnā, ye me assu divā kālaŋ karontassa antarāyāyā”’ ti.

‘Sace (p. 2.272) bhikkhave, bhikkhu paccavekkhamāno evaŋ jānāti– “atthi me pāpakā akusalā dhammā appahīnā, ye me assu divā kālaŋ karontassa antarāyāyā” ti, tena, bhikkhave, bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ. Seyyathāpi, bhikkhave, ādittacelo vā ādittasīso vā tasseva celassa vā sīsassa vā nibbāpanāya adhimattaŋ chandañca vāyāmañca ussāhañca ussoļhiñca appaţivāniñca satiñca sampajaññañca kareyya; evamevaŋ kho, bhikkhave, tena bhikkhunā tesaŋyeva pāpakānaŋ akusalānaŋ dhammānaŋ pahānāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ.

‘Sace pana, bhikkhave, bhikkhu paccavekkhamāno evaŋ jānāti – “natthi me pāpakā akusalā dhammā appahīnā, ye me assu divā kālaŋ karontassa antarāyāyā” ti, tena, bhikkhave, bhikkhunā teneva pītipāmojjena vihātabbaŋ ahorattānusikkhinā kusalesu dhammesu. Evaŋ bhāvitā kho, bhikkhave, maraņassati evaŋ bahulīkatā mahapphalā hoti mahānisaŋsā amatogadhā amatapariyosānā’ ti. Dasamaŋ.

Sāraņīyavaggo dutiyo.

Tassuddānaŋ

Dve sāraņī nisāraņīyaŋ, bhaddakaŋ anutappiyaŋ;

Nakulaŋ soppamacchā ca, dve honti maraņassatīti.

3. Anuttariyavaggo

1. Sāmakasuttaŋ
21. Ekaŋ samayaŋ bhagavā sakkesu viharati sāmagāmake pokkharaņiyāyaŋ. Atha kho aññatarā devatā abhikkantāya rattiyā abhikkantavaņņā kevalakappaŋ pokkharaņiyaŋ obhāsetvā yena bhagavā tenupasankami (p. 2.273) upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca–

‘Tayome, bhante, dhammā bhikkhuno parihānāya saŋvattanti. Katame tayo? Kammārāmatā, bhassārāmatā niddārāmatā– ime kho, bhante, tayo dhammā bhikkhuno parihānāya saŋvattantī’ ti. Idamavoca sā devatā. Samanuñño satthā ahosi. Atha kho sā devatā ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyi.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ pokkharaņiyaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “tayome, bhante, dhammā bhikkhuno parihānāya saŋvattanti. Katame tayo? Kammārāmatā, bhassārāmatā, niddārāmatā– ime kho, bhante, tayo dhammā bhikkhuno parihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyi. Tesaŋ vo, bhikkhave, alābhā tesaŋ dulladdhaŋ, ye vo devatāpi jānanti kusalehi dhammehi parihāyamāne’.

‘Aparepi, bhikkhave, tayo parihāniye dhamme desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca ‘katame ca, bhikkhave, tayo parihāniyā dhammā? Sangaņikārāmatā, dovacassatā, pāpamittatā– ime kho, bhikkhave, tayo parihāniyā dhammā’.

‘Ye hi keci, bhikkhave, atītamaddhānaŋ parihāyiŋsu kusalehi dhammehi, sabbete imeheva chahi dhammehi parihāyiŋsu kusalehi dhammehi. Yepi hi keci, bhikkhave, anāgatamaddhānaŋ parihāyissanti kusalehi dhammehi, sabbete imeheva chahi dhammehi parihāyissanti kusalehi (p. 2.274) dhammehi. Yepi hi keci, bhikkhave, etarahi parihāyanti kusalehi dhammehi, sabbete imeheva chahi dhammehi parihāyanti kusalehi dhammehī’ ti. Paţhamaŋ.

2. Aparihāniyasuttaŋ
22. ‘Chayime, bhikkhave, aparihāniye dhamme desessāmi, taŋ suņātha …pe… katame ca, bhikkhave, cha aparihāniyā dhammā? Na kammārāmatā, na bhassārāmatā, na niddārāmatā, na sangaņikārāmatā, sovacassatā, kalyāņamittatā– ime kho, bhikkhave, cha aparihāniyā dhammā.

‘Ye hi keci, bhikkhave, atītamaddhānaŋ na parihāyiŋsu kusalehi dhammehi, sabbete imeheva chahi dhammehi na parihāyiŋsu kusalehi dhammehi. Yepi hi keci, bhikkhave, anāgatamaddhānaŋ na parihāyissanti kusalehi dhammehi, sabbete imeheva chahi dhammehi na parihāyissanti kusalehi dhammehi. Yepi hi keci, bhikkhave, etarahi na parihāyanti kusalehi dhammehi, sabbete imeheva chahi dhammehi na parihāyanti kusalehi dhammehī’ ti. Dutiyaŋ.

3. Bhayasuttaŋ
23. ‘“Bhayan” ti, bhikkhave, kāmānametaŋ adhivacanaŋ; “dukkhan” ti, bhikkhave, kāmānametaŋ adhivacanaŋ; “rogo” ti, bhikkhave, kāmānametaŋ adhivacanaŋ; “gaņđo” ti, bhikkhave kāmānametaŋ adhivacanaŋ; “sango” ti, bhikkhave, kāmānametaŋ adhivacanaŋ; “panko” ti, bhikkhave, kāmānametaŋ adhivacanaŋ.

‘Kasmā ca, bhikkhave, “bhayan” ti kāmānametaŋ adhivacanaŋ? Kāmarāgarattāyaŋ, bhikkhave, chandarāgavinibaddho diţţhadhammikāpi bhayā na parimuccati, samparāyikāpi bhayā na parimuccati, tasmā “bhayan” ti kāmānametaŋ adhivacanaŋ. Kasmā ca, bhikkhave, dukkhanti …pe… rogoti… gaņđoti… sangoti… pankoti kāmānametaŋ adhivacanaŋ? Kāmarāgarattāyaŋ, bhikkhave, chandarāgavinibaddho diţţhadhammikāpi pankā na parimuccati, samparāyikāpi pankā na parimuccati, tasmā “panko” ti kāmānametaŋ adhivacanan’ ti.


‘Bhayaŋ dukkhaŋ rogo gaņđo, sango panko ca ubhayaŋ;


Ete kāmā pavuccanti, yattha satto puthujjano.


‘Upādāne (p. 2.275) bhayaŋ disvā, jātimaraņasambhave;


Anupādā vimuccanti, jātimaraņasankhaye.


‘Te khemappattā sukhino, diţţhadhammābhinibbutā;


Sabbaverabhayātītā, sabbadukkhaŋ upaccagun’ ti. Tatiyaŋ.

4. Himavantasuttaŋ
24. ‘Chahi, bhikkhave, dhammehi samannāgato bhikkhu himavantaŋ pabbatarājaŋ padāleyya, ko pana vādo chavāya avijjāya! Katamehi chahi? Idha, bhikkhave, bhikkhu samādhissa samāpattikusalo hoti, samādhissa ţhitikusalo hoti, samādhissa vuţţhānakusalo hoti, samādhissa kallitakusalo hoti, samādhissa gocarakusalo hoti, samādhissa abhinīhārakusalo hoti. Imehi kho, bhikkhave, chahi dhammehi samannāgato bhikkhu himavantaŋ pabbatarājaŋ padāleyya, ko pana vādo chavāya avijjāyā’ ti! Catutthaŋ.

5. Anussatiţţhānasuttaŋ
25. ‘Chayimāni bhikkhave, anussatiţţhānāni. Katamāni cha? Idha, bhikkhave, ariyasāvako tathāgataŋ anussarati – “itipi so bhagavā …pe… satthā devamanussānaŋ buddho bhagavā” ti. Yasmiŋ, bhikkhave, samaye ariyasāvako tathāgataŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, bhikkhave, pañcannetaŋ kāmaguņānaŋ adhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhanti.

‘Puna caparaŋ, bhikkhave, ariyasāvako dhammaŋ anussarati– “svākkhāto bhagavatā dhammo …pe… paccattaŋ veditabbo viññūhī” ti. Yasmiŋ, bhikkhave, samaye ariyasāvako dhammaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti (p. 2.276) ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, bhikkhave, pañcannetaŋ kāmaguņānaŋ adhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhanti.

‘Puna caparaŋ, bhikkhave, ariyasāvako sanghaŋ anussarati– “suppaţipanno bhagavato sāvakasangho …pe… anuttaraŋ puññakkhettaŋ lokassā” ti. Yasmiŋ, bhikkhave, samaye ariyasāvako sanghaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, bhikkhave, pañcannetaŋ kāmaguņānaŋ adhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhanti.

‘Puna caparaŋ, bhikkhave, ariyasāvako attano sīlāni anussarati akhaņđāni …pe… samādhisaŋvattanikāni. Yasmiŋ, bhikkhave, samaye ariyasāvako sīlaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, bhikkhave, pañcannetaŋ kāmaguņānaŋ adhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhanti.

‘Puna caparaŋ, bhikkhave, ariyasāvako attano cāgaŋ anussarati– “lābhā vata me! Suladdhaŋ vata me …pe… yācayogo dānasaŋvibhāgarato” ti. Yasmiŋ …pe… evamidhekacce sattā visujjhanti.

‘Puna caparaŋ, bhikkhave, ariyasāvako devatā anussarati– “santi devā cātumahārājikā santi devā tāvatiŋsā, santi devā yāmā, santi devā tusitā, santi devā nimmānaratino, santi devā paranimmitavasavattino, santi devā brahmakāyikā santi devā tatuttari. Yathārūpāya saddhāya samannāgatā tā devatā ito cutā tattha upapannā; mayhampi tathārūpā saddhā saŋvijjati. Yathārūpena sīlena… sutena… cāgena… paññāya samannāgatā tā devatā ito cutā tattha upapannā; mayhampi tathārūpā paññā saŋvijjatī”’ ti.

‘Yasmiŋ (p. 2.277) bhikkhave, samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, bhikkhave, pañcannetaŋ kāmaguņānaŋ adhivacanaŋ. Idampi kho, bhikkhave, ārammaņaŋ karitvā evamidhekacce sattā visujjhanti. Imāni kho, bhikkhave, cha anussatiţţhānānī’ ti. Pañcamaŋ.

6. Mahākaccānasuttaŋ
26. Tatra kho āyasmā mahākaccāno bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato mahākaccānassa paccassosuŋ. Āyasmā mahākaccāno etadavoca– ‘acchariyaŋ, āvuso; abbhutaŋ, āvuso! Yāvañcidaŋ tena bhagavatā jānatā passatā arahatā sammāsambuddhena sambādhe okāsādhigamo anubuddho sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ cha anussatiţţhānāni.

‘Katamāni cha? Idhāvuso, ariyasāvako tathāgataŋ anussarati– “itipi so bhagavā …pe… satthā devamanussānaŋ buddho bhagavā” ti. Yasmiŋ, āvuso, samaye ariyasāvako tathāgataŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena. Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Puna caparaŋ, āvuso, ariyasāvako dhammaŋ anussarati– “svākkhāto bhagavatā dhammo …pe… paccattaŋ veditabbo viññūhī” ti. Yasmiŋ, āvuso, samaye ariyasāvako dhammaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ (p. 2.278) cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Puna caparaŋ, āvuso, ariyasāvako sanghaŋ anussarati– “suppaţipanno bhagavato sāvakasangho …pe… anuttaraŋ puññakkhettaŋ lokassā” ti. Yasmiŋ, āvuso, samaye ariyasāvako sanghaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena. Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Puna caparaŋ, āvuso, ariyasāvako attano sīlāni anussarati akhaņđāni …pe… samādhisaŋvattanikāni. Yasmiŋ, āvuso, samaye ariyasāvako attano sīlaŋ anussarati nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena. Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Puna caparaŋ, āvuso, ariyasāvako attano cāgaŋ anussarati – “lābhā vata me, suladdhaŋ vata me …pe… yācayogo dānasaŋvibhāgarato” ti. Yasmiŋ, āvuso, samaye ariyasāvako attano cāgaŋ anussarati nevassa tasmiŋ samaye rāgapariyuţţhitaŋ cittaŋ hoti, na (p. 2.279) dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena. Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Puna caparaŋ, āvuso, ariyasāvako devatā anussarati– “santi devā cātumahārājikā, santi devā …pe… tatuttari. Yathārūpāya saddhāya samannāgatā tā devatā ito cutā tattha upapannā; mayhampi tathārūpā saddhā saŋvijjati Yathārūpena sīlena …pe… sutena… cāgena… paññāya samannāgatā tā devatā ito cutā tattha upapannā; mayhampi tathārūpā paññā saŋvijjatī” ti. Yasmiŋ, āvuso, samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati nevassa tasmiŋ samaye rāgapariyuţţhitaŋ cittaŋ hoti na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti, nikkhantaŋ muttaŋ vuţţhitaŋ gedhamhā. “Gedho” ti kho, āvuso, pañcannetaŋ kāmaguņānaŋ adhivacanaŋ. Sa kho so, āvuso, ariyasāvako sabbaso ākāsasamena cetasā viharati vipulena mahaggatena appamāņena averena abyāpajjena. Idampi kho, āvuso, ārammaņaŋ karitvā evamidhekacce sattā visuddhidhammā bhavanti.

‘Acchariyaŋ āvuso; abbhutaŋ, āvuso! Yāvañcidaŋ tena bhagavatā jānatā passatā arahatā sammāsambuddhena sambādhe okāsādhigamo anubuddho sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ cha anussatiţţhānānī’ ti. Chaţţhaŋ.

7. Paţhamasamayasuttaŋ
27. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho (p. 2.280) so bhikkhu bhagavantaŋ etadavoca– ‘kati nu kho, bhante, samayā manobhāvanīyassa bhikkhuno dassanāya upasankamitun’ ti? ‘Chayime, bhikkhu, samayā manobhāvanīyassa bhikkhuno dassanāya upasankamituŋ’.

‘Katame cha? Idha, bhikkhu, yasmiŋ samaye bhikkhu kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, kāmarāgapariyuţţhitena cetasā viharāmi kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāmi. Sādhu vata me, āyasmā, kāmarāgassa pahānāya dhammaŋ desetū” ti. Tassa manobhāvanīyo bhikkhu kāmarāgassa pahānāya dhammaŋ deseti. Ayaŋ, bhikkhu, paţhamo samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu byāpādapariyuţţhitena cetasā viharati byāpādaparetena, uppannassa ca byāpādassa nissaraņaŋ yathābhūtaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, byāpādapariyuţţhitena cetasā viharāmi byāpādaparetena, uppannassa ca byāpādassa nissaraņaŋ yathābhūtaŋ nappajānāmi. Sādhu vata me, āyasmā, byāpādassa pahānāya dhammaŋ desetū” ti. Tassa manobhāvanīyo bhikkhu byāpādassa pahānāya dhammaŋ deseti. Ayaŋ, bhikkhu, dutiyo samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu thinamiddhapariyuţţhitena cetasā viharati thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, thinamiddhapariyuţţhitena cetasā viharāmi thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāmi. Sādhu vata me, āyasmā, thinamiddhassa pahānāya dhammaŋ desetū” ti. Tassa manobhāvanīyo bhikkhu thinamiddhassa pahānāya dhammaŋ (p. 2.281) deseti Ayaŋ, bhikkhu, tatiyo samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu uddhaccakukkuccapariyuţţhitena cetasā viharati uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, uddhaccakukkuccapariyuţţhitena cetasā viharāmi uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāmi. Sādhu vata me, āyasmā, uddhaccakukkuccassa pahānāya dhammaŋ desetū” ti. Tassa manobhāvanīyo bhikkhu uddhaccakukkuccassa pahānāya dhammaŋ deseti. Ayaŋ, bhikkhu, catuttho samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ, āvuso, vicikicchāpariyuţţhitena cetasā viharāmi vicikicchāparetena, uppannāya ca vicikicchāya nissaraņaŋ yathābhūtaŋ nappajānāmi. Sādhu vata me, āyasmā, vicikicchāya pahānāya dhammaŋ desetū” ti. Tassa manobhāvanīyo bhikkhu vicikicchāya pahānāya dhammaŋ deseti. Ayaŋ, bhikkhu, pañcamo samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu yaŋ nimittaŋ āgamma yaŋ nimittaŋ manasikaroto anantarā āsavānaŋ khayo hoti taŋ nimittaŋ nappajānāti tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, yaŋ nimittaŋ āgamma yaŋ nimittaŋ manasikaroto anantarā āsavānaŋ khayo hoti, taŋ nimittaŋ nappajānāmi. Sādhu vata me, āyasmā, āsavānaŋ khayāya dhammaŋ desetū” ti. Tassa manobhāvanīyo bhikkhu āsavānaŋ khayāya dhammaŋ deseti. Ayaŋ, bhikkhu, chaţţho samayo manobhāvanīyassa bhikkhuno dassanāya upasankamituŋ. Ime kho, bhikkhu, cha samayā manobhāvanīyassa bhikkhuno dassanāya upasankamitun’ ti. Sattamaŋ.

8. Dutiyasamayasuttaŋ
28. Ekaŋ (p. 2.282) samayaŋ sambahulā therā bhikkhū bārāņasiyaŋ viharanti isipatane migadāye. Atha kho tesaŋ therānaŋ bhikkhūnaŋ pacchābhattaŋ piņđapātapaţikkantānaŋ maņđalamāļe sannisinnānaŋ sannipatitānaŋ ayamantarākathā udapādi– ‘ko nu kho, āvuso, samayo manobhāvanīyassa bhikkhuno dassanāya upasankamitun’ ti?

Evaŋ vutte aññataro bhikkhu there bhikkhū etadavoca– ‘yasmiŋ, āvuso, samaye manobhāvanīyo bhikkhu pacchābhattaŋ piņđapātapaţikkanto pāde pakkhāletvā nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, so samayo manobhāvanīyassa bhikkhuno dassanāya upasankamitun’ ti.

Evaŋ vutte aññataro bhikkhu taŋ bhikkhuŋ etadavoca– ‘na kho, āvuso so samayo manobhāvanīyassa bhikkhuno dassanāya upasankamituŋ. Yasmiŋ, āvuso, samaye manobhāvanīyo bhikkhu pacchābhattaŋ piņđapātapaţikkanto pāde pakkhāletvā nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, cārittakilamathopissa tasmiŋ samaye appaţippassaddho hoti, bhattakilamathopissa tasmiŋ samaye appaţippassaddho hoti. Tasmā so asamayo manobhāvanīyassa bhikkhuno dassanāya upasankamituŋ. Yasmiŋ, āvuso, samaye manobhāvanīyo bhikkhu sāyanhasamayaŋ paţisallānā vuţţhito vihārapacchāyāyaŋ nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, so samayo manobhāvanīyassa bhikkhuno dassanāya upasankamitun’ ti.

Evaŋ vutte aññataro bhikkhu taŋ bhikkhuŋ etadavoca– ‘na kho, āvuso, so samayo manobhāvanīyassa bhikkhuno dassanāya upasankamituŋ. Yasmiŋ, āvuso, samaye manobhāvanīyo bhikkhu sāyanhasamayaŋ paţisallānā vuţţhito vihārapacchāyāyaŋ nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, yadevassa divā samādhinimittaŋ manasikataŋ hoti tadevassa tasmiŋ samaye samudācarati. Tasmā so asamayo manobhāvanīyassa bhikkhuno dassanāya (p. 2.283) upasankamituŋ. Yasmiŋ, āvuso, samaye manobhāvanīyo bhikkhu rattiyā paccūsasamayaŋ paccuţţhāya nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, so samayo manobhāvanīyassa bhikkhuno dassanāya upasankamitun’ ti.

Evaŋ vutte aññataro bhikkhu taŋ bhikkhuŋ etadavoca– ‘na kho, āvuso, so samayo manobhāvanīyassa bhikkhuno dassanāya upasankamituŋ. Yasmiŋ, āvuso, samaye manobhāvanīyo bhikkhu rattiyā paccūsasamayaŋ paccuţţhāya nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā, ojaţţhāyissa tasmiŋ samaye kāyo hoti phāsussa hoti buddhānaŋ sāsanaŋ manasi kātuŋ. Tasmā so asamayo manobhāvanīyassa bhikkhuno dassanāya upasankamitun’ ti.

Evaŋ vutte āyasmā mahākaccāno there bhikkhū etadavoca– ‘sammukhā metaŋ, āvuso, bhagavato sutaŋ sammukhā paţiggahitaŋ– “chayime, bhikkhu, samayā manobhāvanīyassa bhikkhuno dassanāya upasankamituŋ”’.

‘Katame cha? Idha, bhikkhu, yasmiŋ samaye bhikkhu kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti, tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, kāmarāgapariyuţţhitena cetasā viharāmi kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāmi. Sādhu vata me āyasmā kāmarāgassa pahānāya dhammaŋ desetū” ti. Tassa manobhāvanīyo bhikkhu kāmarāgassa pahānāya dhammaŋ deseti. Ayaŋ, bhikkhu, paţhamo samayo manobhāvanīyassa bhikkhuno dassanāya upasankamituŋ.

‘Puna caparaŋ, bhikkhu, yasmiŋ samaye bhikkhu byāpādapariyuţţhitena cetasā viharati …pe… thinamiddhapariyuţţhitena cetasā viharati… uddhaccakukkuccapariyuţţhitena cetasā viharati… vicikicchāpariyuţţhitena cetasā viharati… yaŋ nimittaŋ āgamma (p. 2.284) yaŋ nimittaŋ manasikaroto anantarā āsavānaŋ khayo hoti, taŋ nimittaŋ na jānāti na passati, tasmiŋ samaye manobhāvanīyo bhikkhu upasankamitvā evamassa vacanīyo– “ahaŋ kho, āvuso, yaŋ nimittaŋ āgamma yaŋ nimittaŋ manasikaroto anantarā āsavānaŋ khayo hoti taŋ nimittaŋ na jānāmi na passāmi. Sādhu vata me āyasmā āsavānaŋ khayāya dhammaŋ desetū” ti. Tassa manobhāvanīyo bhikkhu āsavānaŋ khayāya dhammaŋ deseti. Ayaŋ, bhikkhu, chaţţho samayo manobhāvanīyassa bhikkhuno dassanāya upasankamituŋ.

‘Sammukhā metaŋ, āvuso, bhagavato sutaŋ sammukhā paţiggahitaŋ – “ime kho, bhikkhu, cha samayā manobhāvanīyassa bhikkhuno dassanāya upasankamitun”’ ti. Aţţhamaŋ.

9. Udāyīsuttaŋ
29. Atha kho bhagavā āyasmantaŋ udāyiŋ āmantesi – ‘kati nu kho, udāyi, anussatiţţhānānī’ ti? Evaŋ vutte āyasmā udāyī tuņhī ahosi. Dutiyampi kho bhagavā āyasmantaŋ udāyiŋ āmantesi– ‘kati nu kho, udāyi, anussatiţţhānānī’ ti? Dutiyampi kho āyasmā udāyī tuņhī ahosi. Tatiyampi kho bhagavā āyasmantaŋ udāyiŋ āmantesi– ‘kati nu kho, udāyi, anussatiţţhānānī’ ti? Tatiyampi kho āyasmā udāyī tuņhī ahosi.

Atha kho āyasmā ānando āyasmantaŋ udāyiŋ etadavoca– ‘satthā taŋ, āvuso udāyi, āmantesī’ ti. ‘Suņomahaŋ āvuso ānanda, bhagavato. Idha bhante, bhikkhu anekavihitaŋ pubbenivāsaŋ anussarati– seyyathidaŋ ekampi jātiŋ dvepi jātiyo …pe…. Iti sākāraŋ sa-uddesaŋ anekavihitaŋ pubbenivāsaŋ anussarati. Idaŋ, bhante, anussatiţţhānan’ ti.

Atha kho bhagavā āyasmantaŋ ānandaŋ āmantesi– ‘aññāsiŋ kho ahaŋ, ānanda– “nevāyaŋ udāyī moghapuriso adhicittaŋ anuyutto viharatī” ti. Kati nu kho, ānanda, anussatiţţhānānī’ ti?

‘Pañca, bhante, anussatiţţhānāni. Katamāni pañca? Idha, bhante, bhikkhu vivicceva kāmehi …pe… tatiyaŋ jhānaŋ upasampajja viharati. Idaŋ, bhante, anussatiţţhānaŋ evaŋ bhāvitaŋ evaŋ bahulīkataŋ diţţhadhammasukhavihārāya saŋvattati.

‘Puna caparaŋ, bhante, bhikkhu ālokasaññaŋ manasi karoti, divā saññaŋ adhiţţhāti, yathā divā tathā rattiŋ, yathā rattiŋ tathā divā; iti vivaţena cetasā (p. 2.285) apariyonaddhena sappabhāsaŋ cittaŋ bhāveti. Idaŋ, bhante, anussatiţţhānaŋ evaŋ bhāvitaŋ evaŋ bahulīkataŋ ñāņadassanappaţilābhāya saŋvattati.

‘Puna caparaŋ, bhante, bhikkhu imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati – “atthi imasmiŋ kāye kesā lomā nakhā dantā taco maŋsaŋ nhāru aţţhi aţţhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguņaŋ udariyaŋ karīsaŋ pittaŋ semhaŋ pubbo lohitaŋ sedo medo assu vasā kheļo singhāņikā lasikā muttan” ti. Idaŋ, bhante anussatiţţhānaŋ evaŋ bhāvitaŋ evaŋ bahulīkataŋ kāmarāgappahānāya saŋvattati.

‘Puna caparaŋ, bhante, bhikkhu seyyathāpi passeyya sarīraŋ sīvathikāya chađđitaŋ ekāhamataŋ vā dvīhamataŋ vā tīhamataŋ vā uddhumātakaŋ vinīlakaŋ vipubbakajātaŋ. So imameva kāyaŋ evaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto”’ ti .

‘Seyyathāpi vā pana passeyya sarīraŋ sīvathikāya chađđitaŋ kākehi vā khajjamānaŋ kulalehi vā khajjamānaŋ gijjhehi vā khajjamānaŋ sunakhehi vā khajjamānaŋ singālehi vā khajjamānaŋ vividhehi vā pāņakajātehi khajjamānaŋ. So imameva kāyaŋ evaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto”’ ti.

‘Seyyathāpi vā pana passeyya sarīraŋ sīvathikāya chađđitaŋ aţţhikasankhalikaŋ samaŋsalohitaŋ nhārusambandhaŋ …pe… aţţhikasankhalikaŋ nimmaŋsalohitamakkhitaŋ nhārusambandhaŋ… aţţhikasankhalikaŋ apagatamaŋsalohitaŋ nhārusambandhaŋ. Aţţhikāni apagatasambandhāni disāvidisāvikkhittāni, aññena hatthaţţhikaŋ aññena pādaţţhikaŋ aññena janghaţţhikaŋ aññena ūruţţhikaŋ aññena kaţiţţhikaŋ aññena phāsukaţţhikaŋ (p. 2.286) aññena piţţhikaņţakaţţhikaŋ aññena khandhaţţhikaŋ aññena gīvaţţhikaŋ aññena hanukaţţhikaŋ aññena dantakaţţhikaŋ aññena sīsakaţāhaŋ, aţţhikāni setāni sankhavaņņappaţibhāgāni aţţhikāni puñjakitāni terovassikāni aţţhikāni pūtīni cuņņakajātāni. So imameva kāyaŋ evaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti. Idaŋ, bhante, anussatiţţhānaŋ evaŋ bhāvitaŋ evaŋ bahulīkataŋ asmimānasamugghātāya saŋvattati.

‘Puna caparaŋ, bhante, bhikkhu sukhassa ca pahānā …pe… catutthaŋ jhānaŋ upasampajja viharati. Idaŋ, bhante, anussatiţţhānaŋ evaŋ bhāvitaŋ evaŋ bahulīkataŋ anekadhātupaţivedhāya saŋvattati. Imāni kho, bhante, pañca anussatiţţhānānī’ ti.

‘Sādhu, sādhu, ānanda! Tena hi tvaŋ, ānanda, idampi chaţţhaŋ anussatiţţhānaŋ dhārehi. Idhānanda, bhikkhu satova abhikkamati satova paţikkamati satova tiţţhati satova nisīdati satova seyyaŋ kappeti satova kammaŋ adhiţţhāti. Idaŋ, ānanda, anussatiţţhānaŋ evaŋ bhāvitaŋ evaŋ bahulīkataŋ satisampajaññāya saŋvattatī’ ti. Navamaŋ.

10. Anuttariyasuttaŋ
30. ‘Chayimāni, bhikkhave, anuttariyāni. Katamāni cha? Dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ, anussatānuttariyanti.

‘Katamañca bhikkhave, dassanānuttariyaŋ? Idha, bhikkhave, ekacco hatthiratanampi dassanāya gacchati, assaratanampi dassanāya gacchati, maņiratanampi dassanāya gacchati, uccāvacaŋ vā pana dassanāya gacchati, samaņaŋ vā brāhmaņaŋ vā micchādiţţhikaŋ micchāpaţipannaŋ dassanāya gacchati. Atthetaŋ, bhikkhave, dassanaŋ; netaŋ natthīti vadāmi. Tañca kho etaŋ, bhikkhave, dassanaŋ hīnaŋ gammaŋ pothujjanikaŋ anariyaŋ anatthasaŋhitaŋ, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo ca kho, bhikkhave, tathāgataŋ vā tathāgatasāvakaŋ vā dassanāya gacchati (p. 2.287) niviţţhasaddho niviţţhapemo ekantagato abhippasanno, etadānuttariyaŋ, bhikkhave, dassanānaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ tathāgataŋ vā tathāgatasāvakaŋ vā dassanāya gacchati niviţţhasaddho niviţţhapemo ekantagato abhippasanno. Idaŋ vuccati, bhikkhave, dassanānuttariyaŋ. Iti dassanānuttariyaŋ.

‘Savanānuttariyañca kathaŋ hoti? Idha, bhikkhave, ekacco bherisaddampi savanāya gacchati, vīņāsaddampi savanāya gacchati, gītasaddampi savanāya gacchati, uccāvacaŋ vā pana savanāya gacchati, samaņassa vā brāhmaņassa vā micchādiţţhikassa micchāpaţipannassa dhammassavanāya gacchati. Atthetaŋ, bhikkhave, savanaŋ; netaŋ natthīti vadāmi. Tañca kho etaŋ, bhikkhave, savanaŋ hīnaŋ gammaŋ pothujjanikaŋ anariyaŋ anatthasaŋhitaŋ, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo ca kho, bhikkhave, tathāgatassa vā tathāgatasāvakassa vā dhammassavanāya gacchati niviţţhasaddho niviţţhapemo ekantagato abhippasanno, etadānuttariyaŋ, bhikkhave, savanānaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ tathāgatassa vā tathāgatasāvakassa vā dhammassavanāya gacchati niviţţhasaddho niviţţhapemo ekantagato abhippasanno. Idaŋ vuccati, bhikkhave, savanānuttariyaŋ. Iti dassanānuttariyaŋ, savanānuttariyaŋ.

‘Lābhānuttariyañca kathaŋ hoti? Idha, bhikkhave, ekacco puttalābhampi labhati, dāralābhampi labhati, dhanalābhampi labhati, uccāvacaŋ vā pana lābhaŋ labhati, samaņe vā brāhmaņe vā micchādiţţhike micchāpaţipanne saddhaŋ paţilabhati. Attheso, bhikkhave, lābho; neso natthīti vadāmi. So ca kho eso, bhikkhave, lābho hīno gammo pothujjaniko anariyo anatthasaŋhito, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo ca kho, bhikkhave, tathāgate vā tathāgatasāvake vā (p. 2.288) saddhaŋ paţilabhati niviţţhasaddho niviţţhapemo ekantagato abhippasanno, etadānuttariyaŋ, bhikkhave, lābhānaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ tathāgate vā tathāgatasāvake vā saddhaŋ paţilabhati niviţţhasaddho niviţţhapemo ekantagato abhippasanno. Idaŋ vuccati, bhikkhave, lābhānuttariyaŋ. Iti dassanānuttariyaŋ, savanānuttariyaŋ, lābhānuttariyaŋ.

‘Sikkhānuttariyañca kathaŋ hoti? Idha, bhikkhave, ekacco hatthismimpi sikkhati, assasmimpi sikkhati, rathasmimpi sikkhati, dhanusmimpi sikkhati, tharusmimpi sikkhati, uccāvacaŋ vā pana sikkhati, samaņassa vā brāhmaņassa vā micchādiţţhikassa micchāpaţipannassa sikkhati. Atthesā, bhikkhave, sikkhā; nesā natthīti vadāmi. Sā ca kho esā, bhikkhave, sikkhā hīnā gammā pothujjanikā anariyā anatthasaŋhitā, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo ca kho, bhikkhave, tathāgatappavedite dhammavinaye adhisīlampi sikkhati, adhicittampi sikkhati, adhipaññampi sikkhati niviţţhasaddho niviţţhapemo ekantagato abhippasanno, etadānuttariyaŋ, bhikkhave, sikkhānaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya yadidaŋ tathāgatappavedite dhammavinaye adhisīlampi sikkhati, adhicittampi sikkhati, adhipaññampi sikkhati, niviţţhasaddho niviţţhapemo ekantagato abhippasanno. Idaŋ vuccati, bhikkhave, sikkhānuttariyaŋ. Iti dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ.

‘Pāricariyānuttariyañca kathaŋ hoti? Idha, bhikkhave, ekacco khattiyampi paricarati, brāhmaņampi paricarati, gahapatimpi paricarati, uccāvacaŋ vā pana paricarati, samaņaŋ vā brāhmaņaŋ vā micchādiţţhikaŋ micchāpaţipannaŋ paricarati. Atthesā, bhikkhave, pāricariyā; nesā natthīti vadāmi. Sā ca kho esā, bhikkhave, pāricariyā hīnā gammā pothujjanikā anariyā anatthasaŋhitā, na nibbidāya …pe… na nibbānāya saŋvattati. Yo ca kho, bhikkhave, tathāgataŋ vā tathāgatasāvakaŋ vā paricarati niviţţhasaddho niviţţhapemo ekantagato abhippasanno (p. 2.289) etadānuttariyaŋ, bhikkhave, pāricariyānaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ tathāgataŋ vā tathāgatasāvakaŋ vā paricarati niviţţhasaddho niviţţhapemo ekantagato abhippasanno. Idaŋ vuccati, bhikkhave, pāricariyānuttariyaŋ. Iti dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ.

‘Anussatānuttariyañca kathaŋ hoti? Idha, bhikkhave, ekacco puttalābhampi anussarati, dāralābhampi anussarati, dhanalābhampi anussarati, uccāvacaŋ vā pana lābhaŋ anussarati, samaņaŋ vā brāhmaņaŋ vā micchādiţţhikaŋ micchāpaţipannaŋ anussarati. Atthesā, bhikkhave, anussati; nesā natthīti vadāmi. Sā ca kho esā, bhikkhave, anussati hīnā gammā pothujjanikā anariyā anatthasaŋhitā, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo ca kho, bhikkhave, tathāgataŋ vā tathāgatasāvakaŋ vā anussarati niviţţhasaddho niviţţhapemo ekantagato abhippasanno, etadānuttariyaŋ, bhikkhave, anussatīnaŋ sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ tathāgataŋ vā tathāgatasāvakaŋ vā anussarati niviţţhasaddho niviţţhapemo ekantagato abhippasanno. Idaŋ vuccati, bhikkhave, anussatānuttariyaŋ. Imāni kho, bhikkhave, cha anuttariyānī’ ti.


‘Ye dassanānuttaraŋ laddhā, savanañca anuttaraŋ.


Lābhānuttariyaŋ laddhā, sikkhānuttariye ratā .


‘Upaţţhitā pāricariyā, bhāvayanti anussatiŋ;


Vivekappaţisaŋyuttaŋ, khemaŋ amatagāminiŋ.


‘Appamāde pamuditā, nipakā sīlasaŋvutā;


Te ve kālena paccenti, yattha dukkhaŋ nirujjhatī’ ti. Dasamaŋ.

Anuttariyavaggo tatiyo.

Tassuddānaŋ–

Sāmako (p. 2.290) aparihāniyo, bhayaŋ himavānussati;

Kaccāno dve ca samayā, udāyī anuttariyenāti.

4. Devatāvaggo

1. Sekhasuttaŋ
31. ‘Chayime bhikkhave, dhammā sekhassa bhikkhuno parihānāya saŋvattanti. Katame cha? Kammārāmatā bhassārāmatā, niddārāmatā, sangaņikārāmatā, indriyesu aguttadvāratā, bhojane amattaññutā– ime kho, bhikkhave, cha dhammā sekhassa bhikkhuno parihānāya saŋvattanti.

‘Chayime, bhikkhave, dhammā sekhassa bhikkhuno aparihānāya saŋvattanti. Katame cha? Na kammārāmatā, na bhassārāmatā, na niddārāmatā, na sangaņikārāmatā, indriyesu guttadvāratā, bhojane mattaññutā– ime kho bhikkhave, cha dhammā sekhassa bhikkhuno aparihānāya saŋvattantī’ ti. Paţhamaŋ.

2. Paţhama-aparihānasuttaŋ
32. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca–

‘Chayime, bhante, dhammā bhikkhuno aparihānāya saŋvattanti. Katame cha? Satthugāravatā, dhammagāravatā, sanghagāravatā, sikkhāgāravatā, appamādagāravatā, paţisanthāragāravatā – ime kho, bhante, cha dhammā bhikkhuno aparihānāya saŋvattantī’ ti. Idamavoca sā devatā. Samanuñño satthā ahosi. Atha kho sā devatā ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyi.

Atha (p. 2.291) kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “chayime, bhante, dhammā bhikkhuno aparihānāya saŋvattanti. Katame cha? Satthugāravatā, dhammagāravatā, sanghagāravatā, sikkhāgāravatā, appamādagāravatā, paţisanthāragāravatā– ime kho, bhante, cha dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.


‘Satthugaru dhammagaru, sanghe ca tibbagāravo;


Appamādagaru bhikkhu, paţisanthāragāravo.


Abhabbo parihānāya, nibbānasseva santike’ ti. Dutiyaŋ.

3. Dutiya-aparihānasuttaŋ
33. ‘Imaŋ, bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “chayime, bhante, dhammā bhikkhuno aparihānāya saŋvattanti. Katame cha? Satthugāravatā, dhammagāravatā, sanghagāravatā, sikkhāgāravatā, hirigāravatā, ottappagāravatā– ime kho, bhante, cha dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.


‘Satthugaru dhammagaru, sanghe ca tibbagāravo;


Hiri-ottappasampanno, sappatisso sagāravo.


Abhabbo parihānāya, nibbānasseva santike’ ti. Tatiyaŋ.

4. Mahāmoggallānasuttaŋ
34. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmato mahāmoggallānassa rahogatassa (p. 2.292) paţisallīnassa evaŋ cetaso parivitakko udapādi– ‘katamesānaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti Tena kho pana samayena tisso nāma bhikkhu adhunākālankato aññataraŋ brahmalokaŋ upapanno hoti. Tatrapi naŋ evaŋ jānanti– ‘ tisso brahmā mahiddhiko mahānubhāvo’ ti.

Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya, evamevaŋ– jetavane antarahito tasmiŋ brahmaloke pāturahosi. Addasā kho tisso brahmā āyasmantaŋ mahāmoggallānaŋ dūratova āgacchantaŋ. Disvāna āyasmantaŋ mahāmoggallānaŋ etadavoca– ‘ehi kho, mārisa moggallāna; svāgataŋ, mārisa moggallāna; cirassaŋ kho, mārisa moggallāna; imaŋ pariyāyamakāsi, yadidaŋ idhāgamanāya. Nisīda, mārisa moggallāna, idamāsanaŋ paññattan’ ti. Nisīdi kho āyasmā mahāmoggallāno paññatte āsane. Tissopi kho brahmā āyasmantaŋ mahāmoggallānaŋ abhivādetvā ekamantaŋ nisīdi. Ekamantaŋ nisinnaŋ kho tissaŋ brahmānaŋ āyasmā mahāmoggallāno etadavoca–

‘Katamesānaŋ kho, tissa, devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti? ‘Cātumahārājikānaŋ kho, mārisa moggallāna, devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti.

‘Sabbesaññeva nu kho, tissa, cātumahārājikānaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti? ‘Na kho, mārisa moggallāna, sabbesaŋ cātumahārājikānaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā” ti. Ye kho te, mārisa moggallāna, cātumahārājikā devā buddhe aveccappasādena asamannāgatā dhamme aveccappasādena asamannāgatā sanghe aveccappasādena asamannāgatā ariyakantehi sīlehi (p. 2.293) asamannāgatā na tesaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā” ti. Ye ca kho te, mārisa moggallāna, cātumahārājikā devā buddhe aveccappasādena samannāgatā, dhamme aveccappasādena samannāgatā, sanghe aveccappasādena samannāgatā ariyakantehi sīlehi samannāgatā, tesaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti.

‘Cātumahārājikānaññeva nu kho, tissa, devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā” ti udāhu tāvatiŋsānampi devānaŋ …pe… yāmānampi devānaŋ… tusitānampi devānaŋ… nimmānaratīnampi devānaŋ… paranimmitavasavattīnampi devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti? ‘Paranimmitavasavattīnampi kho, mārisa moggallāna, devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti.

‘Sabbesaññeva nu kho, tissa, paranimmitavasavattīnaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti? ‘Na kho, mārisa moggallāna, sabbesaŋ paranimmitavasavattīnaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā” ti. Ye kho te, mārisa moggallāna, paranimmitavasavattī devā buddhe aveccappasādena asamannāgatā, dhamme aveccappasādena asamannāgatā, sanghe aveccappasādena asamannāgatā, ariyakantehi sīlehi asamannāgatā, na tesaŋ devānaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā” ti. Ye ca kho te, mārisa moggallāna, paranimmitavasavattī devā buddhe aveccappasādena samannāgatā, dhamme aveccappasādena samannāgatā, sanghe aveccappasādena samannāgatā, ariyakantehi sīlehi samannāgatā tesaŋ evaŋ ñāņaŋ hoti– “sotāpannā nāma avinipātadhammā niyatā sambodhiparāyaņā”’ ti.

Atha kho āyasmā mahāmoggallāno tissassa brahmuno bhāsitaŋ abhinanditvā anumoditvā ‘seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ– “brahmaloke antarahito jetavane pāturahosī”’ ti. Catutthaŋ.

5. Vijjābhāgiyasuttaŋ
35. ‘Chayime (p. 2.294) bhikkhave, dhammā vijjābhāgiyā. Katame cha? Aniccasaññā, anicce dukkhasaññā, dukkhe anattasaññā, pahānasaññā, virāgasaññā, nirodhasaññā– ime kho, bhikkhave, cha dhammā vijjābhāgiyā’ ti. Pañcamaŋ.

6. Vivādamūlasuttaŋ
36. ‘Chayimāni, bhikkhave, vivādamūlāni. Katamāni cha? Idha, bhikkhave, bhikkhu kodhano hoti upanāhī. Yo so, bhikkhave, bhikkhu kodhano hoti upanāhī so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu satthari agāravo viharati appatisso, dhamme agāravo viharati appatisso, sanghe agāravo viharati appatisso, sikkhāya na paripūrakārī so sanghe vivādaŋ janeti, yo hoti vivādo bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Evarūpaŋ ce tumhe, bhikkhave, vivādamūlaŋ ajjhattaŋ vā bahiddhā vā samanupasseyyātha. Tatra tumhe, bhikkhave, tasseva pāpakassa vivādamūlassa pahānāya vāyameyyātha. Evarūpaŋ ce tumhe, bhikkhave, vivādamūlaŋ ajjhattaŋ vā bahiddhā vā na samanupasseyyātha, tatra tumhe, bhikkhave, tasseva pāpakassa vivādamūlassa āyatiŋ anavassavāya paţipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti.

‘Puna caparaŋ, bhikkhave, bhikkhu makkhī hoti paļāsī …pe… issukī hoti maccharī… saţho hoti māyāvī… pāpiccho hoti micchādiţţhi… sandiţţhiparāmāsī hoti ādhānaggāhī duppaţinissaggī. Yo so, bhikkhave, bhikkhu sandiţţhiparāmāsī hoti ādhānaggāhī duppaţinissaggī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu satthari agāravo viharati appatisso, dhamme …pe… sanghe agāravo viharati appatisso, sikkhāya na paripūrakārī, so sanghe vivādaŋ janeti, yo hoti vivādo bahujanāhitāya (p. 2.295) bahujanāsukhāya bahuno janassa anatthāya ahitāya dukkhāya devamanussānaŋ. Evarūpaŋ ce tumhe, bhikkhave, vivādamūlaŋ ajjhattaŋ vā bahiddhā vā samanupasseyyātha. Tatra tumhe, bhikkhave, tasseva pāpakassa vivādamūlassa pahānāya vāyameyyātha. Evarūpaŋ ce tumhe, bhikkhave, vivādamūlaŋ ajjhattaŋ vā bahiddhā vā na samanupasseyyātha. Tatra tumhe, bhikkhave, tasseva pāpakassa vivādamūlassa āyatiŋ anavassavāya paţipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti. Imāni kho, bhikkhave, cha vivādamūlānī’ ti. Chaţţhaŋ.

7. Chaļangadānasuttaŋ
37. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena veļukaņđakī nandamātā upāsikā sāriputtamoggallānappamukhe bhikkhusanghe chaļangasamannāgataŋ dakkhiņaŋ patiţţhāpeti. Addasā kho bhagavā dibbena cakkhunā visuddhena atikkantamānusakena veļukaņđakiŋ nandamātaraŋ upāsikaŋ sāriputtamoggallānappamukhe bhikkhusanghe chaļangasamannāgataŋ dakkhiņaŋ patiţţhāpentiŋ. Disvā bhikkhū āmantesi– ‘esā, bhikkhave, veļukaņđakī nandamātā upāsikā sāriputtamoggallānappamukhe bhikkhusanghe chaļangasamannāgataŋ dakkhiņaŋ patiţţhāpeti’.

‘Kathañca, bhikkhave, chaļangasamannāgatā dakkhiņā hoti? Idha, bhikkhave dāyakassa tīņangāni honti, paţiggāhakānaŋ tīņangāni. Katamāni dāyakassa tīņangāni? Idha, bhikkhave, dāyako pubbeva dānā sumano hoti, dadaŋ cittaŋ pasādeti, datvā attamano hoti. Imāni dāyakassa tīņangāni.

‘Katamāni paţiggāhakānaŋ tīņangāni? Idha, bhikkhave, paţiggāhakā vītarāgā vā honti rāgavinayāya vā paţipannā, vītadosā vā honti dosavinayāya vā paţipannā, vītamohā vā honti mohavinayāya vā paţipannā. Imāni paţiggāhakānaŋ tīņangāni. Iti dāyakassa tīņangāni, paţiggāhakānaŋ tīņangāni. Evaŋ kho, bhikkhave, chaļangasamannāgatā dakkhiņā hoti.

‘Evaŋ (p. 2.296) chaļangasamannāgatāya, bhikkhave, dakkhiņāya na sukaraŋ puññassa pamāņaŋ gahetuŋ– “ettako puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankhyeyyo appameyyo mahāpuññakkhandhotveva sankhaŋ gacchati.

‘Seyyathāpi, bhikkhave, mahāsamudde na sukaraŋ udakassa pamāņaŋ gahetuŋ– “ettakāni udakāļhakānīti vā ettakāni udakāļhakasatānīti vā ettakāni udakāļhakasahassānīti vā ettakāni udakāļhakasatasahassānī” ti vā. Atha kho asankhyeyyo appameyyo mahā-udakakkhandhotveva sankhaŋ gacchati. Evamevaŋ kho, bhikkhave, evaŋ chaļangasamannāgatāya dakkhiņāya na sukaraŋ puññassa pamāņaŋ gahetuŋ– “ettako puññābhisando kusalābhisando sukhassāhāro sovaggiko sukhavipāko saggasaŋvattaniko iţţhāya kantāya manāpāya hitāya sukhāya saŋvattatī” ti. Atha kho asankhyeyyo appameyyo mahāpuññakkhandhotveva sankhaŋ gacchatī’ ti.


 ‘Pubbeva dānā sumano, dadaŋ cittaŋ pasādaye;


Datvā attamano hoti, esā yaññassa sampadā.


‘Vītarāgā vītadosā, vītamohā anāsavā;


Khettaŋ yaññassa sampannaŋ, saññatā brahmacārayo .


‘Sayaŋ ācamayitvāna, datvā sakehi pāņibhi;


Attano parato ceso, yañño hoti mahapphalo.


 ‘Evaŋ yajitvā medhāvī, saddho muttena cetasā;


Abyāpajjaŋ sukhaŋ lokaŋ, paņđito upapajjatī’ ti. Sattamaŋ.

8. Attakārīsuttaŋ
38. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ (p. 2.297) etadavoca– ‘ahañhi, bho gotama, evaŋvādī evaŋdiţţhi– “natthi attakāro, natthi parakāro”’ ti. ‘Māhaŋ, brāhmaņa, evaŋvādiŋ evaŋdiţţhiŋ addasaŋ vā assosiŋ vā. Kathañhi nāma sayaŋ abhikkamanto, sayaŋ paţikkamanto evaŋ vakkhati– “natthi attakāro, natthi parakāro”’ ti!

‘Taŋ kiŋ maññasi, brāhmaņa, atthi ārabbhadhātū’ ti? ‘Evaŋ, bho’. ‘Ārabbhadhātuyā sati ārabbhavanto sattā paññāyantī’ ti? ‘Evaŋ, bho’. ‘Yaŋ kho, brāhmaņa, ārabbhadhātuyā sati ārabbhavanto sattā paññāyanti, ayaŋ sattānaŋ attakāro ayaŋ parakāro’.

‘Taŋ kiŋ maññasi, brāhmaņa, atthi nikkamadhātu …pe… atthi parakkamadhātu… atthi thāmadhātu… atthi ţhitidhātu… atthi upakkamadhātū’ ti? ‘Evaŋ, bho’. ‘Upakkamadhātuyā sati upakkamavanto sattā paññāyantī’ ti? ‘Evaŋ, bho’. ‘Yaŋ kho, brāhmaņa, upakkamadhātuyā sati upakkamavanto sattā paññāyanti, ayaŋ sattānaŋ attakāro ayaŋ parakāro’.

‘Māhaŋ, brāhmaņa, evaŋvādiŋ evaŋdiţţhiŋ addasaŋ vā assosiŋ vā. Kathañhi nāma sayaŋ abhikkamanto sayaŋ paţikkamanto evaŋ vakkhati– “natthi attakāro natthi parakāro”’ ti.

‘Abhikkantaŋ, bho gotama …pe… ajjatagge pāņupetaŋ saraņaŋ gatan’ ti! Aţţhamaŋ.

9. Nidānasuttaŋ
39. ‘Tīņimāni bhikkhave, nidānāni kammānaŋ samudayāya. Katamāni tīņi? Lobho nidānaŋ kammānaŋ samudayāya, doso nidānaŋ kammānaŋ samudayāya, moho nidānaŋ kammānaŋ samudayāya. Na, bhikkhave, lobhā alobho samudeti; atha kho, bhikkhave, lobhā lobhova samudeti. Na, bhikkhave, dosā adoso samudeti; atha kho, bhikkhave, dosā dosova samudeti. Na, bhikkhave, mohā amoho samudeti; atha kho, bhikkhave, mohā mohova samudeti. Na, bhikkhave, lobhajena kammena dosajena kammena mohajena kammena devā paññāyanti, manussā paññāyanti, yā vā panaññāpi kāci sugatiyo. Atha kho, bhikkhave, lobhajena kammena dosajena kammena mohajena kammena (p. 2.298) nirayo paññāyati tiracchānayoni paññāyati pettivisayo paññāyati, yā vā panaññāpi kāci duggatiyo. Imāni kho, bhikkhave, tīņi nidānāni kammānaŋ samudayāya.

‘Tīņimāni, bhikkhave, nidānāni kammānaŋ samudayāya. Katamāni tīņi? Alobho nidānaŋ kammānaŋ samudayāya, adoso nidānaŋ kammānaŋ samudayāya, amoho nidānaŋ kammānaŋ samudayāya. Na, bhikkhave, alobhā lobho samudeti; atha kho, bhikkhave, alobhā alobhova samudeti. Na, bhikkhave, adosā doso samudeti; atha kho, bhikkhave, adosā adosova samudeti. Na, bhikkhave, amohā moho samudeti; atha kho, bhikkhave, amohā amohova samudeti. Na, bhikkhave, alobhajena kammena adosajena kammena amohajena kammena nirayo paññāyati tiracchānayoni paññāyati pettivisayo paññāyati, yā vā panaññāpi kāci duggatiyo. Atha kho, bhikkhave, alobhajena kammena adosajena kammena amohajena kammena devā paññāyanti, manussā paññāyanti, yā vā panaññāpi kāci sugatiyo. Imāni kho, bhikkhave, tīņi nidānāni kammānaŋ samudayāyā’ ti. Navamaŋ.

10. Kimilasuttaŋ
40. Evaŋ me sutaŋ– ekaŋ samayaŋ bhagavā kimilāyaŋ viharati niculavane. Atha kho āyasmā kimilo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi Ekamantaŋ nisinno kho āyasmā kimilo bhagavantaŋ etadavoca– ‘ko nu kho, bhante, hetu ko paccayo yena tathāgate parinibbute saddhammo na ciraţţhitiko hotī’ ti? ‘Idha, kimila, tathāgate parinibbute bhikkhū bhikkhuniyo upāsakā upāsikāyo satthari agāravā viharanti appatissā, dhamme agāravā viharanti appatissā, sanghe agāravā viharanti appatissā, sikkhāya agāravā viharanti appatissā, appamāde agāravā viharanti appatissā, paţisanthāre agāravā viharanti appatissā. Ayaŋ kho, kimila, hetu ayaŋ paccayo yena tathāgate parinibbute saddhammo na ciraţţhitiko hoti’.

‘Ko (p. 2.299) pana, bhante, hetu ko paccayo yena tathāgate parinibbute saddhammo ciraţţhitiko hotī’ ti? ‘Idha, kimila, tathāgate parinibbute bhikkhū bhikkhuniyo upāsakā upāsikāyo satthari sagāravā viharanti sappatissā, dhamme sagāravā viharanti sappatissā, sanghe sagāravā viharanti sappatissā, sikkhāya sagāravā viharanti sappatissā, appamāde sagāravā viharanti sappatissā, paţisanthāre sagāravā viharanti sappatissā. Ayaŋ kho, kimila, hetu ayaŋ paccayo yena tathāgate parinibbute saddhammo ciraţţhitiko hotī’ ti. Dasamaŋ.

11. Dārukkhandhasuttaŋ
41. Evaŋ me sutaŋ– ekaŋ samayaŋ āyasmā sāriputto rājagahe viharati gijjhakūţe pabbate. Atha kho āyasmā sāriputto pubbaņhasamayaŋ nivāsetvā pattacīvaramādāya sambahulehi bhikkhūhi saddhiŋ gijjhakūţā pabbatā orohanto addasa aññatarasmiŋ padese mahantaŋ dārukkhandhaŋ. Disvā bhikkhū āmantesi– ‘passatha no, āvuso, tumhe amuŋ mahantaŋ dārukkhandhan’ ti? ‘Evamāvuso’ ti.

‘Ākankhamāno, āvuso, bhikkhu iddhimā cetovasippatto amuŋ dārukkhandhaŋ pathavītveva adhimucceyya. Taŋ kissa hetu? Atthi, āvuso amumhi dārukkhandhe pathavīdhātu, yaŋ nissāya bhikkhu iddhimā cetovasippatto amuŋ dārukkhandhaŋ pathavītveva adhimucceyya. Ākankhamāno, āvuso, bhikkhu iddhimā cetovasippatto amuŋ dārukkhandhaŋ āpotveva adhimucceyya …pe… tejotveva adhimucceyya… vāyotveva adhimucceyya… subhantveva adhimucceyya… asubhantveva adhimucceyya. Taŋ kissa hetu? Atthi, āvuso, amumhi dārukkhandhe asubhadhātu, yaŋ nissāya bhikkhu iddhimā cetovasippatto amuŋ dārukkhandhaŋ asubhantveva adhimucceyyā’ ti. Ekādasamaŋ.

12. Nāgitasuttaŋ
42. Evaŋ me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena icchānangalaŋ nāma kosalānaŋ brāhmaņagāmo tadavasari. Tatra sudaŋ bhagavā icchānangale viharati (p. 2.300) icchānangalavanasaņđe. Assosuŋ kho icchānangalakā brāhmaņagahapatikā– ‘samaņo khalu, bho, gotamo sakyaputto sakyakulā pabbajito icchānangalaŋ anuppatto icchānangale viharati icchānangalavanasaņđe. Taŋ kho pana bhavantaŋ gotamaŋ evaŋ kalyāņo kittisaddo abbhuggato– “itipi so bhagavā arahaŋ sammāsambuddho vijjācaraņasampanno …pe… buddho bhagavā” ti. So imaŋ lokaŋ sadevakaŋ …pe… arahataŋ dassanaŋ hotī’ ti. Atha kho icchānangalakā brāhmaņagahapatikā tassā rattiyā accayena pahūtaŋ khādanīyaŋ bhojanīyaŋ ādāya yena icchānangalavanasaņđo tenupasankamiŋsu; upasankamitvā bahidvārakoţţhake aţţhaŋsu uccāsaddā mahāsaddā.

Tena kho pana samayena āyasmā nāgito bhagavato upaţţhāko hoti. Atha kho bhagavā āyasmantaŋ nāgitaŋ āmantesi – ‘ke pana te, nāgita, uccāsaddā mahāsaddā kevaţţā maññe macchavilope’ ti? ‘Ete, bhante, icchānangalakā brāhmaņagahapatikā pahūtaŋ khādanīyaŋ bhojanīyaŋ ādāya bahidvārakoţţhake ţhitā bhagavantaŋyeva uddissa bhikkhusanghañcā’ ti. ‘Māhaŋ, nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa nikāmalābhī assa akicchalābhī akasiralābhī, yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī, so taŋ mīļhasukhaŋ middhasukhaŋ lābhasakkārasilokasukhaŋ sādiyeyyā’ ti.

‘Adhivāsetu dāni, bhante, bhagavā; adhivāsetu, sugato; adhivāsanakālo dāni, bhante, bhagavato. Yena yeneva dāni, bhante, bhagavā gamissati, tanninnāva bhavissanti brāhmaņagahapatikā negamā ceva jānapadā ca. Seyyathāpi, bhante, thullaphusitake deve vassante yathāninnaŋ udakāni pavattanti; evamevaŋ kho, bhante, yena yeneva dāni bhagavā gamissati, tanninnāva bhavissanti brāhmaņagahapatikā negamā ceva jānapadā ca. Taŋ kissa hetu? Tathā hi, bhante, bhagavato sīlapaññāņan’ ti.

‘Māhaŋ, nāgita, yasena samāgamaŋ, mā ca mayā yaso. Yo kho, nāgita, nayimassa nekkhammasukhassa pavivekasukhassa upasamasukhassa sambodhasukhassa (p. 2.301) nikāmalābhī assa akicchalābhī akasiralābhī, yassāhaŋ nekkhammasukhassa pavivekasukhassa upasamasukhassa sambodhasukhassa nikāmalābhī akicchalābhī akasiralābhī, so taŋ mīļhasukhaŋ middhasukhaŋ lābhasakkārasilokasukhaŋ sādiyeyya.

‘Idhāhaŋ, nāgita, bhikkhuŋ passāmi gāmantavihāriŋ samāhitaŋ nisinnaŋ. Tassa mayhaŋ, nāgita, evaŋ hoti– “idānimaŋ āyasmantaŋ ārāmiko vā upaţţhahissati samaņuddeso vā taŋ tamhā samādhimhā cāvessatī” ti. Tenāhaŋ, nāgita, tassa bhikkhuno na attamano homi gāmantavihārena. Idha panāhaŋ, nāgita, bhikkhuŋ passāmi āraññikaŋ araññe pacalāyamānaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā imaŋ niddākilamathaŋ paţivinodetvā araññasaññaŋyeva manasi karissati ekattan” ti. Tenāhaŋ, nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi āraññikaŋ araññe asamāhitaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā asamāhitaŋ vā cittaŋ samādahissati, samāhitaŋ vā cittaŋ anurakkhissatī” ti. Tenāhaŋ, nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi āraññikaŋ araññe samāhitaŋ nisinnaŋ. Tassa mayhaŋ, nāgita, evaŋ hoti– “idāni ayamāyasmā avimuttaŋ vā cittaŋ vimocessati, vimuttaŋ vā cittaŋ anurakkhissatī” ti. Tenāhaŋ, nāgita, tassa bhikkhuno attamano homi araññavihārena.

‘Idha panāhaŋ, nāgita, bhikkhuŋ passāmi gāmantavihāriŋ lābhiŋ cīvarapiņđapātasenāsanagilānappaccayabhesajjaparikkhārānaŋ. So taŋ lābhasakkārasilokaŋ nikāmayamāno riñcati paţisallānaŋ riñcati araññavanapatthāni pantāni senāsanāni; gāmanigamarājadhāniŋ osaritvā vāsaŋ kappeti. Tenāhaŋ, nāgita, tassa bhikkhuno na attamano homi gāmantavihārena.

‘Idha (p. 2.302) panāhaŋ, nāgita, bhikkhuŋ passāmi āraññikaŋ lābhiŋ cīvarapiņđapātasenāsanagilānappaccayabhesajjaparikkhārānaŋ. So taŋ lābhasakkārasilokaŋ paţipaņāmetvā na riñcati paţisallānaŋ na riñcati araññavanapatthāni pantāni senāsanāni. Tenāhaŋ, nāgita, tassa bhikkhuno attamano homi araññavihārena. Yasmāhaŋ, nāgita, samaye addhānamaggappaţipanno na kañci passāmi purato vā pacchato vā, phāsu me, nāgita, tasmiŋ samaye hoti antamaso uccārapassāvakammāyā’ ti. Dvādasamaŋ.

Devatāvaggo catuttho.

Tassuddānaŋ–

Sekhā dve aparihāni, moggallāna vijjābhāgiyā;

Vivādadānattakārī nidānaŋ, kimiladārukkhandhena nāgitoti.

5. Dhammikavaggo

1. Nāgasuttaŋ
43. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho bhagavā pubbaņhasamayaŋ nivāsetvā pattacīvaramādāya sāvatthiyaŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkanto āyasmantaŋ ānandaŋ āmantesi – ‘āyāmānanda yena pubbārāmo migāramātupāsādo tenupasankamissāma divāvihārāyā’ ti. ‘Evaŋ, bhante’ ti kho āyasmā ānando bhagavato paccassosi.

Atha kho bhagavā āyasmatā ānandena saddhiŋ yena pubbārāmo migāramātupāsādo tenupasankami. Atha kho bhagavā sāyanhasamayaŋ paţisallānā vuţţhito āyasmantaŋ ānandaŋ āmantesi– ‘āyāmānanda, yena pubbakoţţhako tenupasankamissāma gattāni parisiñcitun’ ti. ‘Evaŋ, bhante’ ti (p. 2.303) kho āyasmā ānando bhagavato paccassosi. Atha kho bhagavā āyasmatā ānandena saddhiŋ yena pubbakoţţhako tenupasankami gattāni parisiñcituŋ. Pubbakoţţhake gattāni parisiñcitvā paccuttaritvā ekacīvaro aţţhāsi gattāni pubbāpayamāno.

Tena kho pana samayena rañño pasenadissa kosalassa seto nāma nāgo mahātūriya tāļitavāditena pubbakoţţhakā paccuttarati. Apissu taŋ jano disvā evamāha– ‘abhirūpo vata, bho, rañño nāgo; dassanīyo vata, bho, rañño nāgo; pāsādiko vata, bho, rañño nāgo; kāyupapanno vata, bho, rañño nāgo’ ti! Evaŋ vutte āyasmā udāyī bhagavantaŋ etadavoca– ‘hatthimeva nu kho, bhante, mahantaŋ brahantaŋ kāyupapannaŋ jano disvā evamāha– “nāgo vata, bho, nāgo” ti, udāhu aññampi kañci mahantaŋ brahantaŋ kāyupapannaŋ jano disvā evamāha– “nāgo vata, bho, nāgo”’ ti? ‘Hatthimpi kho, udāyi, mahantaŋ brahantaŋ kāyupapannaŋ jano disvā evamāha– “nāgo vata, bho, nāgo” ti! Assampi kho, udāyi, mahantaŋ brahantaŋ …pe… goņampi kho, udāyi mahantaŋ brahantaŋ …pe… uragampi kho, udāyi, mahantaŋ brahantaŋ …pe… rukkhampi kho, udāyi mahantaŋ brahantaŋ …pe… manussampi kho, udāyi, mahantaŋ brahantaŋ kāyupapannaŋ jano disvā evamāha– “nāgo vata, bho, nāgo” ti! Api ca, udāyi, yo sadevake loke samārake sabrahmake sassamaņabrāhmaņiyā pajāya sadevamanussāya āguŋ na karoti kāyena vācāya manasā, tamahaŋ “nāgo” ti brūmī’ ti.

‘Acchariyaŋ, bhante, abbhutaŋ, bhante! Yāva subhāsitaŋ cidaŋ, bhante, bhagavatā– api ca, udāyi, yo sadevake loke samārake sabrahmake sassamaņabrāhmaņiyā pajāya sadevamanussāya āguŋ na karoti kāyena vācāya manasā, tamahaŋ “nāgo” ti brūmī’ ti. Idañca panāhaŋ, bhante, bhagavatā subhāsitaŋ imāhi gāthāhi anumodāmi–


‘Manussabhūtaŋ sambuddhaŋ, attadantaŋ samāhitaŋ;


Iriyamānaŋ brahmapathe, cittassūpasame rataŋ.


‘Yaŋ (p. 2.304) manussā namassanti, sabbadhammāna pāraguŋ;


Devāpi taŋ namassanti, iti me arahato sutaŋ.


‘Sabbasaŋyojanātītaŋ, vanā nibbana māgataŋ;


Kāmehi nekkhammarataŋ, muttaŋ selāva kañcanaŋ.


‘Sabbe accarucī nāgo, himavāññe siluccaye;


Sabbesaŋ nāganāmānaŋ, saccanāmo anuttaro.


‘Nāgaŋ vo kittayissāmi, na hi āguŋ karoti so;


Soraccaŋ avihiŋsā ca, pādā nāgassa te duve.


‘Tapo ca brahmacariyaŋ, caraņā nāgassa tyāpare;


Saddhāhattho mahānāgo, upekkhāsetadantavā.


‘Sati gīvā siro paññā, vīmaŋsā dhammacintanā;



Dhammakucchisamātapo, viveko tassa vāladhi.


‘So jhāyī assāsarato, ajjhattaŋ susamāhito .


Gacchaŋ samāhito nāgo, ţhito nāgo samāhito.


‘Seyyaŋ samāhito nāgo, nisinnopi samāhito;


Sabbattha saŋvuto nāgo, esā nāgassa sampadā.


‘Bhuñjati anavajjāni, sāvajjāni na bhuñjati;


Ghāsamacchādanaŋ laddhā, sannidhiŋ parivajjayaŋ.


‘Saŋyojanaŋ aņuŋ thūlaŋ, sabbaŋ chetvāna bandhanaŋ;


Yena yeneva gacchati, anapekkhova gacchati.


‘Yathāpi udake jātaŋ, puņđarīkaŋ pavađđhati;


Nupalippati toyena, sucigandhaŋ manoramaŋ.


‘Tatheva loke sujāto, buddho loke viharati;


Nupalippati lokena, toyena padumaŋ yathā.


‘Mahāginīva (p. 2.305) jalito, anāhārūpasammati.


Sankhāresūpasantesu, nibbutoti pavuccati.


‘Atthassāyaŋ viññāpanī, upamā viññūhi desitā;


Viññassanti mahānāgā, nāgaŋ nāgena desitaŋ.


‘Vītarāgo vītadoso, vītamoho anāsavo;


Sarīraŋ vijahaŋ nāgo, parinibbissati anāsavo’ ti. Paţhamaŋ.

2. Migasālāsuttaŋ
44. Atha kho āyasmā ānando pubbaņhasamayaŋ nivāsetvā pattacīvaramādāya yena migasālāya upāsikāya nivesanaŋ tenupasankami; upasankamitvā paññatte āsane nisīdi. Atha kho migasālā upāsikā yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinnā kho migasālā upāsikā āyasmantaŋ ānandaŋ etadavoca–

‘Kathaŋ kathaŋ nāmāyaŋ, bhante ānanda, bhagavatā dhammo desito aññeyyo, yatra hi nāma brahmacārī ca abrahmacārī ca ubho samasamagatikā bhavissanti abhisamparāyaŋ Pitā me, bhante, purāņo brahmacārī ahosi ārācārī virato methunā gāmadhammā. So kālankato bhagavatā byākato sakadāgāmisatto tusitaŋ kāyaŋ upapannoti. Petteyyopi me, bhante, isidatto abrahmacārī ahosi sadārasantuţţho. Sopi kālankato bhagavatā byākato sakadāgāmipatto tusitaŋ kāyaŋ upapannoti. Kathaŋ kathaŋ nāmāyaŋ, bhante ānanda, bhagavatā dhammo desito aññeyyo, yatra hi nāma brahmacārī ca abrahmacārī ca ubho samasamagatikā bhavissanti abhisamparāyan’ ti? ‘Evaŋ kho panetaŋ, bhagini, bhagavatā byākatan’ ti.

Atha (p. 2.306) kho āyasmā ānando migasālāya upāsikāya nivesane piņđapātaŋ gahetvā uţţhāyāsanā pakkāmi. Atha kho āyasmā ānando pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya yena migasālāya upāsikāya nivesanaŋ tenupasankamiŋ; upasankamitvā paññatte āsane nisīdiŋ. Atha kho, bhante, migasālā upāsikā yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnā kho, bhante, migasālā upāsikā maŋ etadavoca – “kathaŋ kathaŋ nāmāyaŋ, bhante ānanda, bhagavatā dhammo desito aññeyyo, yatra hi nāma brahmacārī ca abrahmacārī ca ubho samasamagatikā bhavissanti abhisamparāyaŋ. Pitā me, bhante, purāņo brahmacārī ahosi ārācārī virato methunā gāmadhammā. So kālankato bhagavatā byākato sakadāgāmipatto tusitaŋ kāyaŋ upapannoti. Petteyyopi me, bhante, isidatto abrahmacārī ahosi sadārasantuţţho. Sopi kālankato bhagavatā byākato sakadāgāmipatto tusitaŋ kāyaŋ upapannoti. Kathaŋ kathaŋ nāmāyaŋ, bhante ānanda, bhagavatā dhammo desito aññeyyo, yatra hi nāma brahmacārī ca abrahmacārī ca ubho samasamagatikā bhavissanti abhisamparāyan” ti? Evaŋ vutte ahaŋ, bhante, migasālaŋ upāsikaŋ etadavocaŋ– “evaŋ kho panetaŋ, bhagini, bhagavatā byākatan”’ ti.

‘Kā cānanda, migasālā upāsikā bālā abyattā ammakā ammakasaññā, ke ca purisapuggalaparopariyañāņe? Chayime, ānanda, puggalā santo saŋvijjamānā lokasmiŋ.

‘Katame cha? Idhānanda, ekacco puggalo sorato hoti sukhasaŋvāso, abhinandanti sabrahmacārī ekattavāsena. Tassa savanenapi akataŋ hoti, bāhusaccenapi akataŋ hoti, diţţhiyāpi appaţividdhaŋ hoti, sāmāyikampi vimuttiŋ na labhati. So kāyassa bhedā paraŋ (p. 2.307) maraņā hānāya pareti no visesāya, hānagāmīyeva hoti no visesagāmī.

‘Idha panānanda, ekacco puggalo sorato hoti sukhasaŋvāso, abhinandanti sabrahmacārī ekattavāsena. Tassa savanenapi kataŋ hoti, bāhusaccenapi kataŋ hoti, diţţhiyāpi paţividdhaŋ hoti, sāmāyikampi vimuttiŋ labhati. So kāyassa bhedā paraŋ maraņā visesāya pareti no hānāya, visesagāmīyeva hoti no hānagāmī.

‘Tatrānanda, pamāņikā pamiņanti– “imassapi teva dhammā aparassapi teva dhammā, kasmā tesaŋ eko hīno eko paņīto” ti! Tañhi tesaŋ, ānanda, hoti dīgharattaŋ ahitāya dukkhāya.

‘Tatrānanda yvāyaŋ puggalo sorato hoti sukhasaŋvāso, abhinandanti sabrahmacārī ekattavāsena, tassa savanenapi kataŋ hoti, bāhusaccenapi kataŋ hoti, diţţhiyāpi paţividdhaŋ hoti, sāmāyikampi vimuttiŋ labhati. Ayaŋ ānanda puggalo amunā purimena puggalena abhikkantataro ca paņītataro ca. Taŋ kissa hetu? Imaŋ hānanda, puggalaŋ dhammasoto nibbahati, tadantaraŋ ko jāneyya aññatra tathāgatena! Tasmātihānanda, mā puggalesu pamāņikā ahuvattha; mā puggalesu pamāņaŋ gaņhittha. Khaññati hānanda, puggalesu pamāņaŋ gaņhanto. Ahaŋ vā, ānanda, puggalesu pamāņaŋ gaņheyyaŋ, yo vā panassa mādiso.

‘Idha panānanda, ekaccassa puggalassa kodhamāno adhigato hoti, samayena samayañcassa lobhadhammā uppajjanti. Tassa savanenapi akataŋ hoti, bāhusaccenapi akataŋ hoti, diţţhiyāpi appaţividdhaŋ hoti, sāmāyikampi vimuttiŋ na labhati. So kāyassa bhedā paraŋ maraņā hānāya pareti no visesāya, hānagāmīyeva hoti no visesagāmī.

‘Idha panānanda, ekaccassa puggalassa kodhamāno adhigato hoti, samayena samayañcassa lobhadhammā uppajjanti. Tassa savanenapi kataŋ hoti …pe… no hānagāmī.

‘Tatrānanda (p. 2.308) pamāņikā pamiņanti …pe… yo vā panassa mādiso.

‘Idha, panānanda, ekaccassa puggalassa kodhamāno adhigato hoti, samayena samayañcassa vacīsankhārā uppajjanti. Tassa savanenapi akataŋ hoti …pe… sāmāyikampi vimuttiŋ na labhati. So kāyassa bhedā paraŋ maraņā hānāya pareti no visesāya, hānagāmīyeva hoti no visesagāmī.

‘Idha panānanda, ekaccassa puggalassa kodhamāno adhigato hoti, samayena samayañcassa vacīsankhārā uppajjanti. Tassa savanenapi kataŋ hoti, bāhusaccenapi kataŋ hoti, diţţhiyāpi paţividdhaŋ hoti, sāmāyikampi vimuttiŋ labhati. So kāyassa bhedā paraŋ maraņā visesāya pareti no hānāya, visesagāmīyeva hoti no hānagāmī.

‘Tatrānanda pamāņikā pamiņanti– “imassapi teva dhammā, aparassapi teva dhammā. Kasmā tesaŋ eko hīno, eko paņīto” ti? Tañhi tesaŋ, ānanda, hoti dīgharattaŋ ahitāya dukkhāya.

‘Tatrānanda, yassa puggalassa kodhamāno adhigato hoti, samayena samayañcassa vacīsankhārā uppajjanti, tassa savanenapi kataŋ hoti, bāhusaccenapi kataŋ hoti, diţţhiyāpi paţividdhaŋ hoti, sāmāyikampi vimuttiŋ labhati. Ayaŋ, ānanda, puggalo amunā purimena puggalena abhikkantataro ca paņītataro ca. Taŋ kissa hetu? Imaŋ hānanda, puggalaŋ dhammasoto nibbahati. Tadantaraŋ ko jāneyya aññatra tathāgatena! Tasmātihānanda, mā puggalesu pamāņikā ahuvattha; mā puggalesu pamāņaŋ gaņhittha. Khaññati hānanda, puggalesu pamāņaŋ gaņhanto. Ahaŋ vā, ānanda, puggalesu pamāņaŋ gaņheyyaŋ, yo vā panassa mādiso.

‘Kā cānanda, migasālā upāsikā bālā abyattā ammakā ammakasaññā, ke ca purisapuggalaparopariyañāņe! Ime kho, ānanda, cha puggalā santo saŋvijjamānā lokasmiŋ.

‘Yathārūpena, ānanda, sīlena purāņo samannāgato ahosi, tathārūpena sīlena isidatto samannāgato abhavissa. Nayidha purāņo isidattassa gatimpi aññassa. Yathārūpāya ca, ānanda, paññāya isidatto samannāgato ahosi, tathārūpāya paññāya purāņo samannāgato (p. 2.309) abhavissa. Nayidha isidatto purāņassa gatimpi aññassa. Iti kho, ānanda, ime puggalā ubho ekangahīnā’ ti. Dutiyaŋ.

3. Iņasuttaŋ
45. ‘Dāliddiyaŋ, bhikkhave, dukkhaŋ lokasmiŋ kāmabhogino’ ti? ‘Evaŋ, bhante’. ‘Yampi, bhikkhave, daliddo assako anāļhiko iņaŋ ādiyati, iņādānampi, bhikkhave, dukkhaŋ lokasmiŋ kāmabhogino’ ti? ‘Evaŋ, bhante’. ‘Yampi, bhikkhave, daliddo assako anāļhiko iņaŋ ādiyitvā vađđhiŋ paţissuņāti, vađđhipi, bhikkhave, dukkhā lokasmiŋ kāmabhogino’ ti? ‘Evaŋ, bhante’. ‘Yampi, bhikkhave, daliddo assako anāļhiko vađđhiŋ paţissuņitvā kālābhataŋ vađđhiŋ na deti, codentipi naŋ; codanāpi, bhikkhave, dukkhā lokasmiŋ kāmabhogino’ ti? ‘Evaŋ, bhante’. ‘Yampi, bhikkhave, daliddo assako anāļhiko codiyamāno na deti, anucarantipi naŋ; anucariyāpi, bhikkhave, dukkhā lokasmiŋ kāmabhogino’ ti? ‘Evaŋ, bhante’. ‘Yampi, bhikkhave, daliddo assako anāļhiko anucariyamāno na deti, bandhantipi naŋ; bandhanampi, bhikkhave, dukkhaŋ lokasmiŋ kāmabhogino’ ti? ‘Evaŋ, bhante’.

‘Iti kho, bhikkhave, dāliddiyampi dukkhaŋ lokasmiŋ kāmabhogino, iņādānampi dukkhaŋ lokasmiŋ kāmabhogino, vađđhipi dukkhā lokasmiŋ kāmabhogino, codanāpi dukkhā lokasmiŋ kāmabhogino, anucariyāpi dukkhā lokasmiŋ kāmabhogino, bandhanampi dukkhaŋ lokasmiŋ kāmabhogino; evamevaŋ kho, bhikkhave yassa kassaci saddhā natthi kusalesu dhammesu, hirī natthi kusalesu dhammesu, ottappaŋ natthi kusalesu dhammesu, vīriyaŋ natthi kusalesu dhammesu, paññā natthi kusalesu dhammesu– ayaŋ vuccati, bhikkhave, ariyassa vinaye daliddo assako anāļhiko.

‘Sa kho so, bhikkhave, daliddo assako anāļhiko saddhāya asati kusalesu dhammesu, hiriyā asati kusalesu dhammesu, ottappe asati kusalesu dhammesu, vīriye asati kusalesu dhammesu, paññāya asati (p. 2.310) kusalesu dhammesu, kāyena duccaritaŋ carati, vācāya duccaritaŋ carati, manasā duccaritaŋ carati. Idamassa iņādānasmiŋ vadāmi.

‘So tassa kāyaduccaritassa paţicchādanahetu pāpikaŋ icchaŋ paņidahati . “Mā maŋ jaññū” ti icchati, “mā maŋ jaññū” ti sankappati “mā maŋ jaññū” ti vācaŋ bhāsati, “mā maŋ jaññū” ti kāyena parakkamati. So tassa vacīduccaritassa paţicchādanahetu …pe… so tassa manoduccaritassa paţicchādanahetu …pe… “mā maŋ jaññū” ti kāyena parakkamati. Idamassa vađđhiyā vadāmi.

‘Tamenaŋ pesalā sabrahmacārī evamāhaŋsu– “ayañca so āyasmā evankārī evaŋsamācāro” ti. Idamassa codanāya vadāmi.

‘Tamenaŋ araññagataŋ vā rukkhamūlagataŋ vā suññāgāragataŋ vā vippaţisārasahagatā pāpakā akusalavitakkā samudācaranti. Idamassa anucariyāya vadāmi.

‘Sa kho so, bhikkhave, daliddo assako anāļhiko kāyena duccaritaŋ caritvā vācāya duccaritaŋ caritvā manasā duccaritaŋ caritvā kāyassa bhedā paraŋ maraņā nirayabandhane vā bajjhati tiracchānayonibandhane vā. Nāhaŋ, bhikkhave, aññaŋ ekabandhanampi samanupassāmi evaŋdāruņaŋ evankaţukaŋ evaŋ-antarāyakaraŋ anuttarassa yogakkhemassa adhigamāya, yathayidaŋ, bhikkhave, nirayabandhanaŋ vā tiracchānayonibandhanaŋ vā’ ti.


‘Dāliddiyaŋ dukkhaŋ loke, iņādānañca vuccati;


Daliddo iņamādāya, bhuñjamāno vihaññati.


‘Tato anucaranti naŋ, bandhanampi nigacchati;


Etañhi bandhanaŋ dukkhaŋ, kāmalābhābhijappinaŋ.


‘Tatheva ariyavinaye, saddhā yassa na vijjati;


Ahirīko anottappī, pāpakammavinibbayo.


‘Kāyaduccaritaŋ katvā, vacīduccaritāni ca;


Manoduccaritaŋ katvā, “mā maŋ jaññū” ti icchati.


‘So (p. 2.311) saŋsappati kāyena, vācāya uda cetasā;


Pāpakammaŋ pavađđhento, tattha tattha punappunaŋ.


‘So pāpakammo dummedho, jānaŋ dukkaţamattano;


Daliddo iņamādāya, bhuñjamāno vihaññati.


‘Tato anucaranti naŋ, sankappā mānasā dukhā;


Gāme vā yadi vāraññe, yassa vippaţisārajā.


‘So pāpakammo dummedho, jānaŋ dukkaţamattano;


Yonimaññataraŋ gantvā, niraye vāpi bajjhati.


‘Etañhi bandhanaŋ dukkhaŋ, yamhā dhīro pamuccati;


Dhammaladdhehi bhogehi, dadaŋ cittaŋ pasādayaŋ.


‘Ubhayattha kaţaggāho, saddhassa gharamesino;


Diţţhadhammahitatthāya, samparāyasukhāya ca.


Evametaŋ gahaţţhānaŋ, cāgo puññaŋ pavađđhati.


‘Tatheva ariyavinaye, saddhā yassa patiţţhitā;


Hirīmano ca ottappī, paññavā sīlasaŋvuto.


‘Eso kho ariyavinaye, “sukhajīvī” ti vuccati;


Nirāmisaŋ sukhaŋ laddhā, upekkhaŋ adhitiţţhati.


‘Pañca nīvaraņe hitvā, niccaŋ āraddhavīriyo;


Jhānāni upasampajja, ekodi nipako sato.


‘Evaŋ ñatvā yathābhūtaŋ, sabbasaŋyojanakkhaye;


Sabbaso anupādāya, sammā cittaŋ vimuccati.


‘Tassa sammā vimuttassa, ñāņaŋ ce hoti tādino;


“Akuppā me vimuttī” ti, bhavasaŋyojanakkhaye.


‘Etaŋ kho paramaŋ ñāņaŋ, etaŋ sukhamanuttaraŋ;


Asokaŋ virajaŋ khemaŋ, etaŋ ānaņyamuttaman’ ti. Tatiyaŋ.

4. Mahācundasuttaŋ
46. Evaŋ (p. 2.312) me sutaŋ– ekaŋ samayaŋ āyasmā mahācundo cetīsu viharati sayaŋjātiyaŋ . Tatra kho āyasmā mahācundo bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato mahācundassa paccassosuŋ. Āyasmā mahācundo etadavoca–

‘Idhāvuso, dhammayogā bhikkhū jhāyī bhikkhū apasādenti– “ime pana jhāyinomhā, jhāyinomhāti jhāyanti pajjhāyanti nijjhāyanti avajjhāyanti . Kimime jhāyanti, kintime jhāyanti, kathaŋ ime jhāyantī” ti? Tattha dhammayogā ca bhikkhū nappasīdanti, jhāyī ca bhikkhū nappasīdanti, na ca bahujanahitāya paţipannā honti bahujanasukhāya bahuno janassa atthāya hitāya sukhāya devamanussānaŋ.

‘Idha panāvuso, jhāyī bhikkhū dhammayoge bhikkhū apasādenti – “ime pana dhammayogamhā, dhammayogamhāti uddhatā unnaļā capalā mukharā vikiņņavācā muţţhassatī asampajānā asamāhitā vibbhantacittā pākatindriyā. Kimime dhammayogā, kintime dhammayogā, kathaŋ ime dhammayogā” ti? Tattha jhāyī ca bhikkhū nappasīdanti, dhammayogā ca bhikkhū nappasīdanti, na ca bahujanahitāya paţipannā honti bahujanasukhāya bahuno janassa atthāya hitāya sukhāya devamanussānaŋ.

‘Idha panāvuso, dhammayogā bhikkhū dhammayogānaññeva bhikkhūnaŋ vaņņaŋ bhāsanti, no jhāyīnaŋ bhikkhūnaŋ vaņņaŋ bhāsanti. Tattha dhammayogā ca bhikkhū nappasīdanti, jhāyī ca bhikkhū nappasīdanti, na ca bahujanahitāya paţipannā honti bahujanasukhāya bahuno janassa atthāya hitāya sukhāya devamanussānaŋ.

‘Idha panāvuso, jhāyī bhikkhū jhāyīnaññeva bhikkhūnaŋ vaņņaŋ bhāsanti, no dhammayogānaŋ bhikkhūnaŋ vaņņaŋ bhāsanti. Tattha jhāyī ca bhikkhū nappasīdanti, dhammayogā ca bhikkhū nappasīdanti, na ca bahujanahitāya paţipannā honti bahujanasukhāya (p. 2.313) bahuno janassa atthāya hitāya sukhāya devamanussānaŋ.

‘Tasmātihāvuso evaŋ sikkhitabbaŋ– “dhammayogā samānā jhāyīnaŋ bhikkhūnaŋ vaņņaŋ bhāsissāmā” ti. Evañhi vo, āvuso, sikkhitabbaŋ. Taŋ kissa hetu? Acchariyā hete, āvuso, puggalā dullabhā lokasmiŋ, ye amataŋ dhātuŋ kāyena phusitvā viharanti. Tasmātihāvuso, evaŋ sikkhitabbaŋ– “jhāyī samānā dhammayogānaŋ bhikkhūnaŋ vaņņaŋ bhāsissāmā” ti. Evañhi vo, āvuso, sikkhitabbaŋ. Taŋ kissa hetu? Acchariyā hete, āvuso, puggalā dullabhā lokasmiŋ ye gambhīraŋ atthapadaŋ paññāya ativijjha passantī’ ti. Catutthaŋ.

5. Paţhamasandiţţhikasuttaŋ
47. Atha kho moļiyasīvako paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho moļiyasīvako paribbājako bhagavantaŋ etadavoca– ‘“sandiţţhiko dhammo, sandiţţhiko dhammo” ti, bhante, vuccati. Kittāvatā nu kho, bhante, sandiţţhiko dhammo hoti akāliko ehipassiko opaneyyiko paccattaŋ veditabbo viññūhī’ ti?

‘Tena hi, sīvaka, taññevettha paţipucchāmi. Yathā te khameyya tathā naŋ byākareyyāsi. Taŋ kiŋ maññasi, sīvaka, santaŋ vā ajjhattaŋ lobhaŋ “atthi me ajjhattaŋ lobho” ti pajānāsi, asantaŋ vā ajjhattaŋ lobhaŋ “natthi me ajjhattaŋ lobho” ti pajānāsī’ ti? ‘Evaŋ, bhante’. ‘Yaŋ kho tvaŋ, sīvaka, santaŋ vā ajjhattaŋ lobhaŋ “atthi me ajjhattaŋ lobho” ti pajānāsi, asantaŋ vā ajjhattaŋ lobhaŋ “natthi me ajjhattaŋ lobho” ti pajānāsi– evampi kho, sīvaka, sandiţţhiko dhammo hoti …pe….

‘Taŋ kiŋ maññasi, sīvaka, santaŋ vā ajjhattaŋ dosaŋ …pe… santaŋ vā ajjhattaŋ mohaŋ …pe… santaŋ vā ajjhattaŋ lobhadhammaŋ …pe… santaŋ vā ajjhattaŋ dosadhammaŋ …pe… santaŋ vā ajjhattaŋ mohadhammaŋ “atthi me ajjhattaŋ mohadhammo” ti pajānāsi, asantaŋ (p. 2.314) vā ajjhattaŋ mohadhammaŋ “natthi me ajjhattaŋ mohadhammo” ti pajānāsī’ ti? ‘Evaŋ, bhante’. ‘Yaŋ kho tvaŋ, sīvaka, santaŋ vā ajjhattaŋ mohadhammaŋ “atthi me ajjhattaŋ mohadhammo” ti pajānāsi, asantaŋ vā ajjhattaŋ mohadhammaŋ “natthi me ajjhattaŋ mohadhammo” ti pajānāsi– evaŋ kho, sīvaka, sandiţţhiko dhammo hoti akāliko ehipassiko opaneyyiko paccattaŋ veditabbo viññūhī’ ti.

‘Abhikkantaŋ, bhante, abhikkantaŋ, bhante …pe… upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti. Pañcamaŋ.

6. Dutiyasandiţţhikasuttaŋ
48. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca– ‘“sandiţţhiko dhammo, sandiţţhiko dhammo” ti, bho gotama, vuccati. Kittāvatā nu kho, bho gotama, sandiţţhiko dhammo hoti akāliko ehipassiko opaneyyiko paccattaŋ veditabbo viññūhī’ ti?

‘Tena hi, brāhmaņa, taññevettha paţipucchissāmi. Yathā te khameyya tathā naŋ byākareyyāsi. Taŋ kiŋ maññasi, brāhmaņa, santaŋ vā ajjhattaŋ rāgaŋ “atthi me ajjhattaŋ rāgo” ti pajānāsi, asantaŋ vā ajjhattaŋ rāgaŋ “natthi me ajjhattaŋ rāgo” ti pajānāsī’ ti? ‘Evaŋ, bho’. ‘Yaŋ kho tvaŋ, brāhmaņa, santaŋ vā ajjhattaŋ rāgaŋ “atthi me ajjhattaŋ rāgo” ti pajānāsi, asantaŋ vā ajjhattaŋ rāgaŋ “natthi me ajjhattaŋ rāgo” ti pajānāsi– evampi kho, brāhmaņa, sandiţţhiko dhammo hoti …pe….

‘Taŋ kiŋ maññasi, brāhmaņa, santaŋ vā ajjhattaŋ dosaŋ …pe… santaŋ vā ajjhattaŋ mohaŋ …pe… santaŋ vā ajjhattaŋ kāyasandosaŋ …pe… santaŋ vā ajjhattaŋ vacīsandosaŋ …pe… santaŋ vā ajjhattaŋ manosandosaŋ “atthi me ajjhattaŋ manosandoso” ti pajānāsi, asantaŋ vā ajjhattaŋ manosandosaŋ “natthi me ajjhattaŋ manosandoso” ti pajānāsī’ ti? ‘Evaŋ, bho’. ‘Yaŋ kho tvaŋ, brāhmaņa, santaŋ vā ajjhattaŋ manosandosaŋ “atthi me ajjhattaŋ manosandoso” ti pajānāsi, asantaŋ vā ajjhattaŋ manosandosaŋ “natthi me ajjhattaŋ manosandoso” ti (p. 2.315) pajānāsi– evaŋ kho, brāhmaņa, sandiţţhiko dhammo hoti akāliko ehipassiko opaneyyiko paccattaŋ veditabbo viññūhī’ ti.

‘Abhikkantaŋ bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Chaţţhaŋ.

7. Khemasuttaŋ
49. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā ca khemo āyasmā ca sumano sāvatthiyaŋ viharanti andhavanasmiŋ. Atha kho āyasmā ca khemo āyasmā ca sumano yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā khemo bhagavantaŋ etadavoca–

‘Yo so, bhante, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto tassa na evaŋ hoti– “atthi me seyyoti vā atthi me sadisoti vā atthi me hīnoti vā”’ ti. Idamavocāyasmā khemo. Samanuñño satthā ahosi. Atha kho āyasmā khemo ‘samanuñño me satthā’ ti uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho āyasmā sumano acirapakkante āyasmante kheme bhagavantaŋ etadavoca– ‘yo so, bhante, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto tassa na evaŋ hoti– “natthi me seyyoti vā natthi me sadisoti vā natthi me hīnoti vā”’ ti. Idamavocāyasmā sumano. Samanuñño satthā ahosi. Atha kho āyasmā sumano ‘samanuñño me satthā’ ti uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho bhagavā acirapakkantesu āyasmante ca kheme āyasmante ca sumane bhikkhū āmantesi– ‘evaŋ kho, bhikkhave, kulaputtā aññaŋ byākaronti (p. 2.316) Attho ca vutto attā ca anupanīto. Atha ca pana idhekacce moghapurisā hasamānakā maññe aññaŋ byākaronti. Te pacchā vighātaŋ āpajjantī’ ti.


‘Na ussesu na omesu, samatte nopanīyare .


Khīņā jāti vusitaŋ brahmacariyaŋ, caranti saŋyojanavippamuttā’ ti. Sattamaŋ.

8. Indriyasaŋvarasuttaŋ
50. ‘Indriyasaŋvare bhikkhave, asati indriyasaŋvaravipannassa hatūpanisaŋ hoti sīlaŋ; sīle asati sīlavipannassa hatūpaniso hoti sammāsamādhi; sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ; yathābhūtañāņadassane asati yathābhūtañāņadassanavipannassa hatūpaniso hoti nibbidāvirāgo; nibbidāvirāge asati nibbidāvirāgavipannassa hatūpanisaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsavipanno. Tassa papaţikāpi na pāripūriŋ gacchati, tacopi na pāripūriŋ gacchati, pheggupi na pāripūriŋ gacchati, sāropi na pāripūriŋ gacchati. Evamevaŋ kho, bhikkhave, indriyasaŋvare asati indriyasaŋvaravipannassa hatūpanisaŋ hoti sīlaŋ …pe… vimuttiñāņadassanaŋ.

‘Indriyasaŋvare bhikkhave, sati indriyasaŋvarasampannassa upanisasampannaŋ hoti sīlaŋ; sīle sati sīlasampannassa upanisasampanno hoti sammāsamādhi; sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ; yathābhūtañāņadassane sati yathābhūtañāņadassanasampannassa upanisasampanno hoti nibbidāvirāgo; nibbidāvirāge sati nibbidāvirāgasampannassa upanisasampannaŋ hoti vimuttiñāņadassanaŋ. Seyyathāpi, bhikkhave, rukkho sākhāpalāsasampanno. Tassa papaţikāpi pāripūriŋ gacchati, tacopi pāripūriŋ gacchati, pheggupi pāripūriŋ gacchati, sāropi pāripūriŋ gacchati (p. 2.317) Evamevaŋ kho, bhikkhave, indriyasaŋvare sati indriyasaŋvarasampannassa upanisasampannaŋ hoti sīlaŋ …pe… vimuttiñāņadassanan’ ti. Aţţhamaŋ.

9. Ānandasuttaŋ
51. Atha kho āyasmā ānando yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā ānando āyasmantaŋ sāriputtaŋ etadavoca–

‘Kittāvatā nu kho, āvuso sāriputta, bhikkhu assutañceva dhammaŋ suņāti, sutā cassa dhammā na sammosaŋ gacchanti, ye cassa dhammā pubbe cetasā samphuţţhapubbā te ca samudācaranti, aviññātañca vijānātī’ ti? ‘Āyasmā kho ānando bahussuto. Paţibhātu āyasmantaŋyeva ānandan’ ti. ‘Tenahāvuso sāriputta, suņāhi, sādhukaŋ manasi karohi; bhāsissāmī’ ti ‘Evamāvuso’ ti kho āyasmā sāriputto āyasmato ānandassa paccassosi. Āyasmā ānando etadavoca–

‘Idhāvuso sāriputta, bhikkhu dhammaŋ pariyāpuņāti– suttaŋ geyyaŋ veyyākaraņaŋ gāthaŋ udānaŋ itivuttakaŋ jātakaŋ abbhutadhammaŋ vedallaŋ. So yathāsutaŋ yathāpariyattaŋ dhammaŋ vitthārena paresaŋ deseti, yathāsutaŋ yathāpariyattaŋ dhammaŋ vitthārena paresaŋ vāceti, yathāsutaŋ yathāpariyattaŋ dhammaŋ vitthārena sajjhāyaŋ karoti, yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Yasmiŋ āvāse therā bhikkhū viharanti bahussutā āgatāgamā dhammadharā vinayadharā mātikādharā tasmiŋ āvāse vassaŋ upeti. Te kālena kālaŋ upasankamitvā paripucchati paripañhati– “idaŋ, bhante, kathaŋ; imassa kvattho” ti? Te tassa āyasmato avivaţañceva vivaranti, anuttānīkatañca uttānīkaronti, anekavihitesu ca kankhāţhāniyesu dhammesu kankhaŋ paţivinodenti. Ettāvatā kho, āvuso sāriputta, bhikkhu assutañceva dhammaŋ suņāti, sutā cassa dhammā na sammosaŋ gacchanti, ye cassa dhammā pubbe cetasā samphuţţhapubbā te ca samudācaranti, aviññātañca vijānātī’ ti.

‘Acchariyaŋ (p. 2.318) āvuso, abbhutaŋ, āvuso, yāva subhāsitaŋ cidaŋ āyasmatā ānandena. Imehi ca mayaŋ chahi dhammehi samannāgataŋ āyasmantaŋ ānandaŋ dhārema. Āyasmā hi ānando dhammaŋ pariyāpuņāti– suttaŋ geyyaŋ veyyākaraņaŋ gāthaŋ udānaŋ itivuttakaŋ jātakaŋ abbhutadhammaŋ vedallaŋ Āyasmā ānando yathāsutaŋ yathāpariyattaŋ dhammaŋ vitthārena paresaŋ deseti, āyasmā ānando yathāsutaŋ yathāpariyattaŋ dhammaŋ vitthārena paresaŋ vāceti, āyasmā ānando yathāsutaŋ yathāpariyattaŋ dhammaŋ vitthārena sajjhāyaŋ karoti, āyasmā ānando yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Āyasmā ānando yasmiŋ āvāse therā bhikkhū viharanti bahussutā āgatāgamā dhammadharā vinayadharā mātikādharā tasmiŋ āvāse vassaŋ upeti. Te āyasmā ānando kālena kālaŋ upasankamitvā paripucchati paripañhati– “idaŋ, bhante, kathaŋ; imassa kvattho” ti? Te āyasmato ānandassa avivaţañceva vivaranti, anuttānīkatañca uttānīkaronti, anekavihitesu ca kankhāţhāniyesu dhammesu kankhaŋ paţivinodentī’ ti. Navamaŋ.

10. Khattiyasuttaŋ
52. Atha kho jāņussoņi brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho jāņussoņi brāhmaņo bhagavantaŋ etadavoca–

‘Khattiyā bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Khattiyā kho, brāhmaņa, bhogādhippāyā paññūpavicārā balādhiţţhānā pathavībhinivesā issariyapariyosānā’ ti.

‘Brāhmaņā pana, bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Brāhmaņā kho, brāhmaņa, bhogādhippāyā paññūpavicārā mantādhiţţhānā yaññābhinivesā brahmalokapariyosānā’ ti.

‘Gahapatikā (p. 2.319) pana, bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Gahapatikā kho, brāhmaņa, bhogādhippāyā paññūpavicārā sippādhiţţhānā kammantābhinivesā niţţhitakammantapariyosānā’ ti.

‘Itthī pana, bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Itthī kho, brāhmaņa, purisādhippāyā alankārūpavicārā puttādhiţţhānā asapatībhinivesā issariyapariyosānā’ ti.

‘Corā pana, bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Corā kho, brāhmaņa, ādānādhippāyā gahanūpavicārā satthādhiţţhānā andhakārābhinivesā adassanapariyosānā’ ti.

‘Samaņā pana, bho gotama, kiŋ-adhippāyā, kiŋ-upavicārā, kiŋ-adhiţţhānā, kiŋ-abhinivesā, kiŋpariyosānā’ ti? ‘Samaņā kho, brāhmaņa, khantisoraccādhippāyā paññūpavicārā sīlādhiţţhānā ākiñcaññābhinivesā nibbānapariyosānā’ ti.

‘Acchariyaŋ, bho gotama, abbhutaŋ, bho gotama! Khattiyānampi bhavaŋ gotamo jānāti adhippāyañca upavicārañca adhiţţhānañca abhinivesañca pariyosānañca. Brāhmaņānampi bhavaŋ gotamo jānāti …pe… gahapatīnampi bhavaŋ gotamo jānāti… itthīnampi bhavaŋ gotamo jānāti… corānampi bhavaŋ gotamo jānāti samaņānampi bhavaŋ gotamo jānāti adhippāyañca upavicārañca adhiţţhānañca abhinivesañca pariyosānañca. Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Dasamaŋ.

11. Appamādasuttaŋ
53. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ (p. 2.320) vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca–

‘Atthi nu kho, bho gotama, eko dhammo bhāvito bahulīkato yo ubho atthe samadhiggayha tiţţhati– diţţhadhammikañceva atthaŋ, yo ca attho samparāyiko’ ti? ‘Atthi kho, brāhmaņa eko dhammo bhāvito bahulīkato yo ubho atthe samadhiggayha tiţţhati – diţţhadhammikañceva atthaŋ, yo ca attho samparāyiko’ ti.

‘Katamo pana, bho gotama, eko dhammo bhāvito bahulīkato yo ubho atthe samadhiggayha tiţţhati– diţţhadhammikañceva atthaŋ, yo ca attho samparāyiko’ ti? ‘Appamādo kho, brāhmaņa, eko dhammo bhāvito bahulīkato ubho atthe samadhiggayha tiţţhati– diţţhadhammikañceva atthaŋ, yo ca attho samparāyiko’.

‘Seyyathāpi, brāhmaņa, yāni kānici jangalānaŋ pāņānaŋ padajātāni, sabbāni tāni hatthipade samodhānaŋ gacchanti; hatthipadaŋ tesaŋ aggamakkhāyati, yadidaŋ mahantattena. Evamevaŋ kho, brāhmaņa, appamādo eko dhammo bhāvito bahulīkato ubho atthe samadhiggayha tiţţhati– diţţhadhammikañceva atthaŋ, yo ca attho samparāyiko.

‘Seyyathāpi, brāhmaņa, kūţāgārassa yā kāci gopānasiyo sabbā tā kūţangamā kūţaninnā kūţasamosaraņā, kūţaŋ tāsaŋ aggamakkhāyati; evamevaŋ kho, brāhmaņa …pe….

‘Seyyathāpi, brāhmaņa, pabbajalāyako pabbajaŋ lāyitvā agge gahetvā odhunāti nidhunāti nicchādeti; evamevaŋ kho, brāhmaņa …pe….

‘Seyyathāpi, brāhmaņa, ambapiņđiyā vaņţacchinnāya yāni kānici ambāni vaņţūpanibandhanāni sabbāni tāni tadanvayāni bhavanti; evamevaŋ kho, brāhmaņa …pe….

‘Seyyathāpi, brāhmaņa, ye keci khuddarājāno sabbete rañño cakkavattissa anuyantā bhavanti, rājā tesaŋ cakkavattī aggamakkhāyati; evamevaŋ kho, brāhmaņa …pe….

‘Seyyathāpi (p. 2.321) brāhmaņa, yā kāci tārakarūpānaŋ pabhā sabbā tā candassa pabhāya kalaŋ nāgghanti soļasiŋ, candappabhā tāsaŋ aggamakkhāyati. Evamevaŋ kho, brāhmaņa, appamādo eko dhammo bhāvito bahulīkato ubho atthe samadhiggayha tiţţhati– diţţhadhammikañceva atthaŋ yo ca attho samparāyiko.

‘Ayaŋ kho, brāhmaņa, eko dhammo bhāvito bahulīkato ubho atthe samadhiggayha tiţţhati– diţţhadhammikañceva atthaŋ, yo ca attho samparāyiko’ ti.

‘Abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Ekādasamaŋ.

12. Dhammikasuttaŋ
54. Ekaŋ samayaŋ bhagavā rājagahe viharati gijjhakūţe pabbate. Tena kho pana samayena āyasmā dhammiko jātibhūmiyaŋ āvāsiko hoti sabbaso jātibhūmiyaŋ sattasu āvāsesu. Tatra sudaŋ āyasmā dhammiko āgantuke bhikkhū akkosati paribhāsati vihiŋsati vitudati roseti vācāya. Te ca āgantukā bhikkhū āyasmatā dhammikena akkosiyamānā paribhāsiyamānā vihesiyamānā vitudiyamānā rosiyamānā vācāya pakkamanti, na saņţhanti, riñcanti āvāsaŋ.

Atha kho jātibhūmakānaŋ upāsakānaŋ etadahosi– ‘mayaŋ kho bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārena. Atha ca pana āgantukā bhikkhū pakkamanti, na saņţhanti, riñcanti āvāsaŋ. Ko nu kho hetu ko paccayo yena āgantukā bhikkhū pakkamanti, na saņţhanti, riñcanti āvāsan’ ti? Atha kho jātibhūmakānaŋ upāsakānaŋ etadahosi– ‘ayaŋ kho āyasmā dhammiko āgantuke bhikkhū akkosati paribhāsati vihiŋsati vitudati roseti vācāya. Te ca āgantukā bhikkhū āyasmatā dhammikena akkosiyamānā paribhāsiyamānā vihesiyamānā vitudiyamānā rosiyamānā vācāya pakkamanti (p. 2.322) na saņţhanti, riñcanti āvāsaŋ. Yaŋnūna mayaŋ āyasmantaŋ dhammikaŋ pabbājeyyāmā’ ti.

Atha kho jātibhūmakā upāsakā yena āyasmā dhammiko tenupasankamiŋsu; upasankamitvā āyasmantaŋ dhammikaŋ etadavocuŋ– ‘pakkamatu, bhante, āyasmā dhammiko imamhā āvāsā; alaŋ te idha vāsenā’ ti. Atha kho āyasmā dhammiko tamhā āvāsā aññaŋ āvāsaŋ agamāsi. Tatrapi sudaŋ āyasmā dhammiko āgantuke bhikkhū akkosati paribhāsati vihiŋsati vitudati roseti vācāya. Te ca āgantukā bhikkhū āyasmatā dhammikena akkosiyamānā paribhāsiyamānā vihesiyamānā vitudiyamānā rosiyamānā vācāya pakkamanti, na saņţhanti, riñcanti āvāsaŋ.

Atha kho jātibhūmakānaŋ upāsakānaŋ etadahosi– ‘mayaŋ kho bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārena. Atha ca pana āgantukā bhikkhū pakkamanti, na saņţhanti, riñcanti āvāsaŋ. Ko nu kho hetu ko paccayo yena āgantukā bhikkhū pakkamanti, na saņţhanti, riñcanti āvāsan’ ti? Atha kho jātibhūmakānaŋ upāsakānaŋ etadahosi– ‘ayaŋ kho āyasmā dhammiko āgantuke bhikkhū akkosati paribhāsati vihiŋsati vitudati roseti vācāya. Te ca āgantukā bhikkhū āyasmatā dhammikena akkosiyamānā paribhāsiyamānā vihesiyamānā vitudiyamānā rosiyamānā vācāya pakkamanti, na saņţhanti, riñcanti āvāsaŋ. Yaŋnūna mayaŋ āyasmantaŋ dhammikaŋ pabbājeyyāmā’ ti.

Atha kho jātibhūmakā upāsakā yenāyasmā dhammiko tenupasankamiŋsu; upasankamitvā āyasmantaŋ dhammikaŋ etadavocuŋ– ‘pakkamatu, bhante, āyasmā dhammiko imamhāpi āvāsā; alaŋ te idha vāsenā’ ti. Atha kho āyasmā dhammiko tamhāpi āvāsā aññaŋ āvāsaŋ agamāsi Tatrapi sudaŋ āyasmā dhammiko āgantuke bhikkhū akkosati paribhāsati vihiŋsati vitudati roseti vācāya. Te ca āgantukā bhikkhū āyasmatā dhammikena akkosiyamānā paribhāsiyamānā vihesiyamānā vitudiyamānā rosiyamānā vācāya pakkamanti, na saņţhanti, riñcanti āvāsaŋ.

Atha (p. 2.323) kho jātibhūmakānaŋ upāsakānaŋ etadahosi– ‘mayaŋ kho bhikkhusanghaŋ paccupaţţhitā cīvarapiņđapātasenāsanagilānappaccayabhesajjaparikkhārena. Atha ca pana āgantukā bhikkhū pakkamanti na saņţhanti, riñcanti āvāsaŋ. Ko nu kho hetu ko paccayo yena āgantukā bhikkhū pakkamanti, na saņţhanti, riñcanti āvāsan’ ti? Atha kho jātibhūmakānaŋ upāsakānaŋ etadahosi– ‘ayaŋ kho āyasmā dhammiko āgantuke bhikkhū akkosati …pe… Yaŋnūna mayaŋ āyasmantaŋ dhammikaŋ pabbājeyyāma sabbaso jātibhūmiyaŋ sattahi āvāsehī’ ti. Atha kho jātibhūmakā upāsakā yenāyasmā dhammiko tenupasankamiŋsu; upasankamitvā āyasmantaŋ dhammikaŋ etadavocuŋ– ‘pakkamatu, bhante, āyasmā dhammiko sabbaso jātibhūmiyaŋ sattahi āvāsehī’ ti. Atha kho āyasmato dhammikassa etadahosi– ‘pabbājito khomhi jātibhūmakehi upāsakehi sabbaso jātibhūmiyaŋ sattahi āvāsehi. Kahaŋ nu kho dāni gacchāmī’ ti? Atha kho āyasmato dhammikassa etadahosi– ‘yaŋnūnāhaŋ yena bhagavā tenupasankameyyan’ ti.

Atha kho āyasmā dhammiko pattacīvaramādāya yena rājagahaŋ tena pakkāmi. Anupubbena yena rājagahaŋ gijjhakūţo pabbato yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ dhammikaŋ bhagavā etadavoca– ‘handa kuto nu tvaŋ, brāhmaņa dhammika, āgacchasī’ ti? ‘Pabbājito ahaŋ, bhante, jātibhūmakehi upāsakehi sabbaso jātibhūmiyaŋ sattahi āvāsehī’ ti. ‘Alaŋ, brāhmaņa dhammika, kiŋ te iminā, yaŋ taŋ tato tato pabbājenti, so tvaŋ tato tato pabbājito mameva santike āgacchasi’.

‘Bhūtapubbaŋ, brāhmaņa dhammika, sāmuddikā vāņijā tīradassiŋ sakuņaŋ gahetvā nāvāya samuddaŋ ajjhogāhanti. Te atīradakkhiņiyā nāvāya tīradassiŋ sakuņaŋ muñcanti. So gacchateva puratthimaŋ disaŋ, gacchati pacchimaŋ disaŋ, gacchati uttaraŋ disaŋ, gacchati dakkhiņaŋ disaŋ, gacchati uddhaŋ, gacchati anudisaŋ. Sace so samantā tīraŋ passati, tathāgatakova hoti. Sace pana so samantā (p. 2.324) tīraŋ na passati tameva nāvaŋ paccāgacchati. Evamevaŋ kho, brāhmaņa dhammika, yaŋ taŋ tato tato pabbājenti so tvaŋ tato tato pabbājito mameva santike āgacchasi.

‘Bhūtapubbaŋ brāhmaņa dhammika, rañño korabyassa suppatiţţho nāma nigrodharājā ahosi pañcasākho sītacchāyo manoramo. Suppatiţţhassa kho pana, brāhmaņa dhammika, nigrodharājassa dvādasayojanāni abhiniveso ahosi, pañca yojanāni mūlasantānakānaŋ. Suppatiţţhassa kho pana brāhmaņa dhammika, nigrodharājassa tāva mahantāni phalāni ahesuŋ; seyyathāpi nāma āļhakathālikā. Evamassa sādūni phalāni ahesuŋ; seyyathāpi nāma khuddaŋ madhuŋ anelakaŋ. Suppatiţţhassa kho pana, brāhmaņa dhammika, nigrodharājassa ekaŋ khandhaŋ rājā paribhuñjati saddhiŋ itthāgārena, ekaŋ khandhaŋ balakāyo paribhuñjati, ekaŋ khandhaŋ negamajānapadā paribhuñjanti, ekaŋ khandhaŋ samaņabrāhmaņā paribhuñjanti, ekaŋ khandhaŋ migā paribhuñjanti. Suppatiţţhassa kho pana, brāhmaņa dhammika, nigrodharājassa na koci phalāni rakkhati, na ca sudaŋ aññamaññassa phalāni hiŋsanti.

‘Atha kho, brāhmaņa dhammika, aññataro puriso suppatiţţhassa nigrodharājassa yāvadatthaŋ phalāni bhakkhitvā sākhaŋ bhañjitvā pakkāmi. Atha kho, brāhmaņa dhammika, suppatiţţhe nigrodharāje adhivatthāya devatāya etadahosi– “acchariyaŋ vata, bho, abbhutaŋ vata, bho! Yāva pāpo manusso, yatra hi nāma suppatiţţhassa nigrodharājassa yāvadatthaŋ phalāni bhakkhitvā sākhaŋ bhañjitvā pakkamissati, yaŋnūna suppatiţţho nigrodharājā āyatiŋ phalaŋ na dadeyyā” ti. Atha kho, brāhmaņa dhammika, suppatiţţho nigrodharājā āyatiŋ phalaŋ na adāsi.

‘Atha kho, brāhmaņa dhammika, rājā korabyo yena sakko devānamindo tenupasankami; upasankamitvā sakkaŋ devānamindaŋ etadavoca– “yagghe, mārisa, jāneyyāsi suppatiţţho nigrodharājā phalaŋ na detī” ti? Atha kho, brāhmaņa dhammika, sakko devānamindo tathārūpaŋ iddhābhisankhāraŋ abhisankhāsi, yathā bhusā vātavuţţhi āgantvā suppatiţţhaŋ nigrodharājaŋ pavattesi (p. 2.325) ummūlamakāsi. Atha kho, brāhmaņa dhammika, suppatiţţhe nigrodharāje adhivatthā devatā dukkhī dummanā assumukhī rudamānā ekamantaŋ aţţhāsi.

‘Atha kho, brāhmaņa dhammika, sakko devānamindo yena suppatiţţhe nigrodharāje adhivatthā devatā tenupasankami; upasankamitvā suppatiţţhe nigrodharāje adhivatthaŋ devataŋ etadavoca– “kiŋ nu tvaŋ, devate, dukkhī dummanā assumukhī rudamānā ekamantaŋ ţhitā” ti? “Tathā hi pana me, mārisa, bhusā vātavuţţhi āgantvā bhavanaŋ pavattesi ummūlamakāsī” ti. “Api nu tvaŋ, devate, rukkhadhamme ţhitāya bhusā vātavuţţhi āgantvā bhavanaŋ pavattesi ummūlamakāsī” ti? “Kathaŋ pana, mārisa rukkho rukkhadhamme ţhito hotī” ti? “Idha, devate, rukkhassa mūlaŋ mūlatthikā haranti, tacaŋ tacatthikā haranti, pattaŋ pattatthikā haranti, pupphaŋ pupphatthikā haranti, phalaŋ phalatthikā haranti. Na ca tena devatāya anattamanatā vā anabhinandi vā karaņīyā. Evaŋ kho, devate, rukkho rukkhadhamme ţhito hotī” ti. “Aţţhitāyeva kho me, mārisa, rukkhadhamme bhusā vātavuţţhi āgantvā bhavanaŋ pavattesi ummūlamakāsī” ti. “Sace kho tvaŋ, devate, rukkhadhamme tiţţheyyāsi, siyā te bhavanaŋ yathāpure” ti? “Ṭhassāmahaŋ, mārisa rukkhadhamme, hotu me bhavanaŋ yathāpure”’ ti.

‘Atha kho, brāhmaņa dhammika, sakko devānamindo tathārūpaŋ iddhābhisankhāraŋ abhisankhāsi, yathā bhusā vātavuţţhi āgantvā suppatiţţhaŋ nigrodharājaŋ ussāpesi, sacchavīni mūlāni ahesuŋ. Evamevaŋ kho, brāhmaņa dhammika, api nu taŋ samaņadhamme ţhitaŋ jātibhūmakā upāsakā pabbājesuŋ sabbaso jātibhūmiyaŋ sattahi āvāsehī’ ti? ‘Kathaŋ pana, bhante, samaņo samaņadhamme ţhito hotī’ ti? ‘Idha, brāhmaņa dhammika, samaņo akkosantaŋ na paccakkosati, rosantaŋ na paţirosati, bhaņđantaŋ na paţibhaņđati. Evaŋ kho, brāhmaņa dhammika, samaņo samaņadhamme ţhito hotī’ ti. ‘Aţţhitaŋyeva maŋ, bhante, samaņadhamme jātibhūmakā upāsakā pabbājesuŋ sabbaso jātibhūmiyaŋ sattahi āvāsehī’ ti.

‘Bhūtapubbaŋ (p. 2.326) brāhmaņa dhammika, sunetto nāma satthā ahosi titthakaro kāmesu vītarāgo. Sunettassa kho pana, brāhmaņa dhammika, satthuno anekāni sāvakasatāni ahesuŋ. Sunetto satthā sāvakānaŋ brahmalokasahabyatāya dhammaŋ desesi. Ye kho pana, brāhmaņa dhammika, sunettassa satthuno brahmalokasahabyatāya dhammaŋ desentassa cittāni na pasādesuŋ te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjiŋsu. Ye kho pana, brāhmaņa dhammika, sunettassa satthuno brahmalokasahabyatāya dhammaŋ desentassa cittāni pasādesuŋ te kāyassa bhedā paraŋ maraņā sugatiŋ saggaŋ lokaŋ upapajjiŋsu.

‘Bhūtapubbaŋ, brāhmaņa dhammika, mūgapakkho nāma satthā ahosi …pe… aranemi nāma satthā ahosi… kuddālako nāma satthā ahosi… hatthipālo nāma satthā ahosi… jotipālo nāma satthā ahosi titthakaro kāmesu vītarāgo. Jotipālassa kho pana, brāhmaņa dhammika, satthuno anekāni sāvakasatāni ahesuŋ. Jotipālo satthā sāvakānaŋ brahmalokasahabyatāya dhammaŋ desesi. Ye kho pana, brāhmaņa dhammika, jotipālassa satthuno brahmalokasahabyatāya dhammaŋ desentassa cittāni na pasādesuŋ te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjiŋsu. Ye kho pana, brāhmaņa dhammika, jotipālassa satthuno brahmalokasahabyatāya dhammaŋ desentassa cittāni pasādesuŋ te kāyassa bhedā paraŋ maraņā sugatiŋ saggaŋ lokaŋ upapajjiŋsu.

‘Taŋ kiŋ maññasi, brāhmaņa dhammika, yo ime cha satthāre titthakare kāmesu vītarāge, anekasataparivāre sasāvakasanghe paduţţhacitto akkoseyya paribhāseyya, bahuŋ so apuññaŋ pasaveyyā’ ti? ‘Evaŋ, bhante’. ‘Yo kho, brāhmaņa dhammika, ime cha satthāre titthakare kāmesu vītarāge anekasataparivāre sasāvakasanghe paduţţhacitto akkoseyya paribhāseyya, bahuŋ so apuññaŋ pasaveyya. Yo ekaŋ diţţhisampannaŋ puggalaŋ paduţţhacitto akkosati paribhāsati, ayaŋ tato bahutaraŋ apuññaŋ pasavati. Taŋ kissa hetu? Nāhaŋ, brāhmaņa dhammika, ito bahiddhā evarūpiŋ khantiŋ vadāmi, yathāmaŋ sabrahmacārīsu. Tasmātiha, brāhmaņa dhammika (p. 2.327) evaŋ sikkhitabbaŋ– “na no samasabrahmacārīsu cittāni paduţţhāni bhavissantī”’ ti. Evañhi te, brāhmaņa dhammika, sikkhitabbanti.


‘Sunetto mūgapakkho ca, aranemi ca brāhmaņo.


Kuddālako ahu satthā, hatthipālo ca māņavo.


‘Jotipālo ca govindo, ahu sattapurohito;


Ahiŋsakā atītaŋse, cha satthāro yasassino.


‘Nirāmagandhā karuņedhimuttā, kāmasaŋyojanātigā .


Kāmarāgaŋ virājetvā, brahmalokūpagā ahuŋ .


‘Ahesuŋ sāvakā tesaŋ, anekāni satānipi;


Nirāmagandhā karuņedhimuttā, kāmasaŋyojanātigā.


Kāmarāgaŋ virājetvā, brahmalokūpagā ahuŋ .


‘Yete isī bāhirake, vītarāge samāhite;


Paduţţhamanasankappo, yo naro paribhāsati.


Bahuñca so pasavati, apuññaŋ tādiso naro.


‘Yo cekaŋ diţţhisampannaŋ, bhikkhuŋ buddhassa sāvakaŋ;


Paduţţhamanasankappo yo naro paribhāsati.


Ayaŋ tato bahutaraŋ, apuññaŋ pasave naro.


‘Na sādhurūpaŋ āsīde, diţţhiţţhānappahāyinaŋ;


Sattamo puggalo eso, ariyasanghassa vuccati.


‘Avītarāgo kāmesu, yassa pañcindriyā mudū;


Saddhā sati ca vīriyaŋ, samatho ca vipassanā.


‘Tādisaŋ bhikkhumāsajja, pubbeva upahaññati;


Attānaŋ upahantvāna, pacchā aññaŋ vihiŋsati.


‘Yo (p. 2.328) ca rakkhati attānaŋ, rakkhito tassa bāhiro;


Tasmā rakkheyya attānaŋ, akkhato paņđito sadā’ ti. Dvādasamaŋ.

Dhammikavaggo pañcamo.

Tassuddānaŋ–

Nāgamigasālā iņaŋ, cundaŋ dve sandiţţhikā duve;

Khema-indriya ānanda, khattiyā appamādena dhammikoti.

Paţhamapaņņāsakaŋ samattaŋ.

2. Dutiyapaņņāsakaŋ

6. Mahāvaggo

1. Soņasuttaŋ
55. Evaŋ (p. 2.329) me sutaŋ– ekaŋ samayaŋ bhagavā rājagahe viharati gijjhakūţe pabbate. Tena kho pana samayena āyasmā soņo rājagahe viharati sītavanasmiŋ. Atha kho āyasmato soņassa rahogatassa paţisallīnassa evaŋ cetaso parivitakko udapādi– ‘ye kho keci bhagavato sāvakā āraddhavīriyā viharanti, ahaŋ tesaŋ aññataro. Atha ca pana me na anupādāya āsavehi cittaŋ vimuccati, saŋvijjanti kho pana me kule bhogā, sakkā bhogā ca bhuñjituŋ puññāni ca kātuŋ. Yaŋnūnāhaŋ sikkhaŋ paccakkhāya hīnāyāvattitvā bhoge ca bhuñjeyyaŋ puññāni ca kareyyan’ ti.

Atha kho bhagavā āyasmato soņassa cetasā cetoparivitakkamaññāya– seyyathāpi nāma balavā puriso sammiñjitaŋ vā bāhaŋ pasāreyya, pasāritaŋ vā bāhaŋ sammiñjeyya, evamevaŋ kho– gijjhakūţe pabbate antarahito sītavane āyasmato soņassa sammukhe pāturahosi. Nisīdi bhagavā paññatte āsane. Āyasmāpi kho soņo bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ soņaŋ bhagavā etadavoca–

‘Nanu te, soņa, rahogatassa paţisallīnassa evaŋ cetaso parivitakko udapādi– “ye kho keci bhagavato sāvakā āraddhavīriyā viharanti, ahaŋ tesaŋ aññataro. Atha ca pana me na anupādāya āsavehi cittaŋ vimuccati, saŋvijjanti kho pana me kule bhogā, sakkā bhogā ca bhuñjituŋ puññāni ca kātuŋ. Yaŋnūnāhaŋ sikkhaŋ paccakkhāya hīnāyāvattitvā bhoge ca bhuñjeyyaŋ puññāni ca kareyyan”’ ti? ‘Evaŋ, bhante’.

‘Taŋ (p. 2.330) kiŋ maññasi, soņa, kusalo tvaŋ pubbe agāriyabhūto vīņāya tantissare’ ti? ‘Evaŋ, bhante’. ‘Taŋ kiŋ maññasi, soņa, yadā te vīņāya tantiyo accāyatā honti, api nu te vīņā tasmiŋ samaye saravatī vā hoti kammaññā vā’ ti? ‘No hetaŋ, bhante’.

‘Taŋ kiŋ maññasi, soņa, yadā te vīņāya tantiyo atisithilā honti, api nu te vīņā tasmiŋ samaye saravatī vā hoti kammaññā vā’ ti? ‘No hetaŋ, bhante’.

‘Yadā pana te, soņa, vīņāya tantiyo na accāyatā honti nātisithilā same guņe patiţţhitā, api nu te vīņā tasmiŋ samaye saravatī vā hoti kammaññā vā’ ti? ‘Evaŋ, bhante’.

‘Evamevaŋ kho, soņa, accāraddhavīriyaŋ uddhaccāya saŋvattati, atisithilavīriyaŋ kosajjāya saŋvattati. Tasmātiha tvaŋ, soņa, vīriyasamathaŋ adhiţţhahaŋ, indriyānañca samataŋ paţivijjha, tattha ca nimittaŋ gaņhāhī’ ti. ‘Evaŋ, bhante’ ti kho āyasmā soņo bhagavato paccassosi. Atha kho bhagavā āyasmantaŋ soņaŋ iminā ovādena ovaditvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evamevaŋ kho– sītavane antarahito gijjhakūţe pabbate pāturahosi.

Atha kho āyasmā soņo aparena samayena vīriyasamathaŋ adhiţţhāsi, indriyānañca samataŋ paţivijjhi, tattha ca nimittaŋ aggahesi. Atha kho āyasmā soņo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anāgāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā soņo arahataŋ ahosi.

Atha kho āyasmato soņassa arahattappattassa etadahosi– ‘yaŋnūnāhaŋ yena bhagavā tenupasankameyyaŋ; upasankamitvā bhagavato santike aññaŋ byākareyyan’ ti. Atha kho āyasmā soņo yena bhagavā (p. 2.331) tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā soņo bhagavantaŋ etadavoca–

‘Yo so, bhante, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto, so cha ţhānāni adhimutto hoti– nekkhammādhimutto hoti, pavivekādhimutto hoti, abyāpajjādhimutto hoti, taņhākkhayādhimutto hoti, upādānakkhayādhimutto hoti, asammohādhimutto hoti.

‘Siyā kho pana, bhante, idhekaccassa āyasmato evamassa– “kevalaŋsaddhāmattakaŋ nūna ayamāyasmā nissāya nekkhammādhimutto” ti Na kho panetaŋ, bhante, evaŋ daţţhabbaŋ. Khīņāsavo, bhante, bhikkhu vusitavā katakaraņīyo karaņīyaŋ attano asamanupassanto katassa vā paţicayaŋ khayā rāgassa vītarāgattā nekkhammādhimutto hoti, khayā dosassa vītadosattā nekkhammādhimutto hoti, khayā mohassa vītamohattā nekkhammādhimutto hoti.

‘Siyā kho pana, bhante, idhekaccassa āyasmato evamassa– “lābhasakkārasilokaŋ nūna ayamāyasmā nikāmayamāno pavivekādhimutto” ti. Na kho panetaŋ, bhante, evaŋ daţţhabbaŋ. Khīņāsavo, bhante, bhikkhu vusitavā katakaraņīyo karaņīyaŋ attano asamanupassanto katassa vā paţicayaŋ khayā rāgassa vītarāgattā pavivekādhimutto hoti, khayā dosassa vītadosattā pavivekādhimutto hoti, khayā mohassa vītamohattā pavivekādhimutto hoti.

‘Siyā kho pana, bhante, idhekaccassa āyasmato evamassa– “sīlabbataparāmāsaŋ nūna ayamāyasmā sārato paccāgacchanto abyāpajjādhimutto” ti. Na kho panetaŋ, bhante, evaŋ daţţhabbaŋ. Khīņāsavo, bhante, bhikkhu vusitavā katakaraņīyo karaņīyaŋ attano asamanupassanto katassa vā paţicayaŋ khayā rāgassa vītarāgattā abyāpajjādhimutto hoti, khayā dosassa vītadosattā abyāpajjādhimutto hoti, khayā mohassa vītamohattā abyāpajjādhimutto hoti.

‘Khayā (p. 2.332) rāgassa vītarāgattā taņhākkhayādhimutto hoti, khayā dosassa vītadosattā taņhākkhayādhimutto hoti, khayā mohassa vītamohattā taņhākkhayādhimutto hoti.

‘Khayā rāgassa vītarāgattā upādānakkhayādhimutto hoti, khayā dosassa vītadosattā upādānakkhayādhimutto hoti, khayā mohassa vītamohattā upādānakkhayādhimutto hoti.

‘Khayā rāgassa vītarāgattā asammohādhimutto hoti, khayā dosassa vītadosattā asammohādhimutto hoti, khayā mohassa vītamohattā asammohādhimutto hoti.

‘Evaŋ sammā vimuttacittassa, bhante, bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti. Amissīkatamevassa cittaŋ hoti ţhitaŋ āneñjappattaŋ vayañcassānupassati Bhusā cepi sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā… manoviññeyyā dhammā manassa āpāthaŋ āgacchanti, nevassa cittaŋ pariyādiyanti. Amissīkatamevassa cittaŋ hoti ţhitaŋ āneñjappattaŋ vayañcassānupassati. Seyyathāpi, bhante, selo pabbato acchiddo asusiro ekagghano. Atha puratthimāya cepi disāya āgaccheyya bhusā vātavuţţhi neva naŋ sankampeyya na sampakampeyya na sampavedheyya, atha pacchimāya cepi disāya āgaccheyya bhusā vātavuţţhi …pe… atha uttarāya cepi disāya āgaccheyya bhusā vātavuţţhi… atha dakkhiņāya cepi disāya āgaccheyya bhusā vātavuţţhi neva naŋ sankampeyya na sampakampeyya na sampavedheyya; evamevaŋ kho, bhante, evaŋ sammāvimuttacittassa bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti. Amissīkatamevassa cittaŋ hoti ţhitaŋ āneñjappattaŋ vayañcassānupassati. Bhusā cepi sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā… manoviññeyyā dhammā manassa āpāthaŋ āgacchanti, nevassa cittaŋ pariyādiyanti. Amissīkatamevassa cittaŋ hoti ţhitaŋ āneñjappattaŋ vayañcassānupassatī’ ti.


‘Nekkhammaŋ (p. 2.333) adhimuttassa, pavivekañca cetaso;


Abyāpajjādhimuttassa, upādānakkhayassa ca.


‘Taņhākkhayādhimuttassa asammohañca cetaso;


Disvā āyatanuppādaŋ, sammā cittaŋ vimuccati.


‘Tassa sammā vimuttassa, santacittassa bhikkhuno;


Katassa paţicayo natthi, karaņīyaŋ na vijjati.


‘Selo yathā ekagghano, vātena na samīrati.


Evaŋ rūpā rasā saddā, gandhā phassā ca kevalā.


‘Iţţhā dhammā aniţţhā ca, nappavedhenti tādino;


Ṭhitaŋ cittaŋ vippamuttaŋ, vayañcassānupassatī’ ti. Paţhamaŋ.

2. Phaggunasuttaŋ
56. Tena kho pana samayena āyasmā phagguno ābādhiko hoti dukkhito bāļhagilāno. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘āyasmā, bhante, phagguno ābādhiko dukkhito bāļhagilāno. Sādhu, bhante bhagavā yenāyasmā phagguno tenupasankamatu anukampaŋ upādāyā’ ti. Adhivāsesi bhagavā tuņhībhāvena. Atha kho bhagavā sāyanhasamayaŋ paţisallānā vuţţhito yenāyasmā phagguno tenupasankami. Addasā kho āyasmā phagguno bhagavantaŋ dūratova āgacchantaŋ. Disvāna mañcake samadhosi . Atha kho bhagavā āyasmantaŋ phaggunaŋ etadavoca– ‘alaŋ, phagguna, mā tvaŋ mañcake samadhosi. Santimāni āsanāni parehi paññattāni, tatthāhaŋ nisīdissāmī’ ti. Nisīdi bhagavā paññatte āsane. Nisajja kho bhagavā āyasmantaŋ phaggunaŋ etadavoca –

‘Kacci te, phagguna, khamanīyaŋ kacci yāpanīyaŋ? Kacci te dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me bhante (p. 2.334) khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo.

‘Seyyathāpi, bhante, balavā puriso tiņhena sikharena muddhani abhimattheyya; evamevaŋ kho me, bhante, adhimattā vātā muddhani ūhananti. Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo.

‘Seyyathāpi, bhante, balavā puriso daļhena varattakkhaņđena sīsaveţhanaŋ dadeyya; evamevaŋ kho me, bhante, adhimattā sīse sīsavedanā. Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo.

‘Seyyathāpi, bhante, dakkho goghātako vā goghātakantevāsī vā tiņhena govikantanena kucchiŋ parikanteyya; evamevaŋ kho me, bhante, adhimattā vātā kucchiŋ parikantanti. Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo.

‘Seyyathāpi, bhante, dve balavanto purisā dubbalataraŋ purisaŋ nānābāhāsu gahetvā angārakāsuyā santāpeyyuŋ samparitāpeyyuŋ; evamevaŋ kho me, bhante, adhimatto kāyasmiŋ đāho. Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti. Atha kho bhagavā āyasmantaŋ phaggunaŋ dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmi.

Atha kho āyasmā phagguno acirapakkantassa bhagavato kālamakāsi. Tamhi cassa samaye maraņakāle indriyāni vippasīdiŋsu. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘āyasmā, bhante, phagguno acirapakkantassa bhagavato (p. 2.335) kālamakāsi. Tamhi cassa samaye maraņakāle indriyāni vippasīdiŋsū’ ti.

‘Kiŋ hānanda, phaggunassa bhikkhuno indriyāni na vippasīdissanti! Phaggunassa, ānanda, bhikkhuno pañcahi orambhāgiyehi saŋyojanehi cittaŋ avimuttaŋ ahosi. Tassa taŋ dhammadesanaŋ sutvā pañcahi orambhāgiyehi saŋyojanehi cittaŋ vimuttaŋ.

‘Chayime, ānanda, ānisaŋsā kālena dhammassavane kālena atthupaparikkhāya. Katame cha? Idhānanda, bhikkhuno pañcahi orambhāgiyehi saŋyojanehi cittaŋ avimuttaŋ hoti. So tamhi samaye maraņakāle labhati tathāgataŋ dassanāya. Tassa tathāgato dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Tassa taŋ dhammadesanaŋ sutvā pañcahi orambhāgiyehi saŋyojanehi cittaŋ vimuccati. Ayaŋ, ānanda, paţhamo ānisaŋso kālena dhammassavane.

‘Puna caparaŋ, ānanda, bhikkhuno pañcahi orambhāgiyehi saŋyojanehi cittaŋ avimuttaŋ hoti. So tamhi samaye maraņakāle na heva kho labhati tathāgataŋ dassanāya, api ca kho tathāgatasāvakaŋ labhati dassanāya. Tassa tathāgatasāvako dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Tassa taŋ dhammadesanaŋ sutvā pañcahi orambhāgiyehi saŋyojanehi cittaŋ vimuccati. Ayaŋ, ānanda, dutiyo ānisaŋso kālena dhammassavane.

‘Puna caparaŋ, ānanda, bhikkhuno pañcahi orambhāgiyehi saŋyojanehi cittaŋ avimuttaŋ hoti. So tamhi samaye maraņakāle na heva kho labhati tathāgataŋ dassanāya, napi tathāgatasāvakaŋ labhati dassanāya; api ca kho yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Tassa yathāsutaŋ yathāpariyattaŋ (p. 2.336) dhammaŋ cetasā anuvitakkayato anuvicārayato manasānupekkhato pañcahi orambhāgiyehi saŋyojanehi cittaŋ vimuccati. Ayaŋ, ānanda, tatiyo ānisaŋso kālena atthupaparikkhāya.

‘Idhānanda bhikkhuno pañcahi orambhāgiyehi saŋyojanehi cittaŋ vimuttaŋ hoti, anuttare ca kho upadhisankhaye cittaŋ avimuttaŋ hoti. So tamhi samaye maraņakāle labhati tathāgataŋ dassanāya. Tassa tathāgato dhammaŋ deseti ādikalyāņaŋ majjhekalyāņaŋ …pe… brahmacariyaŋ pakāseti. Tassa taŋ dhammadesanaŋ sutvā anuttare upadhisankhaye cittaŋ vimuccati. Ayaŋ, ānanda, catuttho ānisaŋso kālena dhammassavane.

‘Puna caparaŋ, ānanda, bhikkhuno pañcahi orambhāgiyehi saŋyojanehi cittaŋ vimuttaŋ hoti, anuttare ca kho upadhisankhaye cittaŋ avimuttaŋ hoti. So tamhi samaye maraņakāle na heva kho labhati tathāgataŋ dassanāya, api ca kho tathāgatasāvakaŋ labhati dassanāya. Tassa tathāgatasāvako dhammaŋ deseti ādikalyāņaŋ …pe… parisuddhaŋ brahmacariyaŋ pakāseti. Tassa taŋ dhammadesanaŋ sutvā anuttare upadhisankhaye cittaŋ vimuccati. Ayaŋ, ānanda, pañcamo ānisaŋso kālena dhammassavane.

‘Puna caparaŋ, ānanda, bhikkhuno pañcahi orambhāgiyehi saŋyojanehi cittaŋ vimuttaŋ hoti, anuttare ca kho upadhisankhaye cittaŋ avimuttaŋ hoti. So tamhi samaye maraņakāle na heva kho labhati tathāgataŋ dassanāya, napi tathāgatasāvakaŋ labhati dassanāya; api ca kho yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Tassa yathāsutaŋ yathāpariyattaŋ dhammaŋ cetasā anuvitakkayato anuvicārayato manasānupekkhato anuttare upadhisankhaye cittaŋ vimuccati. Ayaŋ, ānanda, chaţţho ānisaŋso kālena atthupaparikkhāya. Ime kho, ānanda, cha ānisaŋsā kālena dhammassavane kālena atthupaparikkhāyā’ ti. Dutiyaŋ.

3. Chaļabhijātisuttaŋ
57. Ekaŋ samayaŋ bhagavā rājagahe viharati gijjhakūţe pabbate. Atha kho āyasmā ānando yena bhagavā tenupasankami; upasankamitvā bhagavantaŋ (p. 2.337) abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘pūraņena, bhante, kassapena chaļabhijātiyo paññattā– kaņhābhijāti paññattā, nīlābhijāti paññattā, lohitābhijāti paññattā, haliddābhijāti paññattā, sukkābhijāti paññattā, paramasukkābhijāti paññattā.

‘Tatridaŋ bhante, pūraņena kassapena kaņhābhijāti paññattā, orabbhikā sūkarikā sākuņikā māgavikā luddā macchaghātakā corā coraghātakā bandhanāgārikā ye vā panaññepi keci kurūrakammantā.

‘Tatridaŋ, bhante, pūraņena kassapena nīlābhijāti paññattā, bhikkhū kaņţakavuttikā ye vā panaññepi keci kammavādā kriyavādā.

‘Tatridaŋ, bhante, pūraņena kassapena lohitābhijāti paññattā, nigaņţhā ekasāţakā

‘Tatridaŋ, bhante, pūraņena kassapena haliddābhijāti paññattā, gihī odātavasanā acelakasāvakā

‘Tatridaŋ, bhante, pūraņena kassapena sukkābhijāti paññattā, ājīvakā ājīvakiniyo.

‘Tatridaŋ, bhante, pūraņena kassapena paramasukkābhijāti paññattā, nando vaccho kiso sankicco makkhali gosālo. Pūraņena, bhante, kassapena imā chaļabhijātiyo paññattā’ ti.

‘Kiŋ panānanda, pūraņassa kassapassa sabbo loko etadabbhanujānāti imā chaļabhijātiyo paññāpetun’ ti? ‘No hetaŋ, bhante’. ‘Seyyathāpi, ānanda, puriso daliddo assako anāļhiko, tassa akāmakassa bilaŋ olaggeyyuŋ– “idaŋ te, ambho purisa, maŋsañca khāditabbaŋ, mūlañca anuppadātabban” ti. Evamevaŋ kho, ānanda, pūraņena kassapena appaţiññāya etesaŋ samaņabrāhmaņānaŋ imā chaļabhijātiyo paññattā, yathā taŋ bālena abyattena akhettaññunā akusalena.

‘Ahaŋ kho panānanda, chaļabhijātiyo paññāpemi. Taŋ suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā ānando bhagavato paccassosi. Bhagavā etadavoca– ‘katamā cānanda, chaļabhijātiyo (p. 2.338) Idhānanda, ekacco kaņhābhijātiyo samāno kaņhaŋ dhammaŋ abhijāyati. Idha panānanda, ekacco kaņhābhijātiyo samāno sukkaŋ dhammaŋ abhijāyati. Idha panānanda, ekacco kaņhābhijātiyo samāno akaņhaŋ asukkaŋ nibbānaŋ abhijāyati. Idha panānanda, ekacco sukkābhijātiyo samāno kaņhaŋ dhammaŋ abhijāyati. Idha panānanda, ekacco sukkābhijātiyo samāno sukkaŋ dhammaŋ abhijāyati. Idha panānanda, ekacco sukkābhijātiyo samāno akaņhaŋ asukkaŋ nibbānaŋ abhijāyati.

‘Kathañcānanda, kaņhābhijātiyo samāno kaņhaŋ dhammaŋ abhijāyati? Idhānanda, ekacco nīce kule paccājāto hoti– caņđālakule vā nesādakule vā venakule vā rathakārakule vā pukkusakule vā, dalidde appannapānabhojane kasiravuttike, yattha kasirena ghāsacchādo labbhati. So ca hoti dubbaņņo duddasiko okoţimako bavhābādho kāņo vā kuņī vā khañjo vā pakkhahato vā, na lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Evaŋ kho, ānanda, kaņhābhijātiyo samāno kaņhaŋ dhammaŋ abhijāyati.

‘Kathañcānanda, kaņhābhijātiyo samāno sukkaŋ dhammaŋ abhijāyati? Idhānanda, ekacco nīce kule paccājāto hoti– caņđālakule vā …pe… seyyāvasathapadīpeyyassa. So kāyena sucaritaŋ carati, vācāya sucaritaŋ carati, manasā sucaritaŋ carati. So kāyena sucaritaŋ caritvā, vācāya sucaritaŋ caritvā, manasā sucaritaŋ caritvā kāyassa bhedā paraŋ maraņā sugatiŋ saggaŋ lokaŋ upapajjati. Evaŋ kho, ānanda, kaņhābhijātiyo samāno sukkaŋ dhammaŋ abhijāyati.

‘Kathañcānanda, kaņhābhijātiyo samāno akaņhaŋ asukkaŋ nibbānaŋ abhijāyati? Idhānanda, ekacco nīce kule paccājāto hoti– caņđālakule (p. 2.339) vā …pe… so ca hoti dubbaņņo duddasiko okoţimako So kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno pañca nīvaraņe pahāya cetaso upakkilese paññāya dubbalīkaraņe, catūsu satipaţţhānesu suppatiţţhitacitto, sa-ā bojjhange yathābhūtaŋ bhāvetvā akaņhaŋ asukkaŋ nibbānaŋ abhijāyati. Evaŋ kho, ānanda, kaņhābhijātiyo samāno akaņhaŋ asukkaŋ nibbānaŋ abhijāyati.

‘Kathañcānanda, sukkābhijātiyo samāno kaņhaŋ dhammaŋ abhijāyati? Idhānanda, ekacco ucce kule paccājāto hoti– khattiyamahāsālakule vā brāhmaņamahāsālakule vā gahapatimahāsālakule vā, ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe. So ca hoti abhirūpo dassanīyo pāsādiko paramāya vaņņapokkharatāya samannāgato, lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā, vācāya duccaritaŋ caritvā, manasā duccaritaŋ caritvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati. Evaŋ kho, ānanda, sukkābhijātiyo samāno kaņhaŋ dhammaŋ abhijāyati.

‘Kathañcānanda, sukkābhijātiyo samāno sukkaŋ dhammaŋ abhijāyati? Idhānanda, ekacco ucce kule paccājāto hoti– khattiyamahāsālakule vā …pe… seyyāvasathapadīpeyyassa. So kāyena sucaritaŋ carati, vācāya sucaritaŋ carati, manasā sucaritaŋ carati. So kāyena sucaritaŋ caritvā, vācāya sucaritaŋ caritvā, manasā sucaritaŋ caritvā kāyassa bhedā paraŋ maraņā sugatiŋ saggaŋ lokaŋ upapajjati. Evaŋ kho, ānanda, sukkābhijātiyo samāno sukkaŋ dhammaŋ abhijāyati.

‘Kathañcānanda, sukkābhijātiyo samāno akaņhaŋ asukkaŋ nibbānaŋ abhijāyati? Idhānanda ekacco ucce kule paccājāto hoti– khattiyamahāsālakule (p. 2.340) vā brāhmaņamahāsālakule vā gahapatimahāsālakule vā, ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe. So ca hoti abhirūpo dassanīyo pāsādiko paramāya vaņņapokkharatāya samannāgato, lābhī annassa pānassa vatthassa yānassa mālāgandhavilepanassa seyyāvasathapadīpeyyassa So kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno pañca nīvaraņe pahāya cetaso upakkilese paññāya dubbalīkaraņe, catūsu satipaţţhānesu suppatiţţhitacitto, satta bojjhange yathābhūtaŋ bhāvetvā akaņhaŋ asukkaŋ nibbānaŋ abhijāyati. Evaŋ kho, ānanda, sukkābhijātiyo samāno akaņhaŋ asukkaŋ nibbānaŋ abhijāyati. Imā kho, ānanda, chaļabhijātiyo’ ti. Tatiyaŋ.

4. Āsavasuttaŋ
58. ‘Chahi, bhikkhave, dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassa.

Katamehi chahi? Idha, bhikkhave, bhikkhuno ye āsavā saŋvarā pahātabbā te saŋvarena pahīnā honti, ye āsavā paţisevanā pahātabbā te paţisevanāya pahīnā honti, ye āsavā adhivāsanā pahātabbā te adhivāsanāya pahīnā honti, ye āsavā parivajjanā pahātabbā te parivajjanāya pahīnā honti, ye āsavā vinodanā pahātabbā te vinodanāya pahīnā honti, ye āsavā bhāvanā pahātabbā te bhāvanāya pahīnā honti.

‘Katame ca, bhikkhave, āsavā saŋvarā pahātabbā ye saŋvarena pahīnā honti? Idha, bhikkhave, bhikkhu paţisankhā yoniso cakkhundriyasaŋvarasaŋvuto viharati. Yaŋ hissa, bhikkhave, cakkhundriyasaŋvaraŋ asaŋvutassa viharato uppajjeyyuŋ āsavā vighātapariļāhā, cakkhundriyasaŋvaraŋ saŋvutassa viharato evaŋsa te āsavā vighātapariļāhā na honti. Paţisankhā yoniso sotindriya …pe… ghānindriya… jivhindriya… kāyindriya… manindriyasaŋvarasaŋvuto (p. 2.341) viharati. Yaŋ hissa, bhikkhave, manindriyasaŋvaraŋ asaŋvutassa viharato uppajjeyyuŋ āsavā vighātapariļāhā, manindriyasaŋvaraŋ saŋvutassa viharato evaŋsa te āsavā vighātapariļāhā na honti. Ime vuccanti, bhikkhave, āsavā saŋvarā pahātabbā ye saŋvarena pahīnā honti.

‘Katame ca, bhikkhave, āsavā paţisevanā pahātabbā ye paţisevanāya pahīnā honti? Idha, bhikkhave, bhikkhu paţisankhā yoniso cīvaraŋ paţisevati– “yāvadeva sītassa paţighātāya uņhassa paţighātāya, đaŋsamakasavātātapasarīsapasamphassānaŋ paţighātāya, yāvadeva hirikopīnapaţicchādanatthaŋ”. Paţisankhā yoniso piņđapātaŋ paţisevati– “neva davāya na madāya na maņđanāya na vibhūsanāya, yāvadeva imassa kāyassa ţhitiyā yāpanāya, vihiŋsūparatiyā brahmacariyānuggahāya, iti purāņañca vedanaŋ paţihankhāmi, navañca vedanaŋ na uppādessāmi, yātrā ca me bhavissati anavajjatā ca phāsuvihāro ca” . Paţisankhā yoniso senāsanaŋ paţisevati– “yāvadeva sītassa paţighātāya, uņhassa paţighātāya, đaŋsamakasavātātapasarīsapasamphassānaŋ paţighātāya, yāvadeva utuparissayavinodanapaţisallānārāmatthaŋ”. Paţisankhā yoniso gilānappaccayabhesajjaparikkhāraŋ paţisevati– “yāvadeva uppannānaŋ veyyābādhikānaŋ vedanānaŋ paţighātāya, abyābajjhaparamatāyā” ti. Yaŋ hissa, bhikkhave, appaţisevato uppajjeyyuŋ āsavā vighātapariļāhā, paţisevato evaŋsa te āsavā vighātapariļāhā na honti. Ime vuccanti, bhikkhave, āsavā paţisevanā pahātabbā ye paţisevanāya pahīnā honti.

‘Katame ca, bhikkhave, āsavā adhivāsanā pahātabbā ye adhivāsanāya pahīnā honti? Idha, bhikkhave, bhikkhu paţisankhā yoniso khamo hoti sītassa uņhassa, jighacchāya, pipāsāya, đaŋsamakasavātātapasarīsapasamphassānaŋ, duruttānaŋ durāgatānaŋ vacanapathānaŋ, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaţukānaŋ asātānaŋ amanāpānaŋ pāņaharānaŋ adhivāsakajātiko hoti. Yaŋ hissa, bhikkhave (p. 2.342) anadhivāsato uppajjeyyuŋ āsavā vighātapariļāhā, adhivāsato evaŋsa te āsavā vighātapariļāhā na honti. Ime vuccanti, bhikkhave, āsavā adhivāsanā pahātabbā ye adhivāsanāya pahīnā honti.

‘Katame ca, bhikkhave, āsavā parivajjanā pahātabbā ye parivajjanāya pahīnā honti? Idha, bhikkhave, bhikkhu paţisankhā yoniso caņđaŋ hatthiŋ parivajjeti, caņđaŋ assaŋ parivajjeti, caņđaŋ goņaŋ parivajjeti, caņđaŋ kukkuraŋ parivajjeti, ahiŋ khāņuŋ kaņţakaţţhānaŋ sobbhaŋ papātaŋ candanikaŋ oļigallaŋ, yathārūpe anāsane nisinnaŋ, yathārūpe agocare carantaŋ, yathārūpe pāpake mitte bhajantaŋ viññū sabrahmacārī pāpakesu ţhānesu okappeyyuŋ, so tañca anāsanaŋ tañca agocaraŋ te ca pāpake mitte paţisankhā yoniso parivajjeti. Yaŋ hissa, bhikkhave, aparivajjayato uppajjeyyuŋ āsavā vighātapariļāhā, parivajjayato evaŋsa te āsavā vighātapariļāhā na honti. Ime vuccanti, bhikkhave, āsavā parivajjanā pahātabbā ye parivajjanāya pahīnā honti.

‘Katame ca, bhikkhave, āsavā vinodanā pahātabbā ye vinodanāya pahīnā honti? Idha, bhikkhave, bhikkhu paţisankhā yoniso uppannaŋ kāmavitakkaŋ nādhivāseti pajahati vinodeti byantīkaroti anabhāvaŋ gameti, paţisankhā yoniso uppannaŋ byāpādavitakkaŋ …pe… uppannaŋ vihiŋsāvitakkaŋ… uppannuppanne pāpake akusale dhamme nādhivāseti pajahati vinodeti byantīkaroti anabhāvaŋ gameti. Yaŋ hissa, bhikkhave, avinodayato uppajjeyyuŋ āsavā vighātapariļāhā vinodayato evaŋsa te āsavā vighātapariļāhā na honti. Ime vuccanti, bhikkhave, āsavā vinodanā pahātabbā ye vinodanāya pahīnā honti.

‘Katame ca, bhikkhave, āsavā bhāvanā pahātabbā ye bhāvanāya pahīnā honti? Idha, bhikkhave, bhikkhu paţisankhā yoniso satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, paţisankhā yoniso dhammavicayasambojjhangaŋ bhāveti …pe… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Yaŋ hissa, bhikkhave, abhāvayato (p. 2.343) uppajjeyyuŋ āsavā vighātapariļāhā, bhāvayato evaŋsa te āsavā vighātapariļāhā na honti. Ime vuccanti, bhikkhave, āsavā bhāvanā pahātabbā ye bhāvanāya pahīnā honti.

‘Imehi kho, bhikkhave, chahi dhammehi samannāgato bhikkhu āhuneyyo hoti pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā’ ti. Catutthaŋ.

5. Dārukammikasuttaŋ
59. Evaŋ me sutaŋ– ekaŋ samayaŋ bhagavā nātike viharati giñjakāvasathe. Atha kho dārukammiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho dārukammikaŋ gahapatiŋ bhagavā etadavoca– ‘api nu te, gahapati, kule dānaŋ dīyatī’ ti? ‘Dīyati me, bhante, kule dānaŋ. Tañca kho ye te bhikkhū āraññikā piņđapātikā paŋsukūlikā arahanto vā arahattamaggaŋ vā samāpannā, tathārūpesu me, bhante, bhikkhūsu dānaŋ dīyatī’ ti.

‘Dujjānaŋ kho etaŋ, gahapati, tayā gihinā kāmabhoginā puttasambādhasayanaŋ ajjhāvasantena, kāsikacandanaŋ paccanubhontena, mālāgandhavilepanaŋ dhārayantena, jātarūparajataŋ sādiyantena ime vā arahanto ime vā arahattamaggaŋ samāpannāti.

‘Āraññiko cepi, gahapati, bhikkhu hoti uddhato unnaļo capalo mukharo vikiņņavāco muţţhassati asampajāno asamāhito vibbhantacitto pākatindriyo. Evaŋ so tenangena gārayho. Āraññiko cepi, gahapati, bhikkhu hoti anuddhato anunnaļo acapalo amukharo avikiņņavāco upaţţhitassati sampajāno samāhito ekaggacitto saŋvutindriyo. Evaŋ so tenangena pāsaŋso.

‘Gāmantavihārī cepi, gahapati, bhikkhu hoti uddhato …pe… evaŋ so tenangena gārayho. Gāmantavihārī cepi, gahapati, bhikkhu hoti anuddhato …pe… evaŋ so tenangena pāsaŋso.

‘Piņđapātiko (p. 2.344) cepi, gahapati, bhikkhu hoti uddhato …pe… evaŋ so tenangena gārayho. Piņđapātiko cepi, gahapati, bhikkhu hoti anuddhato …pe… evaŋ so tenangena pāsaŋso.

‘Nemantaniko cepi, gahapati, bhikkhu hoti uddhato …pe… evaŋ so tenangena gārayho. Nemantaniko cepi, gahapati, bhikkhu hoti anuddhato …pe… evaŋ so tenangena pāsaŋso.

‘Paŋsukūliko cepi, gahapati, bhikkhu hoti uddhato …pe… evaŋ so tenangena gārayho Paŋsukūliko cepi, gahapati, bhikkhu hoti anuddhato …pe… evaŋ so tenangena pāsaŋso.

‘Gahapaticīvaradharo cepi, gahapati, bhikkhu hoti uddhato unnaļo capalo mukharo vikiņņavāco muţţhassati asampajāno asamāhito vibbhantacitto pākatindriyo. Evaŋ so tenangena gārayho. Gahapaticīvaradharo cepi, gahapati, bhikkhu hoti anuddhato anunnaļo acapalo amukharo avikiņņavāco upaţţhitassati sampajāno samāhito ekaggacitto saŋvutindriyo. Evaŋ so tenangena pāsaŋso.

‘Ingha tvaŋ, gahapati, sanghe dānaŋ dehi. Sanghe te dānaŋ dadato cittaŋ pasīdissati. So tvaŋ pasannacitto kāyassa bhedā paraŋ maraņā sugatiŋ saggaŋ lokaŋ upapajjissasī’ ti. ‘Esāhaŋ, bhante, ajjatagge sanghe dānaŋ dassāmī’ ti. Pañcamaŋ.

6. Hatthisāriputtasuttaŋ
60. Evaŋ me sutaŋ– ekaŋ samayaŋ bhagavā bārāņasiyaŋ viharati isipatane migadāye. Tena kho pana samayena sambahulā therā bhikkhū pacchābhattaŋ piņđapātapaţikkantā maņđalamāļe sannisinnā sannipatitā abhidhammakathaŋ kathenti. Tatra sudaŋ āyasmā citto hatthisāriputto therānaŋ bhikkhūnaŋ abhidhammakathaŋ kathentānaŋ antarantarā kathaŋ opāteti. Atha kho āyasmā mahākoţţhiko āyasmantaŋ cittaŋ hatthisāriputtaŋ etadavoca– ‘māyasmā citto hatthisāriputto therānaŋ bhikkhūnaŋ abhidhammakathaŋ (p. 2.345) kathentānaŋ antarantarā kathaŋ opātesi, yāva kathāpariyosānaŋ āyasmā citto āgametū’ ti. Evaŋ vutte āyasmato cittassa hatthisāriputtassa sahāyakā bhikkhū āyasmantaŋ mahākoţţhikaŋ etadavocuŋ– ‘māyasmā mahākoţţhiko āyasmantaŋ cittaŋ hatthisāriputtaŋ apasādesi, paņđito āyasmā citto hatthisāriputto. Pahoti cāyasmā citto hatthisāriputto therānaŋ bhikkhūnaŋ abhidhammakathaŋ kathetun’ ti.

‘Dujjānaŋ kho etaŋ, āvuso, parassa cetopariyāyaŋ ajānantehi. Idhāvuso, ekacco puggalo tāvadeva soratasorato hoti, nivātanivāto hoti, upasantupasanto hoti, yāva satthāraŋ upanissāya viharati aññataraŋ vā garuţţhāniyaŋ sabrahmacāriŋ. Yato ca kho so vapakassateva satthārā, vapakassati garuţţhāniyehi sabrahmacārīhi, so saŋsaţţho viharati bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi. Tassa saŋsaţţhassa vissatthassa pākatassa bhassamanuyuttassa viharato rāgo cittaŋ anuddhaŋseti. So rāgānuddhaŋsitena cittena sikkhaŋ paccakkhāya hīnāyāvattati.

‘Seyyathāpi, āvuso, goņo kiţţhādo dāmena vā baddho vaje vā oruddho. Yo nu kho, āvuso, evaŋ vadeyya– “na dānāyaŋ goņo kiţţhādo punadeva kiţţhaŋ otarissatī” ti, sammā nu kho so, āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, yaŋ so goņo kiţţhādo dāmaŋ vā chetvā vajaŋ vā bhinditvā, atha punadeva kiţţhaŋ otareyyāti. Evamevaŋ kho, āvuso, idhekacco puggalo tāvadeva soratasorato hoti, nivātanivāto hoti, upasantupasanto hoti yāva satthāraŋ upanissāya viharati aññataraŋ vā garuţţhāniyaŋ sabrahmacāriŋ. Yato ca kho so vapakassateva satthārā, vapakassati garuţţhāniyehi sabrahmacārīhi, so saŋsaţţho viharati bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi. Tassa saŋsaţţhassa vissatthassa pākatassa bhassamanuyuttassa viharato rāgo cittaŋ anuddhaŋseti (p. 2.346) So rāgānuddhaŋsitena cittena sikkhaŋ paccakkhāya hīnāyāvattati.

‘Idha panāvuso, ekacco puggalo vivicceva kāmehi …pe… paţhamaŋ jhānaŋ upasampajja viharati. So “lābhimhi paţhamassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati. Seyyathāpi, āvuso, cātumahāpathe thullaphusitako devo vassanto rajaŋ antaradhāpeyya, cikkhallaŋ pātukareyya. Yo nu kho, āvuso, evaŋ vadeyya– “na dāni amusmiŋ cātumahāpathe punadeva rajo pātubhavissatī” ti, sammā nu kho so, āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, yaŋ amusmiŋ cātumahāpathe manussā vā atikkameyyuŋ, gopasū vā atikkameyyuŋ, vātātapo vā snehagataŋ pariyādiyeyya, atha punadeva rajo pātubhaveyyāti. Evamevaŋ kho, āvuso, idhekacco puggalo vivicceva kāmehi …pe… paţhamaŋ jhānaŋ upasampajja viharati. So “lābhimhi paţhamassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati.

‘Idha panāvuso, ekacco puggalo vitakkavicārānaŋ vūpasamā …pe… dutiyaŋ jhānaŋ upasampajja viharati. So “lābhimhi dutiyassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati. Seyyathāpi 3.0442 āvuso, gāmassa vā nigamassa vā avidūre mahantaŋ taļākaŋ. Tattha thullaphusitako devo vuţţho sippisambukampi sakkharakaţhalampi antaradhāpeyya. Yo nu kho, āvuso, evaŋ vadeyya– “na dāni amusmiŋ taļāke punadeva sippisambukā vā sakkharakaţhalā vā pātubhavissantī” ti, sammā nu kho so, āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, yaŋ amusmiŋ taļāke manussā vā piveyyuŋ, gopasū vā piveyyuŋ, vātātapo vā snehagataŋ pariyādiyeyya, atha punadeva sippisambukāpi sakkharakaţhalāpi pātubhaveyyunti. Evamevaŋ kho, āvuso, idhekacco puggalo vitakkavicārānaŋ vūpasamā …pe… dutiyaŋ jhānaŋ upasampajja viharati. So “lābhimhi dutiyassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati.

‘Idha (p. 2.347) panāvuso, ekacco puggalo pītiyā ca virāgā …pe… tatiyaŋ jhānaŋ upasampajja viharati. So “lābhimhi tatiyassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati. Seyyathāpi, āvuso, purisaŋ paņītabhojanaŋ bhuttāviŋ ābhidosikaŋ bhojanaŋ nacchādeyya. Yo nu kho, āvuso, evaŋ vadeyya– “na dāni amuŋ purisaŋ punadeva bhojanaŋ chādessatī” ti, sammā nu kho so, āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, amuŋ purisaŋ paņītabhojanaŋ bhuttāviŋ yāvassa sā ojā kāye ţhassati tāva na aññaŋ bhojanaŋ chādessati. Yato ca khvassa sā ojā antaradhāyissati, atha punadeva taŋ bhojanaŋ chādeyyāti. Evamevaŋ kho, āvuso, idhekacco puggalo pītiyā ca virāgā …pe… tatiyaŋ jhānaŋ upasampajja viharati. So “lābhimhi tatiyassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati.

‘Idha panāvuso, ekacco puggalo sukhassa ca pahānā dukkhassa ca pahānā …pe… catutthaŋ jhānaŋ upasampajja viharati. So “lābhimhi catutthassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati. Seyyathāpi, āvuso, pabbatasankhepe udakarahado nivāto vigata-ūmiko. Yo nu kho, āvuso, evaŋ vadeyya– “na dāni amusmiŋ udakarahade punadeva ūmi pātubhavissatī” ti, sammā nu kho so, āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, yā puratthimāya disāya āgaccheyya bhusā vātavuţţhi. Sā tasmiŋ udakarahade ūmiŋ janeyya. Yā pacchimāya disāya āgaccheyya …pe… yā uttarāya disāya āgaccheyya… yā dakkhiņāya disāya āgaccheyya bhusā vātavuţţhi. Sā tasmiŋ udakarahade ūmiŋ janeyyāti. Evamevaŋ kho, āvuso, idhekacco puggalo sukhassa ca pahānā dukkhassa ca pahānā …pe… catutthaŋ jhānaŋ upasampajja viharati. So “lābhimhi catutthassa jhānassā” ti saŋsaţţho viharati bhikkhūhi …pe… sikkhaŋ paccakkhāya hīnāyāvattati.

‘Idha, panāvuso, ekacco puggalo sabbanimittānaŋ amanasikārā animittaŋ cetosamādhiŋ upasampajja viharati. So “lābhimhi animittassa cetosamādhissā” ti saŋsaţţho viharati bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi (p. 2.348) Tassa saŋsaţţhassa vissatthassa pākatassa bhassamanuyuttassa viharato rāgo cittaŋ anuddhaŋseti. So rāgānuddhaŋsitena cittena sikkhaŋ paccakkhāya hīnāyāvattati. Seyyathāpi, āvuso, rājā vā rājamahāmatto vā caturanginiyā senāya addhānamaggappaţipanno aññatarasmiŋ vanasaņđe ekarattiŋ vāsaŋ upagaccheyya. Tatra hatthisaddena assasaddena rathasaddena pattisaddena bheripaņavasankhatiņavaninnādasaddena cīrikasaddo antaradhāyeyya . Yo nu kho, āvuso, evaŋ vadeyya– “na dāni amusmiŋ vanasaņđe punadeva cīrikasaddo pātubhavissatī” ti, sammā nu kho so āvuso, vadamāno vadeyyā’ ti? ‘No hidaŋ, āvuso’. ‘Ṭhānañhetaŋ, āvuso, vijjati, yaŋ so rājā vā rājamahāmatto vā tamhā vanasaņđā pakkameyya, atha punadeva cīrikasaddo pātubhaveyyāti. Evamevaŋ kho, āvuso, idhekacco puggalo sabbanimittānaŋ amanasikārā animittaŋ cetosamādhiŋ upasampajja viharati. So “lābhimhi animittassa cetosamādhissā” ti saŋsaţţho viharati bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi. Tassa saŋsaţţhassa vissatthassa pākatassa bhassamanuyuttassa viharato rāgo cittaŋ anuddhaŋseti. So rāgānuddhaŋsitena cittena sikkhaŋ paccakkhāya hīnāyāvattatī’ ti.

Atha kho āyasmā citto hatthisāriputto aparena samayena sikkhaŋ paccakkhāya hīnāyāvattati. Atha kho cittassa hatthisāriputtassa sahāyakā bhikkhū yenāyasmā mahākoţţhiko tenupasankamiŋsu; upasankamitvā āyasmantaŋ mahākoţţhikaŋ etadavocuŋ– ‘kiŋ nu kho āyasmatā mahākoţţhikena citto hatthisāriputto cetasā ceto paricca vidito– “imāsañca imāsañca vihārasamāpattīnaŋ citto hatthisāriputto lābhī, atha ca pana sikkhaŋ paccakkhāya hīnāyāvattissatī” ti; udāhu devatā etamatthaŋ ārocesuŋ– “citto, bhante, hatthisāriputto imāsañca imāsañca vihārasamāpattīnaŋ lābhī, atha ca pana sikkhaŋ paccakkhāya hīnāyāvattissatī”’ ti? ‘Cetasā ceto paricca vidito me, āvuso– “citto hatthisāriputto imāsañca imāsañca vihārasamāpattīnaŋ lābhī, atha ca pana sikkhaŋ paccakkhāya hīnāyāvattissatī” ti. Devatāpi me etamatthaŋ (p. 2.349) ārocesuŋ – “citto, bhante, hatthisāriputto imāsañca imāsañca vihārasamāpattīnaŋ lābhī, atha ca pana sikkhaŋ paccakkhāya hīnāyāvattissatī’ ti.

Atha kho cittassa hatthisāriputtassa sahāyakā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘citto, bhante, hatthisāriputto imāsañca imāsañca vihārasamāpattīnaŋ lābhī, atha ca pana sikkhaŋ paccakkhāya hīnāyāvattatī’ ti. ‘Na, bhikkhave, citto ciraŋ sarissati nekkhammassā’ ti.

Atha kho citto hatthisāriputto nacirasseva kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. Atha kho āyasmā citto hatthisāriputto eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā citto hatthisāriputto arahataŋ ahosīti. Chaţţhaŋ.

7. Majjhesuttaŋ
61. Evaŋ me sutaŋ– ekaŋ samayaŋ bhagavā bārāņasiyaŋ viharati isipatane migadāye. Tena kho pana samayena sambahulānaŋ therānaŋ bhikkhūnaŋ pacchābhattaŋ piņđapātapaţikkantānaŋ maņđalamāļe sannisinnānaŋ sannipatitānaŋ ayamantarākathā udapādi– ‘vuttamidaŋ, āvuso, bhagavatā pārāyane metteyyapañhe–


 ‘Yo ubhonte viditvāna, majjhe mantā na lippati .


Taŋ brūmi mahāpurisoti, sodha sibbini maccagā’ ti.

‘Katamo nu kho, āvuso, eko anto, katamo dutiyo anto, kiŋ majjhe, kā sibbinī’ ti? Evaŋ vutte aññataro bhikkhu there bhikkhū (p. 2.350) etadavoca– ‘phasso kho, āvuso, eko anto, phassasamudayo dutiyo anto phassanirodho majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, āvuso, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘atītaŋ kho, āvuso, eko anto, anāgataŋ dutiyo anto, paccuppannaŋ majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, āvuso, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto, pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘sukhā, āvuso, vedanā eko anto, dukkhā vedanā dutiyo anto, adukkhamasukhā vedanā majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, āvuso, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto, pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘nāmaŋ kho, āvuso, eko anto, rūpaŋ dutiyo anto, viññāņaŋ majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, āvuso, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘cha kho, āvuso, ajjhattikāni āyatanāni eko anto, cha bāhirāni āyatanāni dutiyo anto, viññāņaŋ majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho āvuso (p. 2.351) bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘sakkāyo kho, āvuso, eko anto, sakkāyasamudayo dutiyo anto, sakkāyanirodho majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, āvuso, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto pariññeyyaŋ parijānanto diţţheva dhamme dukkhassantakaro hotī’ ti.

Evaŋ vutte aññataro bhikkhu there bhikkhū etadavoca– ‘byākataŋ kho, āvuso, amhehi sabbeheva yathāsakaŋ paţibhānaŋ. Āyāmāvuso, yena bhagavā tenupasankamissāma; upasankamitvā bhagavato etamatthaŋ ārocessāma. Yathā no bhagavā byākarissati tathā naŋ dhāressāmā’ ti. ‘Evamāvuso’ ti kho therā bhikkhū tassa bhikkhuno paccassosuŋ. Atha kho therā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu Ekamantaŋ nisinnā kho therā bhikkhū yāvatako ahosi sabbeheva saddhiŋ kathāsallāpo, taŋ sabbaŋ bhagavato ārocesuŋ. ‘Kassa nu kho, bhante, subhāsitan’ ti? ‘Sabbesaŋ vo, bhikkhave, subhāsitaŋ pariyāyena, api ca yaŋ mayā sandhāya bhāsitaŋ pārāyane metteyyapañhe –


‘Yo ubhonte viditvāna, majjhe mantā na lippati;


Taŋ brūmi mahāpurisoti, sodha sibbinimaccagā’ ti.

‘Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho therā bhikkhū bhagavato paccassosuŋ. Bhagavā etadavoca– ‘phasso kho, bhikkhave, eko anto phassasamudayo dutiyo anto, phassanirodho majjhe, taņhā sibbinī; taņhā hi naŋ sibbati tassa tasseva bhavassa abhinibbattiyā. Ettāvatā kho, bhikkhave, bhikkhu abhiññeyyaŋ abhijānāti, pariññeyyaŋ parijānāti, abhiññeyyaŋ abhijānanto (p. 2.352) pariññeyyaŋ parijānanto diţţheva dhamme dukkhassantakaro hotī’ ti. Sattamaŋ.

8. Purisindriyañāņasuttaŋ
62. Evaŋ me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena daņđakappakaŋ nāma kosalānaŋ nigamo tadavasari. Atha kho bhagavā maggā okkamma aññatarasmiŋ rukkhamūle paññatte āsane nisīdi. Te ca bhikkhū daņđakappakaŋ pavisiŋsu āvasathaŋ pariyesituŋ.

Atha kho āyasmā ānando sambahulehi bhikkhūhi saddhiŋ yena aciravatī nadī tenupasankami gattāni parisiñcituŋ. Aciravatiyā nadiyā gattāni parisiñcitvā paccuttaritvā ekacīvaro aţţhāsi gattāni pubbāpayamāno. Atha kho aññataro bhikkhu yenāyasmā ānando tenupasankami; upasankamitvā āyasmantaŋ ānandaŋ etadavoca – ‘kiŋ nu kho, āvuso ānanda, sabbaŋ cetaso samannāharitvā nu kho devadatto bhagavatā byākato– “āpāyiko devadatto nerayiko kappaţţho atekiccho” ti, udāhu kenacideva pariyāyenā” ti? ‘Evaŋ kho panetaŋ, āvuso, bhagavatā byākatan’ ti.

Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘idhāhaŋ, bhante, sambahulehi bhikkhūhi saddhiŋ yena aciravatī nadī tenupasankamiŋ gattāni parisiñcituŋ. Aciravatiyā nadiyā gattāni parisiñcitvā paccuttaritvā ekacīvaro aţţhāsiŋ gattāni pubbāpayamāno Atha kho, bhante, aññataro bhikkhu yenāhaŋ tenupasankami; upasankamitvā maŋ etadavoca– “kiŋ nu kho, āvuso, ānanda sabbaŋ cetaso samannāharitvā nu kho devadatto bhagavatā byākato– āpāyiko devadatto nerayiko kappaţţho atekicchoti, udāhu kenacideva pariyāyenā” ti? Evaŋ vutte ahaŋ, bhante, taŋ bhikkhuŋ etadavocaŋ– “evaŋ kho panetaŋ, āvuso, bhagavatā byākatan”’ ti.

‘So (p. 2.353) vā kho, ānanda, bhikkhu navo bhavissati acirapabbajito, thero vā pana bālo abyatto. Kathañhi nāma yaŋ mayā ekaŋsena byākataŋ tattha dvejjhaŋ āpajjissati! Nāhaŋ, ānanda, aññaŋ ekapuggalampi samanupassāmi, yo evaŋ mayā sabbaŋ cetaso samannāharitvā byākato, yathayidaŋ devadatto. Yāvakīvañcāhaŋ, ānanda, devadattassa vālaggakoţinittudanamattampi sukkadhammaŋ addasaŋ; neva tāvāhaŋ devadattaŋ byākāsiŋ– “āpāyiko devadatto nerayiko kappaţţho atekiccho” ti. Yato ca kho ahaŋ, ānanda, devadattassa vālaggakoţinittudanamattampi sukkadhammaŋ na addasaŋ; athāhaŋ devadattaŋ byākāsiŋ– “āpāyiko devadatto nerayiko kappaţţho atekiccho” ti.

‘Seyyathāpi, ānanda, gūthakūpo sādhikaporiso pūro gūthassa samatittiko. Tatra puriso sasīsako nimuggo assa. Tassa kocideva puriso uppajjeyya atthakāmo hitakāmo yogakkhemakāmo tamhā gūthakūpā uddharitukāmo. So taŋ gūthakūpaŋ samantānuparigacchanto neva passeyya tassa purisassa vālaggakoţinittudanamattampi gūthena amakkhitaŋ, yattha taŋ gahetvā uddhareyya. Evamevaŋ kho ahaŋ, ānanda, yato devadattassa vālaggakoţinittudanamattampi sukkadhammaŋ na addasaŋ; athāhaŋ devadattaŋ byākāsiŋ– “āpāyiko devadatto nerayiko kappaţţho atekiccho” ti Sace tumhe, ānanda, suņeyyātha tathāgatassa purisindriyañāņāni vibhajissāmī’ ti?

‘Etassa, bhagavā, kālo; etassa, sugata, kālo yaŋ bhagavā purisindriyañāņāni vibhajeyya. Bhagavato sutvā bhikkhū dhāressantī’ ti. ‘Tenahānanda, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā ānando bhagavato paccassosi. Bhagavā etadavoca–

‘Idhāhaŋ, ānanda, ekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa kusalā dhammā antarahitā, akusalā dhammā sammukhībhūtā (p. 2.354) Atthi ca khvassa kusalamūlaŋ asamucchinnaŋ, tamhā tassa kusalā kusalaŋ pātubhavissati. Evamayaŋ puggalo āyatiŋ aparihānadhammo bhavissatī” ti. Seyyathāpi, ānanda, bījāni akhaņđāni apūtīni avātātapahatāni sāradāni sukhasayitāni sukhette suparikammakatāya bhūmiyā nikkhittāni. Jāneyyāsi tvaŋ, ānanda, imāni bījāni vuddhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa kusalā dhammā antarahitā, akusalā dhammā sammukhībhūtā. Atthi ca khvassa kusalamūlaŋ asamucchinnaŋ, tamhā tassa kusalā kusalaŋ pātubhavissati. Evamayaŋ puggalo āyatiŋ aparihānadhammo bhavissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hoti.

‘Idha panāhaŋ, ānanda, ekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa akusalā dhammā antarahitā, kusalā dhammā sammukhībhūtā. Atthi ca khvassa akusalamūlaŋ asamucchinnaŋ, tamhā tassa akusalā akusalaŋ pātubhavissati. Evamayaŋ puggalo āyatiŋ parihānadhammo bhavissatī” ti. Seyyathāpi, ānanda, bījāni akhaņđāni apūtīni avātātapahatāni sāradāni sukhasayitāni puthusilāya nikkhittāni. Jāneyyāsi tvaŋ, ānanda, nayimāni bījāni vuddhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa akusalā dhammā antarahitā, kusalā dhammā sammukhībhūtā. Atthi ca khvassa akusalamūlaŋ asamucchinnaŋ, tamhā tassa akusalā akusalaŋ pātubhavissati (p. 2.355) Evamayaŋ puggalo āyatiŋ parihānadhammo bhavissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hoti.

‘Idha panāhaŋ, ānanda, ekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “natthi imassa puggalassa vālaggakoţinittudanamattopi sukko dhammo, samannāgatoyaŋ puggalo ekantakāļakehi akusalehi dhammehi, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjissatī” ti. Seyyathāpi, ānanda, bījāni khaņđāni pūtīni vātātapahatāni sukhette suparikammakatāya bhūmiyā nikkhittāni. Jāneyyāsi tvaŋ, ānanda, nayimāni bījāni vuddhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “natthi imassa puggalassa vālaggakoţinittudanamattopi sukko dhammo, samannāgatoyaŋ puggalo ekantakāļakehi akusalehi dhammehi, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hotī’ ti.

Evaŋ vutte āyasmā ānando bhagavantaŋ etadavoca– ‘sakkā nu kho, bhante, imesaŋ tiņņaŋ puggalānaŋ aparepi tayo puggalā sappaţibhāgā paññāpetun’ ti? ‘Sakkā, ānandā’ ti bhagavā avoca– ‘idhāhaŋ, ānanda, ekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa kusalā dhammā antarahitā, akusalā dhammā sammukhībhūtā. Atthi ca khvassa kusalamūlaŋ (p. 2.356) asamucchinnaŋ, tampi sabbena sabbaŋ samugghātaŋ gacchati. Evamayaŋ puggalo āyatiŋ parihānadhammo bhavissatī” ti. Seyyathāpi, ānanda, angārāni ādittāni sampajjalitāni sajotibhūtāni puthusilāya nikkhittāni. Jāneyyāsi tvaŋ, ānanda, nayimāni angārāni vuddhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Seyyathāpi vā pana, ānanda, sāyanhasamayaŋ sūriye ogacchante, jāneyyāsi tvaŋ, ānanda, āloko antaradhāyissati andhakāro pātubhavissatī’ ti? ‘Evaŋ, bhante’. ‘Seyyathāpi vā, panānanda, abhido addharattaŋ bhattakālasamaye, jāneyyāsi tvaŋ, ānanda, āloko antarahito andhakāro pātubhūto’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa kusalā dhammā antarahitā, akusalā dhammā sammukhībhūtā. Atthi ca khvassa kusalamūlaŋ asamucchinnaŋ, tampi sabbena sabbaŋ samugghātaŋ gacchati. Evamayaŋ puggalo āyatiŋ parihānadhammo bhavissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hoti.

‘Idha panāhaŋ, ānanda, ekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa akusalā dhammā antarahitā, kusalā dhammā sammukhībhūtā. Atthi ca khvassa akusalamūlaŋ asamucchinnaŋ, tampi sabbena sabbaŋ samugghātaŋ gacchati. Evamayaŋ puggalo āyatiŋ aparihānadhammo bhavissatī” ti. Seyyathāpi, ānanda, angārāni ādittāni sampajjalitāni sajotibhūtāni sukkhe tiņapuñje vā kaţţhapuñje vā nikkhittāni. Jāneyyāsi tvaŋ, ānanda, imāni angārāni vuđđhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Seyyathāpi vā (p. 2.357) panānanda, rattiyā paccūsasamayaŋ sūriye uggacchante, jāneyyāsi tvaŋ, ānanda, andhakāro antaradhāyissati, āloko pātubhavissatī’ ti? ‘Evaŋ, bhante’. ‘Seyyathāpi vā panānanda, abhido majjhanhike bhattakālasamaye, jāneyyāsi tvaŋ, ānanda, andhakāro antarahito āloko pātubhūto’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “imassa kho puggalassa akusalā dhammā antarahitā, kusalā dhammā sammukhībhūtā. Atthi ca khvassa akusalamūlaŋ asamucchinnaŋ, tampi sabbena sabbaŋ samugghātaŋ gacchati. Evamayaŋ puggalo āyatiŋ aparihānadhammo bhavissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hoti.

‘Idha panāhaŋ, ānanda, ekaccaŋ puggalaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “natthi imassa puggalassa vālaggakoţinittudanamattopi akusalo dhammo, samannāgatoyaŋ puggalo ekantasukkehi anavajjehi dhammehi, diţţheva dhamme parinibbāyissatī” ti. Seyyathāpi, ānanda, angārāni sītāni nibbutāni sukkhe tiņapuñje vā kaţţhapuñje vā nikkhittāni. Jāneyyāsi tvaŋ, ānanda, nayimāni angārāni vuđđhiŋ virūļhiŋ vepullaŋ āpajjissantī’ ti? ‘Evaŋ, bhante’. ‘Evamevaŋ kho ahaŋ, ānanda, idhekaccaŋ puggalaŋ evaŋ cetasā ceto paricca pajānāmi– “imassa kho puggalassa vijjamānā kusalāpi dhammā akusalāpi dhammā” ti. Tamenaŋ aparena samayena evaŋ cetasā ceto paricca pajānāmi– “natthi imassa puggalassa vālaggakoţinittudanamattopi akusalo dhammo, samannāgatoyaŋ puggalo ekantasukkehi anavajjehi dhammehi, diţţheva dhamme parinibbāyissatī” ti. Evampi kho, ānanda, tathāgatassa purisapuggalo cetasā ceto paricca vidito hoti. Evampi kho, ānanda, tathāgatassa purisindriyañāņaŋ (p. 2.358) cetasā ceto paricca viditaŋ hoti. Evampi kho, ānanda, tathāgatassa āyatiŋ dhammasamuppādo cetasā ceto paricca vidito hoti.

‘Tatrānanda, ye te purimā tayo puggalā tesaŋ tiņņaŋ puggalānaŋ eko aparihānadhammo, eko parihānadhammo, eko āpāyiko nerayiko. Tatrānanda, yeme pacchimā tayo puggalā imesaŋ tiņņaŋ puggalānaŋ eko parihānadhammo, eko aparihānadhammo, eko parinibbānadhammo’ ti. Aţţhamaŋ.

9. Nibbedhikasuttaŋ
63. ‘Nibbedhikapariyāyaŋ vo, bhikkhave, dhammapariyāyaŋ desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca so, bhikkhave, nibbedhikapariyāyo dhammapariyāyo? Kāmā, bhikkhave, veditabbā, kāmānaŋ nidānasambhavo veditabbo, kāmānaŋ vemattatā veditabbā, kāmānaŋ vipāko veditabbo, kāmanirodho veditabbo, kāmanirodhagāminī paţipadā veditabbā.

‘Vedanā, bhikkhave, veditabbā, vedanānaŋ nidānasambhavo veditabbo, vedanānaŋ vemattatā veditabbā, vedanānaŋ vipāko veditabbo, vedanānirodho veditabbo, vedanānirodhagāminī paţipadā veditabbā.

‘Saññā, bhikkhave, veditabbā, saññānaŋ nidānasambhavo veditabbo, saññānaŋ vemattatā veditabbā saññānaŋ vipāko veditabbo, saññānirodho veditabbo, saññānirodhagāminī paţipadā veditabbā.

‘Āsavā, bhikkhave, veditabbā, āsavānaŋ nidānasambhavo veditabbo, āsavānaŋ vemattatā veditabbā, āsavānaŋ vipāko veditabbo, āsavanirodho veditabbo, āsavanirodhagāminī paţipadā veditabbā.

‘Kammaŋ (p. 2.359) bhikkhave, veditabbaŋ, kammānaŋ nidānasambhavo veditabbo, kammānaŋ vemattatā veditabbā, kammānaŋ vipāko veditabbo, kammanirodho veditabbo, kammanirodhagāminī paţipadā veditabbā.

‘Dukkhaŋ, bhikkhave, veditabbaŋ, dukkhassa nidānasambhavo veditabbo, dukkhassa vemattatā veditabbā, dukkhassa vipāko veditabbo, dukkhanirodho veditabbo, dukkhanirodhagāminī paţipadā veditabbā.

‘“Kāmā, bhikkhave, veditabbā, kāmānaŋ nidānasambhavo veditabbo, kāmānaŋ vemattatā veditabbā, kāmānaŋ vipāko veditabbo, kāmanirodho veditabbo, kāmanirodhagāminī paţipadā veditabbā” ti, iti kho panetaŋ vuttaŋ. Kiñcetaŋ paţicca vuttaŋ? Pañcime, bhikkhave, kāmaguņā– cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā. Api ca kho, bhikkhave, nete kāmā kāmaguņā nāmete ariyassa vinaye vuccanti–


 ‘Sankapparāgo purisassa kāmo,


Nete kāmā yāni citrāni loke.


Sankapparāgo purisassa kāmo,


Tiţţhanti citrāni tatheva loke.


Athettha dhīrā vinayanti chandan’ ti.

‘Katamo ca, bhikkhave, kāmānaŋ nidānasambhavo? Phasso, bhikkhave, kāmānaŋ nidānasambhavo.

‘Katamā ca, bhikkhave, kāmānaŋ vemattatā? Añño, bhikkhave, kāmo rūpesu, añño kāmo saddesu, añño kāmo gandhesu, añño kāmo rasesu, añño kāmo phoţţhabbesu. Ayaŋ vuccati, bhikkhave, kāmānaŋ vemattatā.

‘Katamo (p. 2.360) ca, bhikkhave, kāmānaŋ vipāko? Yaŋ kho, bhikkhave, kāmayamāno tajjaŋ tajjaŋ attabhāvaŋ abhinibbatteti puññabhāgiyaŋ vā apuññabhāgiyaŋ vā, ayaŋ vuccati, bhikkhave, kāmānaŋ vipāko.

‘Katamo ca, bhikkhave, kāmanirodho? Phassanirodho, bhikkhave, kāmanirodho. Ayameva ariyo aţţhangiko maggo kāmanirodhagāminī paţipadā, seyyathidaŋ– sammādiţţhi, sammāsankappo, sammāvācā, sammākammanto sammā-ājīvo, sammāvāyāmo, sammāsati, sammāsamādhi.

‘Yato kho, bhikkhave, ariyasāvako evaŋ kāme pajānāti, evaŋ kāmānaŋ nidānasambhavaŋ pajānāti, evaŋ kāmānaŋ vemattataŋ pajānāti, evaŋ kāmānaŋ vipākaŋ pajānāti, evaŋ kāmanirodhaŋ pajānāti, evaŋ kāmanirodhagāminiŋ paţipadaŋ pajānāti, so imaŋ nibbedhikaŋ brahmacariyaŋ pajānāti kāmanirodhaŋ. Kāmā, bhikkhave, veditabbā …pe… kāmanirodhagāminī paţipadā veditabbāti, iti yaŋ taŋ vuttaŋ idametaŋ paţicca vuttaŋ.

‘Vedanā, bhikkhave, veditabbā …pe… vedanānirodhagāminī paţipadā veditabbāti, iti kho panetaŋ vuttaŋ. Kiñcetaŋ paţicca vuttaŋ? Tisso imā, bhikkhave, vedanā– sukhā vedanā, dukkhā vedanā, adukkhamasukhā vedanā.

‘Katamo ca, bhikkhave, vedanānaŋ nidānasambhavo? Phasso, bhikkhave, vedanānaŋ nidānasambhavo.

‘Katamā ca, bhikkhave, vedanānaŋ vemattatā? Atthi, bhikkhave, sāmisā sukhā vedanā, atthi nirāmisā sukhā vedanā, atthi sāmisā dukkhā vedanā, atthi nirāmisā dukkhā vedanā, atthi sāmisā adukkhamasukhā vedanā, atthi nirāmisā adukkhamasukhā vedanā. Ayaŋ vuccati, bhikkhave, vedanānaŋ vemattatā.

‘Katamo ca, bhikkhave, vedanānaŋ vipāko Yaŋ kho, bhikkhave, vediyamāno tajjaŋ tajjaŋ attabhāvaŋ abhinibbatteti puññabhāgiyaŋ vā apuññabhāgiyaŋ vā, ayaŋ vuccati, bhikkhave, vedanānaŋ vipāko.

‘Katamo (p. 2.361) ca, bhikkhave, vedanānirodho? Phassanirodho, bhikkhave, vedanānirodho. Ayameva ariyo aţţhangiko maggo vedanānirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ vedanaŋ pajānāti, evaŋ vedanānaŋ nidānasambhavaŋ pajānāti, evaŋ vedanānaŋ vemattataŋ pajānāti, evaŋ vedanānaŋ vipākaŋ pajānāti, evaŋ vedanānirodhaŋ pajānāti, evaŋ vedanānirodhagāminiŋ paţipadaŋ pajānāti. So imaŋ nibbedhikaŋ brahmacariyaŋ pajānāti vedanānirodhaŋ. Vedanā, bhikkhave, veditabbā …pe… vedanānirodhagāminī paţipadā veditabbāti, iti yaŋ taŋ vuttaŋ idametaŋ paţicca vuttaŋ.

‘Saññā, bhikkhave, veditabbā …pe… saññānirodhagāminī paţipadā veditabbāti, iti kho panetaŋ vuttaŋ. Kiñcetaŋ paţicca vuttaŋ? Chayimā, bhikkhave, saññā– rūpasaññā, saddasaññā, gandhasaññā, rasasaññā, phoţţhabbasaññā, dhammasaññā.

‘Katamo ca, bhikkhave, saññānaŋ nidānasambhavo? Phasso, bhikkhave, saññānaŋ nidānasambhavo.

‘Katamā ca, bhikkhave, saññānaŋ vemattatā? Aññā, bhikkhave, saññā rūpesu, aññā saññā saddesu, aññā saññā gandhesu, aññā saññā rasesu, aññā saññā phoţţhabbesu, aññā saññā dhammesu Ayaŋ vuccati, bhikkhave, saññānaŋ vemattatā.

‘Katamo ca, bhikkhave, saññānaŋ vipāko? Vohāravepakkaŋ, bhikkhave, saññaŋ vadāmi. Yathā yathā naŋ sañjānāti tathā tathā voharati, evaŋ saññī ahosinti . Ayaŋ vuccati, bhikkhave, saññānaŋ vipāko.

‘Katamo ca, bhikkhave, saññānirodho? Phassanirodho, bhikkhave, saññānirodho. Ayameva ariyo aţţhangiko maggo saññānirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato (p. 2.362) kho, bhikkhave, ariyasāvako evaŋ saññaŋ pajānāti, evaŋ saññānaŋ nidānasambhavaŋ pajānāti, evaŋ saññānaŋ vemattataŋ pajānāti, evaŋ saññānaŋ vipākaŋ pajānāti, evaŋ saññānirodhaŋ pajānāti, evaŋ saññānirodhagāminiŋ paţipadaŋ pajānāti, so imaŋ nibbedhikaŋ brahmacariyaŋ pajānāti saññānirodhaŋ. Saññā, bhikkhave, veditabbā …pe… saññānirodhagāminī paţipadā veditabbāti. Iti yaŋ taŋ vuttaŋ idametaŋ paţicca vuttaŋ.

‘Āsavā, bhikkhave, veditabbā …pe… āsavanirodhagāminī paţipadā veditabbāti, iti kho panetaŋ vuttaŋ. Kiñcetaŋ paţicca vuttaŋ? Tayome, bhikkhave, āsavā– kāmāsavo, bhavāsavo, avijjāsavo.

‘Katamo ca, bhikkhave, āsavānaŋ nidānasambhavo? Avijjā, bhikkhave, āsavānaŋ nidānasambhavo.

‘Katamā ca, bhikkhave, āsavānaŋ vemattatā? Atthi, bhikkhave, āsavā nirayagamanīyā, atthi āsavā tiracchānayonigamanīyā, atthi āsavā pettivisayagamanīyā, atthi āsavā manussalokagamanīyā, atthi āsavā devalokagamanīyā. Ayaŋ vuccati, bhikkhave, āsavānaŋ vemattatā.

‘Katamo ca, bhikkhave, āsavānaŋ vipāko? Yaŋ kho, bhikkhave, avijjāgato tajjaŋ tajjaŋ attabhāvaŋ abhinibbatteti puññabhāgiyaŋ vā apuññabhāgiyaŋ vā, ayaŋ vuccati, bhikkhave, āsavānaŋ vipāko.

‘Katamo ca, bhikkhave, āsavanirodho? Avijjānirodho, bhikkhave, āsavanirodho. Ayameva ariyo aţţhangiko maggo āsavanirodhagāminī paţipadā, seyyathidaŋ – sammādiţţhi …pe… sammāsamādhi.

‘Yato kho, bhikkhave, ariyasāvako evaŋ āsave pajānāti, evaŋ āsavānaŋ nidānasambhavaŋ pajānāti, evaŋ āsavānaŋ vemattataŋ pajānāti, evaŋ āsavānaŋ vipākaŋ pajānāti, evaŋ āsavānaŋ nirodhaŋ pajānāti, evaŋ āsavānaŋ nirodhagāminiŋ paţipadaŋ pajānāti, so imaŋ nibbedhikaŋ brahmacariyaŋ pajānāti āsavanirodhaŋ. Āsavā bhikkhave, veditabbā …pe… āsavanirodhagāminī (p. 2.363) paţipadā veditabbāti. Iti yaŋ taŋ vuttaŋ idametaŋ paţicca vuttaŋ.

‘Kammaŋ, bhikkhave, veditabbaŋ …pe… kammanirodhagāminī paţipadā veditabbāti, iti kho panetaŋ vuttaŋ. Kiñcetaŋ paţicca vuttaŋ? Cetanāhaŋ, bhikkhave, kammaŋ vadāmi. Cetayitvā kammaŋ karoti– kāyena vācāya manasā.

‘Katamo ca, bhikkhave, kammānaŋ nidānasambhavo? Phasso, bhikkhave, kammānaŋ nidānasambhavo.

‘Katamā ca, bhikkhave, kammānaŋ vemattatā? Atthi, bhikkhave, kammaŋ nirayavedanīyaŋ, atthi kammaŋ tiracchānayonivedanīyaŋ, atthi kammaŋ pettivisayavedanīyaŋ, atthi kammaŋ manussalokavedanīyaŋ, atthi kammaŋ devalokavedanīyaŋ Ayaŋ vuccati, bhikkhave, kammānaŋ vemattatā.

‘Katamo ca, bhikkhave, kammānaŋ vipāko? Tividhāhaŋ, bhikkhave, kammānaŋ vipākaŋ vadāmi diţţheva dhamme, upapajje vā, apare vā pariyāye. Ayaŋ vuccati, bhikkhave, kammānaŋ vipāko.

‘Katamo ca, bhikkhave, kammanirodho? Phassanirodho, bhikkhave, kammanirodho. Ayameva ariyo aţţhangiko maggo kammanirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ kammaŋ pajānāti, evaŋ kammānaŋ nidānasambhavaŋ pajānāti, evaŋ kammānaŋ vemattataŋ pajānāti, evaŋ kammānaŋ vipākaŋ pajānāti, evaŋ kammanirodhaŋ pajānāti, evaŋ kammanirodhagāminiŋ paţipadaŋ pajānāti, so imaŋ nibbedhikaŋ brahmacariyaŋ pajānāti kammanirodhaŋ. Kammaŋ, bhikkhave, veditabbaŋ …pe… kammanirodhagāminī paţipadā veditabbāti, iti yaŋ taŋ vuttaŋ idametaŋ paţicca vuttaŋ.

‘Dukkhaŋ, bhikkhave, veditabbaŋ, dukkhassa nidānasambhavo veditabbo, dukkhassa vemattatā veditabbā, dukkhassa vipāko veditabbo, dukkhanirodho veditabbo, dukkhanirodhagāminī paţipadā veditabbāti. Iti kho panetaŋ vuttaŋ (p. 2.364) kiñcetaŋ paţicca vuttaŋ? Jātipi dukkhā, jarāpi dukkhā, byādhipi dukkho, maraņampi dukkhaŋ, sokaparidevadukkhadomanassupāyāsāpi dukkhā, yampicchaŋ na labhati tampi dukkhaŋ, sankhittena pañcupādānakkhandhā dukkhā.

‘Katamo ca, bhikkhave, dukkhassa nidānasambhavo? Taņhā, bhikkhave, dukkhassa nidānasambhavo

‘Katamā ca, bhikkhave, dukkhassa vemattatā? Atthi, bhikkhave, dukkhaŋ adhimattaŋ, atthi parittaŋ, atthi dandhavirāgi, atthi khippavirāgi. Ayaŋ vuccati, bhikkhave, dukkhassa vemattatā.

‘Katamo ca, bhikkhave, dukkhassa vipāko? Idha, bhikkhave, ekacco yena dukkhena abhibhūto pariyādinnacitto socati kilamati paridevati, urattāļiŋ kandati, sammohaŋ āpajjati yena vā pana dukkhena abhibhūto pariyādinnacitto bahiddhā pariyeţţhiŋ āpajjati– “ko ekapadaŋ dvipadaŋ jānāti imassa dukkhassa nirodhāyā” ti? Sammohavepakkaŋ vāhaŋ, bhikkhave, dukkhaŋ vadāmi pariyeţţhivepakkaŋ vā. Ayaŋ vuccati, bhikkhave, dukkhassa vipāko.

‘Katamo ca, bhikkhave, dukkhanirodho? Taņhānirodho, bhikkhave, dukkhanirodho. Ayameva ariyo aţţhangiko maggo dukkhassa nirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ dukkhaŋ pajānāti, evaŋ dukkhassa nidānasambhavaŋ pajānāti, evaŋ dukkhassa vemattataŋ pajānāti, evaŋ dukkhassa vipākaŋ pajānāti, evaŋ dukkhanirodhaŋ pajānāti, evaŋ dukkhanirodhagāminiŋ paţipadaŋ pajānāti, so imaŋ nibbedhikaŋ brahmacariyaŋ pajānāti dukkhanirodhaŋ. Dukkhaŋ, bhikkhave, veditabbaŋ, dukkhassa nidānasambhavo veditabbo, dukkhassa vemattatā veditabbā, dukkhassa vipāko veditabbo, dukkhanirodho veditabbo, dukkhanirodhagāminī paţipadā veditabbāti. Iti yaŋ taŋ vuttaŋ idametaŋ paţicca vuttaŋ.

‘Ayaŋ kho so, bhikkhave, nibbedhikapariyāyo dhammapariyāyo’ ti. Navamaŋ.

10. Sīhanādasuttaŋ
64. ‘Chayimāni (p. 2.365) bhikkhave, tathāgatassa tathāgatabalāni, yehi balehi samannāgato tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti. Katamāni cha? Idha, bhikkhave, tathāgato ţhānañca ţhānato aţţhānañca aţţhānato yathābhūtaŋ pajānāti. Yampi, bhikkhave, tathāgato ţhānañca ţhānato aţţhānañca aţţhānato yathābhūtaŋ pajānāti, idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, bhikkhave, tathāgato atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ pajānāti. Yampi, bhikkhave, tathāgato atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ pajānāti, idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, bhikkhave, tathāgato jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ pajānāti. Yampi, bhikkhave, tathāgato …pe… idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, bhikkhave, tathāgato anekavihitaŋ pubbenivāsaŋ anussarati, seyyathidaŋ ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Yampi, bhikkhave, tathāgato anekavihitaŋ pubbenivāsaŋ anussarati, seyyathidaŋ – ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, bhikkhave, tathāgato dibbena cakkhunā visuddhena atikkantamānusakena …pe… yathākammūpage satte pajānāti. Yampi, bhikkhave, tathāgato (p. 2.366) dibbena cakkhunā visuddhena atikkantamānusakena …pe… yathākammūpage satte pajānāti, idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, bhikkhave, tathāgato āsavānaŋ khayā …pe… sacchikatvā upasampajja viharati. Yampi, bhikkhave, tathāgato āsavānaŋ khayā …pe… sacchikatvā upasampajja viharati, idampi, bhikkhave, tathāgatassa tathāgatabalaŋ hoti, yaŋ balaŋ āgamma tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti. Imāni kho, bhikkhave cha tathāgatassa tathāgatabalāni, yehi balehi samannāgato tathāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti.

‘Tatra ce, bhikkhave, pare tathāgataŋ ţhānañca ţhānato aţţhānañca aţţhānato yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa ţhānañca ţhānato aţţhānañca aţţhānato yathābhūtaŋ ñāņaŋ viditaŋ tathā tathā tesaŋ tathāgato ţhānañca ţhānato aţţhānañca aţţhānato yathābhūtaŋ ñāņena pañhaŋ puţţho byākaroti.

‘Tatra ce, bhikkhave, pare tathāgataŋ atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ ñāņaŋ viditaŋ tathā tathā tesaŋ tathāgato atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ ñāņena pañhaŋ puţţho byākaroti.

‘Tatra ce, bhikkhave, pare tathāgataŋ jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ ñāņaŋ viditaŋ, tathā tathā tesaŋ tathāgato jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ ñāņena pañhaŋ puţţho byākaroti.

‘Tatra (p. 2.367) ce, bhikkhave, pare tathāgataŋ pubbenivāsānussatiŋ yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa pubbenivāsānussatiŋ yathābhūtaŋ ñāņaŋ viditaŋ, tathā tathā tesaŋ tathāgato pubbenivāsānussatiŋ yathābhūtaŋ ñāņena pañhaŋ puţţho byākaroti.

‘Tatra ce, bhikkhave, pare tathāgataŋ sattānaŋ cutūpapātaŋ yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa sattānaŋ cutūpapātaŋ yathābhūtaŋ ñāņaŋ viditaŋ, tathā tathā tesaŋ tathāgato sattānaŋ cutūpapātaŋ yathābhūtaŋ ñāņena pañhaŋ puţţho byākaroti.

‘Tatra ce, bhikkhave, pare tathāgataŋ āsavānaŋ khayā …pe… yathābhūtaŋ ñāņena upasankamitvā pañhaŋ pucchanti. Yathā yathā, bhikkhave, tathāgatassa āsavānaŋ khayā …pe… yathābhūtaŋ ñāņaŋ viditaŋ, tathā tathā tesaŋ tathāgato āsavānaŋ khayā …pe… yathābhūtaŋ ñāņena pañhaŋ puţţho byākaroti.

‘Tatra, bhikkhave, yampidaŋ ţhānañca ţhānato aţţhānañca aţţhānato yathābhūtaŋ ñāņaŋ tampi samāhitassa vadāmi no asamāhitassa. Yampidaŋ atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ ñāņaŋ tampi samāhitassa vadāmi no asamāhitassa. Yampidaŋ jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ ñāņaŋ tampi samāhitassa vadāmi no asamāhitassa. Yampidaŋ pubbenivāsānussatiŋ yathābhūtaŋ ñāņaŋ tampi samāhitassa vadāmi no asamāhitassa. Yampidaŋ sattānaŋ cutūpapātaŋ yathābhūtaŋ ñāņaŋ tampi samāhitassa vadāmi no asamāhitassa. Yampidaŋ āsavānaŋ khayā …pe… yathābhūtaŋ ñāņaŋ tampi samāhitassa vadāmi no asamāhitassa. Iti kho bhikkhave, samādhi maggo, asamādhi kummaggo’ ti. Dasamaŋ.

Mahāvaggo chaţţho.

Tassuddānaŋ

Soņo (p. 2.368) phagguno bhijāti, āsavā dāruhatthi ca;

Majjhe ñāņaŋ nibbedhikaŋ, sīhanādoti te dasāti.

7. Devatāvaggo

1. Anāgāmiphalasuttaŋ
65. ‘Cha bhikkhave, dhamme appahāya abhabbo anāgāmiphalaŋ sacchikātuŋ. Katame cha? Assaddhiyaŋ, ahirikaŋ, anottappaŋ, kosajjaŋ, muţţhassaccaŋ, duppaññataŋ– ime kho, bhikkhave, cha dhamme appahāya abhabbo anāgāmiphalaŋ sacchikātuŋ.

‘Cha, bhikkhave, dhamme pahāya bhabbo anāgāmiphalaŋ sacchikātuŋ. Katame cha? Assaddhiyaŋ, ahirikaŋ, anottappaŋ, kosajjaŋ, muţţhassaccaŋ, duppaññataŋ– ime kho, bhikkhave, cha dhamme pahāya bhabbo anāgāmiphalaŋ sacchikātun’ ti. Paţhamaŋ.

2. Arahattasuttaŋ
66. ‘Cha, bhikkhave, dhamme appahāya abhabbo arahattaŋ sacchikātuŋ. Katame cha? Thinaŋ, middhaŋ, uddhaccaŋ, kukkuccaŋ, assaddhiyaŋ, pamādaŋ– ime kho, bhikkhave, cha dhamme appahāya abhabbo arahattaŋ sacchikātuŋ.

‘Cha bhikkhave, dhamme pahāya bhabbo arahattaŋ sacchikātuŋ. Katame cha? Thinaŋ, middhaŋ, uddhaccaŋ, kukkuccaŋ, assaddhiyaŋ, pamādaŋ– ime kho, bhikkhave, cha dhamme pahāya bhabbo arahattaŋ sacchikātun’ ti. Dutiyaŋ.

3. Mittasuttaŋ
67. ‘“So vata, bhikkhave, bhikkhu pāpamitto pāpasahāyo pāpasampavanko, pāpamitte sevamāno bhajamāno payirupāsamāno, tesañca diţţhānugatiŋ āpajjamāno ābhisamācārikaŋ dhammaŋ paripūressatī” ti netaŋ ţhānaŋ vijjati. “Ābhisamācārikaŋ dhammaŋ (p. 2.369) aparipūretvā sekhaŋ dhammaŋ paripūressatī” ti netaŋ ţhānaŋ vijjati. “Sekhaŋ dhammaŋ aparipūretvā sīlāni paripūressatī” ti netaŋ ţhānaŋ vijjati. “Sīlāni aparipūretvā kāmarāgaŋ vā rūparāgaŋ vā arūparāgaŋ vā pajahissatī” ti netaŋ ţhānaŋ vijjati.

‘“So vata, bhikkhave, bhikkhu kalyāņamitto kalyāņasahāyo kalyāņasampavanko, kalyāņamitte sevamāno bhajamāno payirupāsamāno, tesañca diţţhānugatiŋ āpajjamāno ābhisamācārikaŋ dhammaŋ paripūressatī” ti ţhānametaŋ vijjati. “Ābhisamācārikaŋ dhammaŋ paripūretvā sekhaŋ dhammaŋ paripūressatī” ti ţhānametaŋ vijjati. “Sekhaŋ dhammaŋ paripūretvā sīlāni paripūressatī” ti ţhānametaŋ vijjati. “Sīlāni paripūretvā kāmarāgaŋ vā rūparāgaŋ vā arūparāgaŋ vā pajahissatī” ti ţhānametaŋ vijjatī’ ti. Tatiyaŋ.

4. Sangaņikārāmasuttaŋ
68. ‘“So vata, bhikkhave, bhikkhu sangaņikārāmo sangaņikarato sangaņikārāmataŋ anuyutto, gaņārāmo gaņarato gaņārāmataŋ anuyutto, eko paviveke abhiramissatī” ti netaŋ ţhānaŋ vijjati. “Eko paviveke anabhiramanto cittassa nimittaŋ gahessatī” ti netaŋ ţhānaŋ vijjati. “Cittassa nimittaŋ agaņhanto sammādiţţhiŋ paripūressatī” ti netaŋ ţhānaŋ vijjati. “Sammādiţţhiŋ aparipūretvā sammāsamādhiŋ paripūressatī” ti netaŋ ţhānaŋ vijjati. “Sammāsamādhiŋ aparipūretvā saŋyojanāni pajahissatī” ti netaŋ ţhānaŋ vijjati. “Saŋyojanāni appahāya nibbānaŋ sacchikarissatī” ti netaŋ ţhānaŋ vijjati.

‘“So vata, bhikkhave, bhikkhu na sangaņikārāmo na sangaņikarato na sangaņikārāmataŋ anuyutto, na gaņārāmo na gaņarato na gaņārāmataŋ anuyutto, eko paviveke abhiramissatī” ti ţhānametaŋ vijjati. “Eko paviveke abhiramanto cittassa nimittaŋ gahessatī” ti ţhānametaŋ vijjati. “Cittassa nimittaŋ gaņhanto sammādiţţhiŋ paripūressatī” ti ţhānametaŋ vijjati. “Sammādiţţhiŋ paripūretvā sammāsamādhiŋ paripūressatī” ti ţhānametaŋ vijjati. “Sammāsamādhiŋ paripūretvā saŋyojanāni pajahissatī” ti ţhānametaŋ vijjati. “Saŋyojanāni pahāya nibbānaŋ sacchikarissatī” ti ţhānametaŋ vijjatī’ ti. Catutthaŋ.

5. Devatāsuttaŋ
69. Atha (p. 2.370) kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca– ‘chayime, bhante, dhammā bhikkhuno aparihānāya saŋvattanti. Katame cha? Satthugāravatā, dhammagāravatā, sanghagāravatā, sikkhāgāravatā, sovacassatā, kalyāņamittatā– ime kho, bhante, cha dhammā bhikkhuno aparihānāya saŋvattantī’ ti. Idamavoca sā devatā. Samanuñño satthā ahosi. Atha kho sā devatā ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyi.

Atha kho bhagavā tassā rattiyā accayena bhikkhū āmantesi– ‘imaŋ bhikkhave, rattiŋ aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhitā kho, bhikkhave, sā devatā maŋ etadavoca– “chayime, bhante, dhammā bhikkhuno aparihānāya saŋvattanti. Katame cha? Satthugāravatā, dhammagāravatā, sanghagāravatā, sikkhāgāravatā, sovacassatā, kalyāņamittatā– ime kho, bhante, cha dhammā bhikkhuno aparihānāya saŋvattantī” ti. Idamavoca, bhikkhave, sā devatā. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.

Evaŋ vutte āyasmā sāriputto bhagavantaŋ abhivādetvā etadavoca – ‘imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmi. Idha, bhante, bhikkhu attanā ca satthugāravo hoti satthugāravatāya ca vaņņavādī. Ye caññe bhikkhū na satthugāravā te ca satthugāravatāya samādapeti. Ye caññe bhikkhū satthugāravā tesañca vaņņaŋ bhaņati bhūtaŋ tacchaŋ kālena. Attanā ca dhammagāravo hoti …pe… sanghagāravo hoti… sikkhāgāravo hoti … suvaco hoti… kalyāņamitto hoti kalyāņamittatāya ca vaņņavādī. Ye caññe bhikkhū na kalyāņamittā te ca kalyāņamittatāya samādapeti. Ye caññe bhikkhū kalyāņamittā tesañca vaņņaŋ bhaņati bhūtaŋ tacchaŋ kālena (p. 2.371) Imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, sāriputta! Sādhu kho tvaŋ, sāriputta, imassa mayā sankhittena bhāsitassa evaŋ vitthārena atthaŋ ājānāsi. Idha, sāriputta, bhikkhu attanā ca satthugāravo hoti satthugāravatāya ca vaņņavādī. Ye caññe bhikkhū na satthugāravā te ca satthugāravatāya samādapeti. Ye caññe bhikkhū satthugāravā tesañca vaņņaŋ bhaņati bhūtaŋ tacchaŋ kālena. Attanā ca dhammagāravo hoti …pe… sanghagāravo hoti… sikkhāgāravo hoti… suvaco hoti… kalyāņamitto hoti kalyāņamittatāya ca vaņņavādī. Ye caññe bhikkhū na kalyāņamittā te ca kalyāņamittatāya samādapeti. Ye caññe bhikkhū kalyāņamittā tesañca vaņņaŋ bhaņati bhūtaŋ tacchaŋ kālena. Imassa kho, sāriputta, mayā sankhittena bhāsitassa evaŋ vitthārena attho daţţhabbo’ ti. Pañcamaŋ.

6. Samādhisuttaŋ
70. ‘“So vata, bhikkhave, bhikkhu na santena samādhinā na paņītena na paţippassaddhiladdhena na ekodibhāvādhigatena anekavihitaŋ iddhividhaŋ paccanubhavissati– ekopi hutvā bahudhā bhavissati, bahudhāpi hutvā eko bhavissati …pe… yāva brahmalokāpi kāyena vasaŋ vattessatī” ti netaŋ ţhānaŋ vijjati. “Dibbāya sotadhātuyā visuddhāya atikkantamānusikāya ubho sadde suņissati– dibbe ca mānuse ca ye dūre santike cā” ti netaŋ ţhānaŋ vijjati. “Parasattānaŋ parapuggalānaŋ cetasā ceto paricca pajānissati – sarāgaŋ vā cittaŋ sarāgaŋ cittanti pajānissati …pe… vimuttaŋ vā cittaŋ vimuttaŋ cittanti pajānissatī” ti netaŋ ţhānaŋ vijjati. “Anekavihitaŋ pubbenivāsaŋ anussarissati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarissatī” ti netaŋ ţhānaŋ vijjati. “Dibbena cakkhunā visuddhena atikkantamānusakena satte passissati …pe… yathākammūpage satte pajānissatī” ti netaŋ ţhānaŋ vijjati “Āsavānaŋ khayā …pe… sacchikatvā upasampajja viharissatī” ti netaŋ ţhānaŋ vijjati.

‘“So (p. 2.372) vata, bhikkhave, bhikkhu santena samādhinā paņītena paţippassaddhiladdhena ekodibhāvādhigatena anekavihitaŋ iddhividhaŋ paccanubhavissati …pe… yāva brahmalokāpi kāyena vasaŋ vattessatī” ti ţhānametaŋ vijjati. “Dibbāya sotadhātuyā visuddhāya atikkantamānusikāya ubho sadde suņissati– dibbe ca mānuse ca ye dūre santike cā” ti ţhānametaŋ vijjati. “Parasattānaŋ parapuggalānaŋ cetasā ceto paricca pajānissati– sarāgaŋ vā cittaŋ sarāgaŋ cittanti pajānissati …pe… vimuttaŋ vā cittaŋ vimuttaŋ cittanti pajānissatī” ti ţhānametaŋ vijjati. “Anekavihitaŋ pubbenivāsaŋ anussarissati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarissatī” ti ţhānametaŋ vijjati. “Dibbena cakkhunā visuddhena atikkantamānusakena satte passissati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānissatī” ti ţhānametaŋ vijjati “Āsavānaŋ khayā anāsavaŋ cetovimuttiŋ …pe… sacchikatvā upasampajja viharissatī” ti ţhānametaŋ vijjatī’ ti. Chaţţhaŋ.

7. Sakkhibhabbasuttaŋ
71. ‘Chahi, bhikkhave, dhammehi samannāgato bhikkhu abhabbo tatra tatreva sakkhibhabbataŋ pāpuņituŋ sati sati āyatane. Katamehi chahi? Idha bhikkhave, bhikkhu “ime hānabhāgiyā dhammā” ti yathābhūtaŋ nappajānāti, “ime ţhitibhāgiyā dhammā” ti yathābhūtaŋ nappajānāti, “ime visesabhāgiyā dhammā” ti yathābhūtaŋ nappajānāti, “ime nibbedhabhāgiyā dhammā” ti yathābhūtaŋ nappajānāti, asakkaccakārī ca hoti, asappāyakārī ca. Imehi kho, bhikkhave, chahi dhammehi samannāgato bhikkhu abhabbo tatra tatreva sakkhibhabbataŋ pāpuņituŋ sati sati āyatane.

‘Chahi, bhikkhave, dhammehi samannāgato bhikkhu bhabbo tatra tatreva sakkhibhabbataŋ pāpuņituŋ sati sati āyatane. Katamehi chahi? Idha, bhikkhave, bhikkhu “ime hānabhāgiyā dhammā” ti yathābhūtaŋ pajānāti, “ime ţhitibhāgiyā dhammā” ti yathābhūtaŋ pajānāti, “ime visesabhāgiyā dhammā” ti yathābhūtaŋ pajānāti, “ime nibbedhabhāgiyā dhammā” ti yathābhūtaŋ pajānāti, sakkaccakārī ca hoti, sappāyakārī ca. Imehi (p. 2.373) kho, bhikkhave, chahi dhammehi samannāgato bhikkhu bhabbo tatra tatreva sakkhibhabbataŋ pāpuņituŋ sati sati āyatane’ ti. Sattamaŋ.

8. Balasuttaŋ
72. ‘Chahi, bhikkhave, dhammehi samannāgato bhikkhu abhabbo samādhismiŋ balataŋ pāpuņituŋ. Katamehi chahi? Idha, bhikkhave, bhikkhu na samādhissa samāpattikusalo hoti, na samādhissa ţhitikusalo hoti, na samādhissa vuţţhānakusalo hoti, asakkaccakārī ca hoti, asātaccakārī ca, asappāyakārī ca. Imehi kho, bhikkhave, chahi dhammehi samannāgato bhikkhu abhabbo samādhismiŋ balataŋ pāpuņituŋ.

‘Chahi, bhikkhave, dhammehi samannāgato bhikkhu bhabbo samādhismiŋ balataŋ pāpuņituŋ. Katamehi chahi? Idha bhikkhave, bhikkhu samādhissa samāpattikusalo hoti, samādhissa ţhitikusalo hoti, samādhissa vuţţhānakusalo hoti, sakkaccakārī ca hoti, sātaccakārī ca, sappāyakārī ca. Imehi kho, bhikkhave, chahi dhammehi samannāgato bhikkhu bhabbo samādhismiŋ balataŋ pāpuņitun’ ti. Aţţhamaŋ.

9. Paţhamatajjhānasuttaŋ
73. ‘Cha, bhikkhave, dhamme appahāya abhabbo paţhamaŋ jhānaŋ upasampajja viharituŋ. Katame cha? Kāmacchandaŋ, byāpādaŋ, thinamiddhaŋ, uddhaccakukkuccaŋ, vicikicchaŋ. Kāmesu kho panassa ādīnavo na yathābhūtaŋ sammappaññāya sudiţţho hoti. Ime kho, bhikkhave, cha dhamme appahāya abhabbo paţhamaŋ jhānaŋ upasampajja viharituŋ.

‘Cha, bhikkhave, dhamme pahāya bhabbo paţhamaŋ jhānaŋ upasampajja viharituŋ. Katame cha? Kāmacchandaŋ, byāpādaŋ, thinamiddhaŋ, uddhaccakukkuccaŋ, vicikicchaŋ, kāmesu kho panassa ādīnavo na yathābhūtaŋ sammappaññāya sudiţţho hoti. Ime kho, bhikkhave, cha dhamme pahāya bhabbo paţhamaŋ jhānaŋ upasampajja viharitun’ ti. Navamaŋ.

10. Dutiyatajjhānasuttaŋ
74. ‘Cha (p. 2.374) bhikkhave, dhamme appahāya abhabbo paţhamaŋ jhānaŋ upasampajja viharituŋ. Katame cha? Kāmavitakkaŋ, byāpādavitakkaŋ, vihiŋsāvitakkaŋ, kāmasaññaŋ, byāpādasaññaŋ, vihiŋsāsaññaŋ– ime kho, bhikkhave, cha dhamme appahāya abhabbo paţhamaŋ jhānaŋ upasampajja viharituŋ.

‘Cha, bhikkhave, dhamme pahāya bhabbo paţhamaŋ jhānaŋ upasampajja viharituŋ. Katame cha? Kāmavitakkaŋ, byāpādavitakkaŋ, vihiŋsāvitakkaŋ, kāmasaññaŋ, byāpādasaññaŋ, vihiŋsāsaññaŋ– ime kho, bhikkhave, cha dhamme pahāya bhabbo paţhamaŋ jhānaŋ upasampajja viharitun’ ti. Dasamaŋ.

Devatāvaggo sattamo.

Tassuddānaŋ–

Anāgāmi arahaŋ mittā, sangaņikārāmadevatā;

Samādhi sakkhibhabbaŋ balaŋ, tajjhānā apare duveti.

8. Arahattavaggo

1. Dukkhasuttaŋ
75. ‘Chahi bhikkhave, dhammehi samannāgato bhikkhu diţţheva dhamme dukkhaŋ viharati savighātaŋ sa-upāyāsaŋ sapariļāhaŋ, kāyassa bhedā paraŋ maraņā duggati pāţikankhā. Katamehi chahi? Kāmavitakkena, byāpādavitakkena, vihiŋsāvitakkena, kāmasaññāya, byāpādasaññāya, vihiŋsāsaññāya– imehi, kho, bhikkhave, chahi dhammehi samannāgato bhikkhu diţţheva dhamme dukkhaŋ viharati savighātaŋ sa-upāyāsaŋ sapariļāhaŋ, kāyassa bhedā paraŋ maraņā duggati pāţikankhā.

‘Chahi bhikkhave, dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ, kāyassa bhedā paraŋ (p. 2.375) maraņā sugati pāţikankhā. Katamehi chahi? Nekkhammavitakkena, abyāpādavitakkena, avihiŋsāvitakkena, nekkhammasaññāya, abyāpādasaññāya, avihiŋsāsaññāya– imehi, kho, bhikkhave, chahi dhammehi samannāgato bhikkhu diţţheva dhamme sukhaŋ viharati avighātaŋ anupāyāsaŋ apariļāhaŋ, kāyassa bhedā paraŋ maraņā sugati pāţikankhā’ ti. Paţhamaŋ.

2. Arahattasuttaŋ
76. ‘Cha bhikkhave, dhamme appahāya abhabbo arahattaŋ sacchikātuŋ. Katame cha? Mānaŋ, omānaŋ, atimānaŋ, adhimānaŋ, thambhaŋ, atinipātaŋ. Ime kho, bhikkhave, cha dhamme appahāya abhabbo arahattaŋ sacchikātuŋ.

‘Cha, bhikkhave, dhamme pahāya bhabbo arahattaŋ sacchikātuŋ. Katame cha? Mānaŋ, omānaŋ atimānaŋ, adhimānaŋ, thambhaŋ, atinipātaŋ. Ime kho, bhikkhave, cha dhamme pahāya bhabbo arahattaŋ sacchikātun’ ti. Dutiyaŋ.

3. Uttarimanussadhammasuttaŋ
77. ‘Cha, bhikkhave, dhamme appahāya abhabbo uttarimanussadhammaŋ alamariyañāņadassanavisesaŋ sacchikātuŋ. Katame cha? Muţţhassaccaŋ, asampajaññaŋ, indriyesu aguttadvārataŋ, bhojane amattaññutaŋ, kuhanaŋ, lapanaŋ. Ime kho, bhikkhave, cha dhamme appahāya abhabbo uttarimanussadhammaŋ alamariyañāņadassanavisesaŋ sacchikātuŋ.

‘Cha, bhikkhave, dhamme pahāya bhabbo uttarimanussadhammaŋ alamariyañāņadassanavisesaŋ sacchikātuŋ. Katame cha? Muţţhassaccaŋ, asampajaññaŋ, indriyesu aguttadvārataŋ, bhojane amattaññutaŋ, kuhanaŋ, lapanaŋ. Ime kho, bhikkhave, cha dhamme pahāya bhabbo uttarimanussadhammaŋ alamariyañāņadassanavisesaŋ sacchikātun’ ti. Tatiyaŋ.

4. Sukhasomanassasuttaŋ
78. ‘Chahi bhikkhave, dhammehi samannāgato bhikkhu diţţheva dhamme sukhasomanassabahulo viharati, yoni cassa āraddhā hoti āsavānaŋ khayāya. Katamehi chahi? Idha, bhikkhave, bhikkhu dhammārāmo hoti, bhāvanārāmo hoti, pahānārāmo hoti, pavivekārāmo hoti (p. 2.376) abyāpajjhārāmo hoti, nippapañcārāmo hoti. Imehi kho, bhikkhave, chahi dhammehi samannāgato bhikkhu diţţheva dhamme sukhasomanassabahulo viharati, yoni cassa āraddhā hoti āsavānaŋ khayāyā’ ti. Catutthaŋ.

5. Adhigamasuttaŋ
79. ‘Chahi, bhikkhave, dhammehi samannāgato bhikkhu abhabbo anadhigataŋ vā kusalaŋ dhammaŋ adhigantuŋ, adhigataŋ vā kusalaŋ dhammaŋ phātiŋ kātuŋ . Katamehi chahi? Idha, bhikkhave, bhikkhu na āyakusalo ca hoti, na apāyakusalo ca hoti, na upāyakusalo ca hoti, anadhigatānaŋ kusalānaŋ dhammānaŋ adhigamāya na chandaŋ janeti, adhigate kusale dhamme na ārakkhati, sātaccakiriyāya na sampādeti. Imehi kho, bhikkhave, chahi dhammehi samannāgato bhikkhu abhabbo anadhigataŋ vā kusalaŋ dhammaŋ adhigantuŋ, adhigataŋ vā kusalaŋ dhammaŋ phātiŋ kātuŋ.

‘Chahi bhikkhave, dhammehi samannāgato bhikkhu bhabbo anadhigataŋ vā kusalaŋ dhammaŋ adhigantuŋ, adhigataŋ vā kusalaŋ dhammaŋ phātiŋ kātuŋ. Katamehi chahi? Idha, bhikkhave, bhikkhu āyakusalo ca hoti, apāyakusalo ca hoti, upāyakusalo ca hoti, anadhigatānaŋ kusalānaŋ dhammānaŋ adhigamāya chandaŋ janeti, adhigate kusale dhamme ārakkhati, sātaccakiriyāya sampādeti. Imehi kho, bhikkhave, chahi dhammehi samannāgato bhikkhu bhabbo anadhigataŋ vā kusalaŋ dhammaŋ adhigantuŋ, adhigataŋ vā kusalaŋ dhammaŋ phātiŋ kātun’ ti. Pañcamaŋ.

6. Mahantattasuttaŋ
80. ‘Chahi, bhikkhave, dhammehi samannāgato bhikkhu nacirasseva mahantattaŋ vepullattaŋ pāpuņāti dhammesu. Katamehi chahi? Idha, bhikkhave, bhikkhu ālokabahulo ca hoti yogabahulo ca vedabahulo ca asantuţţhibahulo ca anikkhittadhuro ca kusalesu dhammesu uttari ca patāreti . Imehi kho, bhikkhave, chahi dhammehi samannāgato bhikkhu nacirasseva mahantattaŋ vepullattaŋ pāpuņāti dhammesū’ ti. Chaţţhaŋ.

7. Paţhamanirayasuttaŋ
81. ‘Chahi (p. 2.377) bhikkhave, dhammehi samannāgato yathābhataŋ nikkhitto evaŋ niraye. Katamehi chahi? Pāņātipātī hoti, adinnādāyī hoti, kāmesumicchācārī hoti, musāvādī hoti, pāpiccho ca, micchādiţţhi ca. Imehi kho, bhikkhave, chahi dhammehi samannāgato yathābhataŋ nikkhitto evaŋ niraye.

‘Chahi bhikkhave, dhammehi samannāgato yathābhataŋ nikkhitto evaŋ sagge. Katamehi chahi? Pāņātipātā paţivirato hoti, adinnādānā paţivirato hoti kāmesumicchācārā paţivirato hoti, musāvādā paţivirato hoti, appiccho ca, sammādiţţhi ca. Imehi kho, bhikkhave, chahi dhammehi samannāgato yathābhataŋ nikkhitto evaŋ sagge’ ti. Sattamaŋ.

8. Dutiyanirayasuttaŋ
82. ‘Chahi bhikkhave, dhammehi samannāgato yathābhataŋ nikkhitto evaŋ niraye. Katamehi chahi? Pāņātipātī hoti, adinnādāyī hoti, kāmesumicchācārī hoti, musāvādī hoti, luddho ca, pagabbho ca. Imehi kho, bhikkhave, chahi dhammehi samannāgato yathābhataŋ nikkhitto evaŋ niraye.

‘Chahi, bhikkhave, dhammehi samannāgato yathābhataŋ nikkhitto evaŋ sagge. Katamehi chahi? Pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, aluddho ca, appagabbho ca. Imehi kho bhikkhave chahi dhammehi samannāgato yathābhataŋ nikkhitto evaŋ sagge’ ti. Aţţhamaŋ.

9. Aggadhammasuttaŋ
83. ‘Chahi, bhikkhave, dhammehi samannāgato bhikkhu abhabbo aggaŋ dhammaŋ arahattaŋ sacchikātuŋ. Katamehi chahi? Idha, bhikkhave, bhikkhu assaddho hoti, ahiriko hoti, anottappī hoti, kusīto hoti, duppañño (p. 2.378) hoti, kāye ca jīvite ca sāpekkho hoti. Imehi kho, bhikkhave, chahi dhammehi samannāgato bhikkhu abhabbo aggaŋ dhammaŋ arahattaŋ sacchikātuŋ.

‘Chahi, bhikkhave, dhammehi samannāgato bhikkhu bhabbo aggaŋ dhammaŋ arahattaŋ sacchikātuŋ. Katamehi chahi? Idha bhikkhave, bhikkhu saddho hoti, hirimā hoti, ottappī hoti, āraddhavīriyo hoti, paññavā hoti, kāye ca jīvite ca anapekkho hoti. Imehi kho, bhikkhave chahi dhammehi samannāgato bhikkhu bhabbo aggaŋ dhammaŋ arahattaŋ sacchikātun’ ti. Navamaŋ.

10. Rattidivasasuttaŋ
84. ‘Chahi, bhikkhave, dhammehi samannāgatassa bhikkhuno yā ratti vā divaso vā āgacchati hāniyeva pāţikankhā kusalesu dhammesu, no vuddhi. Katamehi chahi? Idha, bhikkhave, bhikkhu mahiccho hoti, vighātavā, asantuţţho, itarītaracīvarapiņđapātasenāsanagilānappaccayabhesajjaparikkhārena, assaddho hoti, dussīlo hoti, kusīto hoti, muţţhassati hoti, duppañño hoti. Imehi kho, bhikkhave, chahi dhammehi samannāgatassa bhikkhuno yā ratti vā divaso vā āgacchati hāniyeva pāţikankhā kusalesu dhammesu, no vuddhi.

‘Chahi, bhikkhave, dhammehi samannāgatassa bhikkhuno yā ratti vā divaso vā āgacchati vuddhiyeva pāţikankhā kusalesu dhammesu, no parihāni. Katamehi chahi? Idha, bhikkhave, bhikkhu na mahiccho hoti, avighātavā, santuţţho, itarītaracīvarapiņđapātasenāsanagilānappaccayabhesajjaparikkhārena, saddho hoti, sīlavā hoti, āraddhavīriyo hoti, satimā hoti, paññavā hoti. Imehi kho, bhikkhave, chahi dhammehi samannāgatassa bhikkhuno yā ratti vā divaso vā āgacchati vuddhiyeva pāţikankhā kusalesu dhammesu no parihānī’ ti. Dasamaŋ.

Arahattavaggo aţţhamo.

Tassuddānaŋ–

Dukkhaŋ (p. 2.379) arahattaŋ uttari ca, sukhaŋ adhigamena ca.

Mahantattaŋ dvayaŋ niraye, aggadhammañca rattiyoti.

9. Sītivaggo

1. Sītibhāvasuttaŋ
85. ‘Chahi bhikkhave, dhammehi samannāgato bhikkhu abhabbo anuttaraŋ sītibhāvaŋ sacchikātuŋ. Katamehi chahi? Idha, bhikkhave, bhikkhu yasmiŋ samaye cittaŋ niggahetabbaŋ tasmiŋ samaye cittaŋ na niggaņhāti, yasmiŋ samaye cittaŋ paggahetabbaŋ tasmiŋ samaye cittaŋ na paggaņhāti, yasmiŋ samaye cittaŋ sampahaŋsitabbaŋ tasmiŋ samaye cittaŋ na sampahaŋseti, yasmiŋ samaye cittaŋ ajjhupekkhitabbaŋ tasmiŋ samaye cittaŋ na ajjhupekkhati, hīnādhimuttiko ca hoti, sakkāyābhirato ca. Imehi kho, bhikkhave, chahi dhammehi samannāgato bhikkhu abhabbo anuttaraŋ sītibhāvaŋ sacchikātuŋ.

‘Chahi, bhikkhave, dhammehi samannāgato bhikkhu bhabbo anuttaraŋ sītibhāvaŋ sacchikātuŋ. Katamehi chahi? Idha, bhikkhave, bhikkhu yasmiŋ samaye cittaŋ niggahetabbaŋ tasmiŋ samaye cittaŋ niggaņhāti, yasmiŋ samaye cittaŋ paggahetabbaŋ tasmiŋ samaye cittaŋ paggaņhāti, yasmiŋ samaye cittaŋ sampahaŋsitabbaŋ tasmiŋ samaye cittaŋ sampahaŋseti, yasmiŋ samaye cittaŋ ajjhupekkhitabbaŋ tasmiŋ samaye cittaŋ ajjhupekkhati, paņītādhimuttiko ca hoti, nibbānābhirato ca. Imehi kho, bhikkhave, chahi dhammehi samannāgato bhikkhu bhabbo anuttaraŋ sītibhāvaŋ sacchikātun’ ti. Paţhamaŋ.

2. Āvaraņasuttaŋ
86. ‘Chahi, bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi chahi (p. 2.380) Kammāvaraņatāya samannāgato hoti, kilesāvaraņatāya samannāgato hoti, vipākāvaraņatāya samannāgato hoti, assaddho ca hoti, acchandiko ca, duppañño ca. Imehi kho, bhikkhave, chahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Chahi bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi chahi? Na kammāvaraņatāya samannāgato hoti, na kilesāvaraņatāya samannāgato hoti, na vipākāvaraņatāya samannāgato hoti, saddho ca hoti, chandiko ca, paññavā ca. Imehi kho, bhikkhave, chahi dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Dutiyaŋ.

3. Voropitasuttaŋ
87. ‘Chahi, bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi chahi? Mātā jīvitā voropitā hoti, pitā jīvitā voropito hoti, arahaŋ jīvitā voropito hoti, tathāgatassa duţţhena cittena lohitaŋ uppāditaŋ hoti, sangho bhinno hoti, duppañño hoti jaļo eļamūgo. Imehi kho, bhikkhave, chahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Chahi, bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi chahi? Na mātā jīvitā voropitā hoti, na pitā jīvitā voropito hoti, na arahaŋ jīvitā voropito hoti, na tathāgatassa duţţhena cittena lohitaŋ uppāditaŋ hoti, na sangho bhinno hoti, paññavā hoti ajaļo aneļamūgo. Imehi kho, bhikkhave, chahi dhammehi samannāgato (p. 2.381) suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Tatiyaŋ.

4. Sussūsatisuttaŋ
88. ‘Chahi, bhikkhave, dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ. Katamehi chahi? Tathāgatappavedite dhammavinaye desiyamāne na sussūsati, na sotaŋ odahati, na aññā cittaŋ upaţţhāpeti, anatthaŋ gaņhāti, atthaŋ riñcati, ananulomikāya khantiyā samannāgato hoti. Imehi kho, bhikkhave, chahi dhammehi samannāgato suņantopi saddhammaŋ abhabbo niyāmaŋ okkamituŋ kusalesu dhammesu sammattaŋ.

‘Chahi bhikkhave, dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattaŋ. Katamehi chahi? Tathāgatappavedite dhammavinaye desiyamāne sussūsati, sotaŋ odahati, aññā cittaŋ upaţţhāpeti, atthaŋ gaņhāti, anatthaŋ riñcati, anulomikāya khantiyā samannāgato hoti. Imehi kho, bhikkhave, chahi dhammehi samannāgato suņanto saddhammaŋ bhabbo niyāmaŋ okkamituŋ kusalesu dhammesu sammattan’ ti. Catutthaŋ.

5. Appahāyasuttaŋ
89. ‘Cha bhikkhave, dhamme appahāya abhabbo diţţhisampadaŋ sacchikātuŋ. Katame cha? Sakkāyadiţţhiŋ, vicikicchaŋ, sīlabbataparāmāsaŋ, apāyagamanīyaŋ rāgaŋ, apāyagamanīyaŋ dosaŋ, apāyagamanīyaŋ mohaŋ. Ime kho, bhikkhave, cha dhamme appahāya abhabbo diţţhisampadaŋ sacchikātuŋ.

‘Cha, bhikkhave, dhamme pahāya bhabbo diţţhisampadaŋ sacchikātuŋ. Katame cha? Sakkāyadiţţhiŋ, vicikicchaŋ, sīlabbataparāmāsaŋ, apāyagamanīyaŋ rāgaŋ, apāyagamanīyaŋ dosaŋ, apāyagamanīyaŋ mohaŋ. Ime kho, bhikkhave, cha dhamme pahāya bhabbo diţţhisampadaŋ sacchikātun’ ti. Pañcamaŋ.

6. Pahīnasuttaŋ
90. ‘Chayime (p. 2.382) bhikkhave, dhammā diţţhisampannassa puggalassa pahīnā. Katame cha? Sakkāyadiţţhi, vicikicchā, sīlabbataparāmāso, apāyagamanīyo rāgo, apāyagamanīyo doso, apāyagamanīyo moho. Ime kho, bhikkhave, cha dhammā diţţhisampannassa puggalassa pahīnā’ ti. Chaţţhaŋ.

7. Abhabbasuttaŋ
91. ‘Cha bhikkhave, dhamme abhabbo diţţhisampanno puggalo uppādetuŋ Katame cha? Sakkāyadiţţhiŋ, vicikicchaŋ, sīlabbataparāmāsaŋ, apāyagamanīyaŋ rāgaŋ, apāyagamanīyaŋ dosaŋ, apāyagamanīyaŋ mohaŋ. Ime kho, bhikkhave, cha dhamme abhabbo diţţhisampanno puggalo uppādetun’ ti. Sattamaŋ.

8. Paţhama-abhabbaţţhānasuttaŋ
92. ‘Chayimāni, bhikkhave, abhabbaţţhānāni. Katamāni cha? Abhabbo diţţhisampanno puggalo satthari agāravo viharituŋ appatisso, abhabbo diţţhisampanno puggalo dhamme agāravo viharituŋ appatisso, abhabbo diţţhisampanno puggalo sanghe agāravo viharituŋ appatisso, abhabbo diţţhisampanno puggalo sikkhāya agāravo viharituŋ appatisso, abhabbo diţţhisampanno puggalo anāgamanīyaŋ vatthuŋ paccāgantuŋ, abhabbo diţţhisampanno puggalo aţţhamaŋ bhavaŋ nibbattetuŋ. Imāni kho, bhikkhave, cha abhabbaţţhānānī’ ti. Aţţhamaŋ.

9. Dutiya-abhabbaţţhānasuttaŋ
93. ‘Chayimāni, bhikkhave, abhabbaţţhānāni. Katamāni cha? Abhabbo diţţhisampanno puggalo kañci sankhāraŋ niccato upagantuŋ, abhabbo diţţhisampanno puggalo kañci sankhāraŋ sukhato upagantuŋ, abhabbo diţţhisampanno puggalo kañci dhammaŋ attato upagantuŋ, abhabbo diţţhisampanno puggalo ānantariyaŋ kammaŋ kātuŋ, abhabbo diţţhisampanno puggalo kotūhalamangalena suddhiŋ paccāgantuŋ (p. 2.383) abhabbo diţţhisampanno puggalo ito bahiddhā dakkhiņeyyaŋ gavesituŋ. Imāni kho, bhikkhave, cha abhabbaţţhānānī’ ti. Navamaŋ.

10. Tatiya-abhabbaţţhānasuttaŋ
94. ‘Chayimāni, bhikkhave, abhabbaţţhānāni. Katamāni cha? Abhabbo diţţhisampanno puggalo mātaraŋ jīvitā voropetuŋ, abhabbo diţţhisampanno puggalo pitaraŋ jīvitā voropetuŋ, abhabbo diţţhisampanno puggalo arahantaŋ jīvitā voropetuŋ, abhabbo diţţhisampanno puggalo tathāgatassa duţţhena cittena lohitaŋ uppādetuŋ, abhabbo diţţhisampanno puggalo sanghaŋ bhindituŋ, abhabbo diţţhisampanno puggalo aññaŋ satthāraŋ uddisituŋ. Imāni kho, bhikkhave, cha abhabbaţţhānānī’ ti. Dasamaŋ.

11. Catuttha-abhabbaţţhānasuttaŋ
95. ‘Chayimāni bhikkhave, abhabbaţţhānāni. Katamāni cha? Abhabbo diţţhisampanno puggalo sayankataŋ sukhadukkhaŋ paccāgantuŋ, abhabbo diţţhisampanno puggalo parankataŋ sukhadukkhaŋ paccāgantuŋ, abhabbo diţţhisampanno puggalo sayankatañca parankatañca sukhadukkhaŋ paccāgantuŋ, abhabbo diţţhisampanno puggalo asayankāraŋ adhiccasamuppannaŋ sukhadukkhaŋ paccāgantuŋ, abhabbo diţţhisampanno puggalo aparankāraŋ adhiccasamuppannaŋ sukhadukkhaŋ paccāgantuŋ, abhabbo diţţhisampanno puggalo asayankārañca aparankārañca adhiccasamuppannaŋ sukhadukkhaŋ paccāgantuŋ. Taŋ kissa hetu? Tathā hissa, bhikkhave, diţţhisampannassa puggalassa hetu ca sudiţţho hetusamuppannā ca dhammā. Imāni kho, bhikkhave, cha abhabbaţţhānānī’ ti. Ekādasamaŋ.

Sītivaggo navamo.

Tassuddānaŋ–

Sītibhāvaŋ āvaraņaŋ, voropitā sussūsati;

Appahāya pahīnābhabbo, taţţhānā caturopi cāti.

10. Ānisaŋsavaggo

1. Pātubhāvasuttaŋ
96. ‘Channaŋ (p. 2.384) bhikkhave, pātubhāvo dullabho lokasmiŋ. Katamesaŋ channaŋ? Tathāgatassa arahato sammāsambuddhassa pātubhāvo dullabho lokasmiŋ, tathāgatappaveditassa dhammavinayassa desetā puggalo dullabho lokasmiŋ, ariyāyatane paccājāti dullabhā lokasmiŋ, indriyānaŋ avekallatā dullabhā lokasmiŋ, ajaļatā aneļamūgatā dullabhā lokasmiŋ, kusale dhamme chando dullabho lokasmiŋ. Imesaŋ kho, bhikkhave, channaŋ pātubhāvo dullabho lokasmin’ ti. Paţhamaŋ.

2. Ānisaŋsasuttaŋ
97. ‘Chayime, bhikkhave, ānisaŋsā sotāpattiphalasacchikiriyāya. Katame cha? Saddhammaniyato hoti, aparihānadhammo hoti, pariyantakatassa dukkhaŋ hoti, asādhāraņena ñāņena samannāgato hoti, hetu cassa sudiţţho, hetusamuppannā ca dhammā. Ime kho, bhikkhave, cha ānisaŋsā sotāpattiphalasacchikiriyāyā’ ti. Dutiyaŋ.

3. Aniccasuttaŋ
98. ‘“So vata, bhikkhave, bhikkhu kañci sankhāraŋ niccato samanupassanto anulomikāya khantiyā samannāgato bhavissatī” ti netaŋ ţhānaŋ vijjati. “Anulomikāya khantiyā asamannāgato sammattaniyāmaŋ okkamissatī” ti netaŋ ţhānaŋ vijjati. “Sammattaniyāmaŋ anokkamamāno sotāpattiphalaŋ vā sakadāgāmiphalaŋ vā anāgāmiphalaŋ vā arahattaŋ vā sacchikarissatī” ti netaŋ ţhānaŋ vijjati.

‘“So vata, bhikkhave, bhikkhu sabbasankhāre aniccato samanupassanto anulomikāya khantiyā samannāgato bhavissatī” ti ţhānametaŋ vijjati. “Anulomikāya khantiyā samannāgato sammattaniyāmaŋ okkamissatī” ti ţhānametaŋ vijjati. “Sammattaniyāmaŋ okkamamāno sotāpattiphalaŋ vā sakadāgāmiphalaŋ (p. 2.385) vā anāgāmiphalaŋ vā arahattaŋ vā sacchikarissatī” ti ţhānametaŋ vijjatī’ ti. Tatiyaŋ.

4. Dukkhasuttaŋ
99. ‘So vata, bhikkhave, bhikkhu kañci sankhāraŋ sukhato samanupassanto …pe… sabbasankhāre dukkhato samanupassanto …pe… ţhānametaŋ vijjati’. Catutthaŋ.

5. Anattasuttaŋ
100. ‘So vata, bhikkhave, bhikkhu kañci dhammaŋ attato samanupassanto …pe… sabbadhamme anattato samanupassanto …pe… ţhānametaŋ vijjati’. Pañcamaŋ.

6. Nibbānasuttaŋ
101. ‘“So vata, bhikkhave, bhikkhu nibbānaŋ dukkhato samanupassanto anulomikāya khantiyā samannāgato bhavissatī” ti netaŋ ţhānaŋ vijjati. “Anulomikāya khantiyā asamannāgato sammattaniyāmaŋ okkamissatī” ti netaŋ ţhānaŋ vijjati. “Sammattaniyāmaŋ anokkamamāno sotāpattiphalaŋ vā sakadāgāmiphalaŋ vā anāgāmiphalaŋ vā arahattaŋ vā sacchikarissatī” ti netaŋ ţhānaŋ vijjati.

‘“So vata, bhikkhave, bhikkhu nibbānaŋ sukhato samanupassanto anulomikāya khantiyā samannāgato bhavissatī” ti ţhānametaŋ vijjati. “Anulomikāya khantiyā samannāgato sammattaniyāmaŋ okkamissatī” ti ţhānametaŋ vijjati. “Sammattaniyāmaŋ okkamamāno sotāpattiphalaŋ vā sakadāgāmiphalaŋ vā anāgāmiphalaŋ vā arahattaŋ vā sacchikarissatī” ti ţhānametaŋ vijjatī’ ti. Chaţţhaŋ.

7. Anavatthitasuttaŋ
102. ‘Cha bhikkhave, ānisaŋse sampassamānena alameva bhikkhunā sabbasankhāresu anodhiŋ karitvā aniccasaññaŋ upaţţhāpetuŋ. Katame cha? “Sabbasankhārā ca me anavatthitā khāyissanti, sabbaloke ca me mano nābhiramissati (p. 2.386), sabbalokā ca me mano vuţţhahissati, nibbānapoņañca me mānasaŋ bhavissati, saŋyojanā ca me pahānaŋ gacchissanti, paramena ca sāmaññena samannāgato bhavissāmī” ti. Ime kho, bhikkhave, cha ānisaŋse sampassamānena alameva bhikkhunā sabbasankhāresu anodhiŋ karitvā aniccasaññaŋ upaţţhāpetun’ ti. Sattamaŋ.

8. Ukkhittāsikasuttaŋ
103. ‘Cha, bhikkhave, ānisaŋse sampassamānena alameva bhikkhunā sabbasankhāresu anodhiŋ karitvā dukkhasaññaŋ upaţţhāpetuŋ. Katame cha? “Sabbasankhāresu ca me nibbidasaññā paccupaţţhitā bhavissati, seyyathāpi ukkhittāsike vadhake. Sabbalokā ca me mano vuţţhahissati, nibbāne ca santadassāvī bhavissāmi, anusayā ca me samugghātaŋ gacchissanti, kiccakārī ca bhavissāmi, satthā ca me pariciņņo bhavissati mettāvatāyā” ti. Ime kho, bhikkhave, cha ānisaŋse sampassamānena alameva bhikkhunā sabbasankhāresu anodhiŋ karitvā dukkhasaññaŋ upaţţhāpetun’ ti. Aţţhamaŋ.

9. Atammayasuttaŋ
104. ‘Cha, bhikkhave, ānisaŋse sampassamānena alameva bhikkhunā sabbadhammesu anodhiŋ karitvā anattasaññaŋ upaţţhāpetuŋ. Katame cha? Sabbaloke ca atammayo bhavissāmi, ahankārā ca me uparujjhissanti, mamankārā ca me uparujjhissanti, asādhāraņena ca ñāņena samannāgato bhavissāmi, hetu ca me sudiţţho bhavissati, hetusamuppannā ca dhammā. Ime kho, bhikkhave, cha ānisaŋse sampassamānena alameva bhikkhunā sabbadhammesu anodhiŋ karitvā anattasaññaŋ upaţţhāpetun’ ti. Navamaŋ.

10. Bhavasuttaŋ
105. ‘Tayome bhikkhave, bhavā pahātabbā, tīsu sikkhāsu sikkhitabbaŋ. Katame tayo bhavā pahātabbā? Kāmabhavo, rūpabhavo, arūpabhavo (p. 2.387) ime tayo bhavā pahātabbā. Katamāsu tīsu sikkhāsu sikkhitabbaŋ? Adhisīlasikkhāya, adhicittasikkhāya, adhipaññāsikkhāya– imāsu tīsu sikkhāsu sikkhitabbaŋ. Yato kho, bhikkhave, bhikkhuno ime tayo bhavā pahīnā honti, imāsu ca tīsu sikkhāsu sikkhitasikkho hoti– ayaŋ vuccati, bhikkhave, bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā’ ti. Dasamaŋ.

11. Taņhāsuttaŋ
106. ‘ tisso imā, bhikkhave, taņhā pahātabbā, tayo ca mānā. Katamā tisso taņhā pahātabbā? Kāmataņhā, bhavataņhā, vibhavataņhā– imā tisso taņhā pahātabbā. Katame tayo mānā pahātabbā? Māno, omāno, atimāno– ime tayo mānā pahātabbā. Yato kho, bhikkhave, bhikkhuno imā tisso taņhā pahīnā honti, ime ca tayo mānā; ayaŋ vuccati, bhikkhave, bhikkhu acchecchi taņhaŋ, vivattayi saŋyojanaŋ, sammā mānābhisamayā antamakāsi dukkhassā’ ti. Ekādasamaŋ.

Ānisaŋsavaggo dasamo.

Tassuddānaŋ–

Pātubhāvo ānisaŋso, aniccadukkha-anattato;

Nibbānaŋ anavatthi, ukkhittāsi atammayo.

Bhavā taņhāyekā dasāti.

Dutiyapaņņāsakaŋ samattaŋ.

11. Tikavaggo

1. Rāgasuttaŋ
107. ‘Tayome (p. 2.388) bhikkhave, dhammā. Katame tayo? Rāgo, doso, moho. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Rāgass pahānāya asubhā bhāvetabbā, dosassa pahānāya mettā bhāvetabbā, mohassa pahānāya paññā bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Paţhamaŋ.

2. Duccaritasuttaŋ
108. ‘Tayome, bhikkhave, dhammā. Katame tayo? Kāyaduccaritaŋ, vacīduccaritaŋ, manoduccaritaŋ. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Kāyaduccaritassa pahānāya kāyasucaritaŋ bhāvetabbaŋ, vacīduccaritassa pahānāya vacīsucaritaŋ bhāvetabbaŋ, manoduccaritassa pahānāya manosucaritaŋ bhāvetabbaŋ. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Dutiyaŋ.

3. Vitakkasuttaŋ
109. ‘Tayome, bhikkhave, dhammā. Katame tayo? Kāmavitakko, byāpādavitakko, vihiŋsāvitakko. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Kāmavitakkassa pahānāya nekkhammavitakko bhāvetabbo, byāpādavitakkassa pahānāya abyāpādavitakko bhāvetabbo, vihiŋsāvitakkassa pahānāya avihiŋsāvitakko bhāvetabbo. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Tatiyaŋ.

4. Saññāsuttaŋ
110. ‘Tayome (p. 2.389) bhikkhave, dhammā. Katame tayo? Kāmasaññā, byāpādasaññā, vihiŋsāsaññā. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Kāmasaññāya pahānāya nekkhammasaññā bhāvetabbā, byāpādasaññāya pahānāya abyāpādasaññā bhāvetabbā, vihiŋsāsaññāya pahānāya avihiŋsāsaññā bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Catutthaŋ.

5. Dhātusuttaŋ
111. ‘Tayome, bhikkhave, dhammā. Katame tayo? Kāmadhātu, byāpādadhātu, vihiŋsādhātu. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Kāmadhātuyā pahānāya nekkhammadhātu bhāvetabbā, byāpādadhātuyā pahānāya abyāpādadhātu bhāvetabbā, vihiŋsādhātuyā pahānāya avihiŋsādhātu bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Pañcamaŋ.

6. Assādasuttaŋ
112. ‘Tayome, bhikkhave, dhammā. Katame tayo? Assādadiţţhi, attānudiţţhi, micchādiţţhi. Ime kho, bhikkhave, tayo dhammā. Imesaŋ kho bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Assādadiţţhiyā pahānāya aniccasaññā bhāvetabbā, attānudiţţhiyā pahānāya anattasaññā bhāvetabbā, micchādiţţhiyā pahānāya sammādiţţhi bhāvetabbā Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Chaţţhaŋ.

7. Aratisuttaŋ
113. ‘Tayome bhikkhave, dhammā. Katame tayo? Arati, vihiŋsā, adhammacariyā. Ime kho, bhikkhave, tayo dhammā. Imesaŋ kho, bhikkhave, tiņņaŋ (p. 2.390) dhammānaŋ pahānāya tayo dhammā bhāvetabbā. Katame tayo? Aratiyā pahānāya muditā bhāvetabbā, vihiŋsāya pahānāya avihiŋsā bhāvetabbā, adhammacariyāya pahānāya dhammacariyā bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Sattamaŋ.

8. Santuţţhitāsuttaŋ
114. ‘Tayome, bhikkhave, dhammā. Katame tayo? Asantuţţhitā, asampajaññaŋ, mahicchatā. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Asantuţţhitāya pahānāya santuţţhitā bhāvetabbā, asampajaññassa pahānāya sampajaññaŋ bhāvetabbaŋ, mahicchatāya pahānāya appicchatā bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Aţţhamaŋ.

9. Dovacassatāsuttaŋ
115. ‘Tayome, bhikkhave, dhammā. Katame tayo? Dovacassatā, pāpamittatā, cetaso vikkhepo. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Dovacassatāya pahānāya sovacassatā bhāvetabbā, pāpamittatāya pahānāya kalyāņamittatā bhāvetabbā, cetaso vikkhepassa pahānāya ānāpānassati bhāvetabbā. Imesaŋ kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Navamaŋ.

10. Uddhaccasuttaŋ
116. ‘Tayome bhikkhave, dhammā. Katame tayo? Uddhaccaŋ, asaŋvaro, pamādo. Ime kho, bhikkhave, tayo dhammā. Imesaŋ kho, bhikkhave, tiņņaŋ dhammānaŋ pahānāya tayo dhammā bhāvetabbā. Katame tayo? Uddhaccassa pahānāya samatho bhāvetabbo, asaŋvarassa pahānāya saŋvaro bhāvetabbo, pamādassa pahānāya appamādo bhāvetabbo. Imesaŋ (p. 2.391) kho, bhikkhave, tiņņaŋ dhammānaŋ pahānāya ime tayo dhammā bhāvetabbā’ ti. Dasamaŋ.

Tikavaggo ekādasamo.

Tassuddānaŋ–

Rāgaduccaritavitakka, saññā dhātūti vuccati;

Assāda-aratituţţhi, duve ca uddhaccena vaggoti.

12. Sāmaññavaggo

1. Kāyānupassīsuttaŋ
117. ‘Cha bhikkhave, dhamme appahāya abhabbo kāye kāyānupassī viharituŋ. Katame cha? Kammārāmataŋ, bhassārāmataŋ, niddārāmataŋ, sangaņikārāmataŋ, indriyesu aguttadvārataŋ, bhojane amattaññutaŋ. Ime kho, bhikkhave, cha dhamme appahāya abhabbo kāye kāyānupassī viharituŋ.

‘Cha bhikkhave, dhamme pahāya bhabbo kāye kāyānupassī viharituŋ. Katame cha? Kammārāmataŋ, bhassārāmataŋ, niddārāmataŋ, sangaņikārāmataŋ, indriyesu aguttadvārataŋ, bhojane amattaññutaŋ– ime kho, bhikkhave, cha dhamme pahāya bhabbo kāye kāyānupassī viharitun’ ti. Paţhamaŋ.

2. Dhammānupassīsuttaŋ
118. ‘Cha, bhikkhave, dhamme appahāya abhabbo ajjhattaŋ kāye …pe… bahiddhā kāye …pe… ajjhattabahiddhā kāye …pe… ajjhattaŋ vedanāsu …pe… bahiddhā vedanāsu …pe… ajjhattabahiddhā vedanāsu …pe… ajjhattaŋ citte …pe… bahiddhā citte …pe… ajjhattabahiddhā citte …pe… ajjhattaŋ dhammesu …pe… bahiddhā dhammesu …pe… ajjhattabahiddhā dhammesu dhammānupassī viharituŋ. Katame cha? Kammārāmataŋ, bhassārāmataŋ, niddārāmataŋ, sangaņikārāmataŋ, indriyesu aguttadvārataŋ (p. 2.392) bhojane amattaññutaŋ. Ime kho, bhikkhave, cha dhamme pahāya bhabbo ajjhattabahiddhā dhammesu dhammānupassī viharitun’ ti. Dutiyaŋ.

3. Tapussasuttaŋ
119. ‘Chahi bhikkhave, dhammehi samannāgato tapusso gahapati tathāgate niţţhangato amataddaso amataŋ sacchikatvā iriyati. Katamehi chahi? Buddhe aveccappasādena, dhamme aveccappasādena, sanghe aveccappasādena, ariyena sīlena, ariyena ñāņena, ariyāya vimuttiyā. Imehi kho, bhikkhave, chahi dhammehi samannāgato tapusso gahapati tathāgate niţţhangato amataddaso amataŋ sacchikatvā iriyatī’ ti. Tatiyaŋ.

4- 23. Bhallikādisuttāni

120-139. ‘Chahi, bhikkhave, dhammehi samannāgato bhalliko gahapati …pe… sudatto gahapati anāthapiņđiko… citto gahapati macchikāsaņđiko… hatthako āļavako… mahānāmo sakko… uggo gahapati vesāliko… uggato gahapati… sūrambaţţho … jīvako komārabhacco… nakulapitā gahapati… tavakaņņiko gahapati… pūraņo gahapati… isidatto gahapati… sandhāno gahapati… vicayo gahapati… vijayamāhiko gahapati… meņđako gahapati vāseţţho upāsako… ariţţho upāsako… sāraggo upāsako tathāgate niţţhangato amataddaso amataŋ sacchikatvā iriyati. Katamehi chahi? Buddhe aveccappasādena, dhamme aveccappasādena, sanghe aveccappasādena, ariyena sīlena, ariyena ñāņena, ariyāya vimuttiyā. Imehi kho, bhikkhave, chahi dhammehi samannāgato sāraggo upāsako tathāgate niţţhangato amataddaso amataŋ sacchikatvā iriyatī’ ti. Tevīsatimaŋ.

Sāmaññavaggo dvādasamo.

13. Rāgapeyyālaŋ

140. ‘Rāgassa (p. 2.393) bhikkhave, abhiññāya cha dhammā bhāvetabbā. Katame cha? Dassanānuttariyaŋ savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ, anussatānuttariyaŋ. Rāgassa, bhikkhave, abhiññāya ime cha dhammā bhāvetabbā’ ti.

141. ‘Rāgassa, bhikkhave, abhiññāya cha dhammā bhāvetabbā. Katame cha? Buddhānussati, dhammānussati, sanghānussati, sīlānussati, cāgānussati, devatānussati. Rāgassa, bhikkhave, abhiññāya ime cha dhammā bhāvetabbā’ ti.

142. ‘Rāgassa, bhikkhave, abhiññāya cha dhammā bhāvetabbā. Katame cha? Aniccasaññā, anicce dukkhasaññā, dukkhe anattasaññā, pahānasaññā, virāgasaññā, nirodhasaññā. Rāgassa, bhikkhave, abhiññāya ime cha dhammā bhāvetabbā’ ti.

143-169. ‘Rāgassa, bhikkhave, pariññāya …pe… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya cha dhammā bhāvetabbā’.

170-649. ‘Dosassa …pe… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya …pe… pariññāya… parikkhayāya… pahanāya… khayāya… vayāya… virāgāya… nirodhāya… cāgāya… paţinissaggāya ime cha dhammā bhāvetabbā’ ti. Idamavoca bhagavā. Attamanā te bhikkhū bhagavato bhāsitaŋ abhinandunti.

Rāgapeyyālaŋ niţţhitaŋ.

Chakkanipātapāļi niţţhitā.

